
        
            
                
            
        

    
   INSIDE  

	   THE FOUR 

	   GOSPELS:

	  सु–समाचारका

	    चार पुस्तकहरु 

	     भित्र     

	     Four Portraits, Many Lessons

	      चार तस्बिर,अनेकौ शिक्षा

	 

	                                        By R. Herbert

	                         दुर्गा जंङ्ग कुँवर

	
© 2025, Tactical Belief Books  द्वारा प्रकाशित तथा TacticalChristianity.org र LivingWithFaith.org द्वारा मुद्रित . नेपाली भाषामा अनुवाद तथा सम्पादन दुर्गा जंङ्ग कुँवर ©  २०२५ । यस ई पुस्तकमा रहेका पाठ र चित्रहरूमा  प्रतिलिपि अधिकार रहेका छ । सर्वाधिकार लेखकमा सुरक्षित ।

	 

	ISBN  978-1-64136-607-6 

	 

	यो पुस्तक बिक्रि गर्नको लागी होईन । यो शुल्क बिना उपलब्ध गराइन्छ र निःशुल्क प्रतिलिपिहरू यहाँबाट डाउनलोड गर्न सकिन्छ । LivingWithFaith.org or TacticalChristianity.org. or FreeChristianEBooks.org. नेपाली भाषामा अनुवाद गरिएको यस संस्करणमा प्रयोग गरिएका बाइबलका खण्ड र पदहरु नेपाल बाइबल सोसाईटिद्वारा प्रकाशित नेपाली नयाँ संशोधित संस्करण बाइबलबाट लिइएको छ ।

	 

	लेखकको बारेमा : लेखकले धेरै वर्षसम्म एक नियुक्त सेवक र मण्डलीको पास्टरको रूपमा सेवा गरेका छन । उनले प्राचीन निकट पूर्व बाइबलीय संसारको भाषा, संस्कृति र पुरातत्वमा बिद्यावारिधि (पीएच.डी) गरेका छन । उनले धेरै ख्रीष्टियन प्रकाशनहरू लेखेका छन तथा TacticalChristianity.org र LivingWithFaith.org वेबसाइटहरूको लागि लेख्ने गर्छन । उनका अन्य ई–पुस्तकहरू ती वेबसाइटहरू र FreeChristianEBooks.org बाट समेत निःशुल्क डाउनलोडको लागि उपलब्ध छन् । 

	अनुवादकको बारेमा : दुर्गा जंङ्ग कुँवर हाल बहराईन देशमा रोजगार तथा बहराईनमा रहेको पहिलो नेपाली मण्डली बहराईन नेपाली मण्डली मा अभिषित्त एल्डरको सेवाकाई गर्दै आउनुभएको छ । यो पुस्तक तयार गर्दा सम्म उहाँ नेपाली इन्टरनेशनल थियोलोजिकल सेमिनारी मा एम.डिभ पाँचौ सेमेस्टरमा अध्ययन गर्दै रहनुभएको छ ।

	आवरण  : आधार फोटो  ©   Alexei Popkov   द्वारा

	 

	 

	
विषय सुचि

	CONTENTS

	 

	परिचय Introduction

	 

	 

	भाग एक रङ्गमन्च : PART ONE:  THE STAGE

	१. यहूदिया 1. Judea

	२. सामरिया 2.Samaria

	३. गालील 3.Galilee 

	४. डेकापोलिस 4.Decapolis

	 

	भाग दुई : पात्रहरु  PART TWO:  THE ACTORS

	५. यहूदीहरू 5.The Jews

	६. रोमीहरू 6.The Romans

	७. धार्मिक समूहहरू 7.The Religious Groups

	८. तिरस्कृतहरू 8.The Despised

	 

	भाग तीन : मत्तीको वृतान्त PART THREE: MATTHEW’S STORY

	९. मत्तीको सुसमाचार  9.The Gospel of Matthew

	१०. मत्तीको चित्र: राजा 10.Matthew’s Portrait: The King

	११. मत्ती: न्याय र दयाको सुसमाचार  11.Matthew: The Gospel of Justice and Mercy

	 

	भाग चार: मर्कूसको वृतान्त PART FOUR:  MARK’S STORY

	१२. मर्कूसको सुसमाचार  12.The Gospel of Mark

	१३. मर्कूसको चित्र: सेवक  13.Mark’s Portrait: The Servant

	१४. मर्कूस: सेवा र नम्रताको सुसमाचार  14.Mark: The Gospel of Service and Humility

	 

	भाग पाँच: लूकाको वृतान्त PART FIVE:  LUKE’S STORY

	१५. लूकाको सुसमाचार 15.The Gospel of Luke

	१६. लूकाको चित्र: मानिसको पुत्र 16.Luke’s Portrait: The Son of Man

	१७. लूका: प्रार्थना र क्षमाको सुसमाचार 17.Luke: The Gospel of Prayer and Forgiveness

	 

	भाग छ: यूहन्नाको वृतान्त PART SIX:  JOHN’S STORY

	१८. यूहन्नाको सुसमाचार 18.The Gospel of John

	१९. यूहन्नाको चित्र: परमेश्वर 19.John’s Portrait:  The Son of God

	२०. यूहन्ना: विश्वास र प्रेमको सुसमाचार 20.John: The Gospel of Belief and Love

	 

	हाम्रा पुस्तकहरूको बारेमा About Our Books

	 

	 

	 

	 

	 

	परिचय 

	Introduction

	 

	बाइबलका सबै पुस्तकहरू अत्यन्तै महत्वपूर्ण छन् भन्ने कुरा स्पष्ट भए पनि, “सबैभन्दा महत्वपूर्ण पुस्तकहरू कुन हुन” ? भन्ने प्रश्न निकै चासोपूर्ण र विचारणीय छ । ख्रीष्टियन विश्वासको केन्द्रमा रहेका चारवटा सुसमाचार मत्ती, मर्कूस, लूका, र यूहन्ना लाई सबैभन्दा महत्वपूर्ण भनेर लिने आधार बलियो र सशक्त छ । यी सुसमाचारहरू बिना नयाँ नियमको बाँकी भागको पूर्ण र सही अर्थ बुझ्न गाह्रो पर्थ्यो, साथै पुरानो नियममा उल्लेख गरिएका धेरै भविष्यवाणीहरू र घटनाहरूको वास्तविक महत्व र उद्देश्य पनि अस्पष्ट रहन्थ्यो ।

	यी चारवटा सुसमाचार ख्रीष्टियन धर्मको आधारशिला र मूल शिक्षाका धारक हुन् । यिनले ख्रीष्टियताको अत्यावश्यक शिक्षाहरू र येशू ख्रीष्टको जीवन, सेवा, मृत्यु र पुनरुत्थानसम्बन्धी अधिकांश जानकारी समेटेका छन् । यी सुसमाचारहरूबिना हामीलाई येशू ख्रीष्टको बारेमा थाहा हुने कुरा अत्यन्त सीमित हुन्थ्यो । यिनले पुरानो नियमका भविष्यवाणीहरूको पूर्तिलाई देखाउँछन्, येशूको शिक्षा, उहाँको कार्य र उहाँको वास्तविक पहिचानलाई प्रस्ट्याउँछन् । तर दुर्भाग्यवश, धेरै ख्रीष्टियनहरूले किन चारवटा सुसमाचार छन् भन्ने बुझ्दैनन्, तिनीहरूबीच के फरक छ भन्ने थाहा छैन, अनि हरेकको विशेष सन्देश के हो भन्ने कुरामा अझै धेरै अनभिज्ञता पाइन्छ ।  

	 

	किन चारवटा सुसमाचार?

	प्रारम्भिक ख्रीष्टियन युग, अर्थात् पहिलो शताब्दीमा, येशूको जीवन र सेवासम्बन्धी अभिलेखहरू धेरै लेखिएका थिए भन्ने सम्भावना प्रबल छ । लूकाले आफ्नै सुसमाचारको प्रारम्भमा यस कुराको संकेत गरेका छन : “हाम्रा माझमा घटेर पूरा भएका घटनाहरूको विवरण संग्रह गर्ने काम धेरै जनाले आफ्नो हातमा लिएका छन्‌” (लूका १:१) । जब उनले यो लेखे, त्यसबेला मत्ती र मर्कूसको सुसमाचार मात्र थिए भन्ने मान्नु यथार्थपरक छैन । त्यसैले सम्भवतः अरू अभिलेखहरू पनि त्यति बेलासम्म लेखिएको हुनुपर्छ ।

	तर प्रारम्भिक ख्रीष्टियन मण्डलीले चारवटा सुसमाचारलाई मात्र सुरक्षित राख्यो ती सुसमाचारहरू जसको प्रमाणिकता असल, सत्य र प्रेरणादायक थियो, र जसले येशूलाई फरक–फरक तरिकाले तर पूरक दृष्टिकोणबाट प्रस्तुत गरेका थिए । यी सुसमाचारहरूले एउटै सत्य येशू ख्रीष्टको जीवन र सेवाको कथा वर्णन गर्छन्, तर फरक लेखकको पृष्ठभूमि, उद्देश्य र लेखन शैलीअनुसार तिनको प्रस्तुतिमा भिन्नता पाइन्छ ।

	प्रत्येक सुसमाचारले येशूलाई फरक कोणबाट चित्रण गर्छ । मत्तीले यहूदी दृष्टिकोणबाट येशूलाई इजराएलका प्रतिज्ञा गरिएको राजा, मसीहको रूपमा देखाउँछन् । उनलेले पुरानो नियमका भविष्यवाणीहरूको पूर्ति देखाउँदै येशूलाई दाऊदको सन्तान र यहूदीहरूको राजा भनेर चित्रण गर्छन । मर्कूसले येशूलाई रोमी दृष्टिकोणबाट, सक्रिय र शक्तिशाली सेवकको रूपमा प्रस्तुत गर्छन् उहाँ जसले पीडा भोग्नुभयो, तर सेवाको माध्यमबाट विजय प्राप्त गर्नुभयो । लूकाले येशूलाई ग्रीक / गैरयहूदी दृष्टिकोणबाट, सबै मानिसहरूका लागि आउनुभएको मानवताको आदर्शरूप, पवित्र र सहानुभूतिपूर्ण पुत्रको रूपमा चित्रण गर्छन् । अन्ततः यूहन्नाले येशूलाई परमेश्वरको पुत्र, अनादिकालदेखि नै विद्यमान वचन (Logos) को रूपमा देखाउँछन् जसले सृष्टि गर्नुभयो, देहधारण गर्नुभयो र मानिसहरू माझ निवास गर्नुभयो ।

	यी चारवटा दृष्टिकोणहरू एक अर्कामा विरोधाभासी होइनन्, बरु परिपूरक हुन् । चारवटै सुसमाचारहरू मिलेर येशू ख्रीष्टको पूर्ण चित्रण दिन्छन् उहाँको सेवाको गहिराइ, उद्देश्य र महत्वलाई प्रकट गर्छन् । यी फरक कोणहरूले येशूको कार्यलाई समग्रतामा बुझ्न मद्दत गर्छन्। जस्तै एउटा बहुपक्षीय रत्न हेरौँ प्रत्येक पाटोले छुट्टै चमक दिन्छ, तर सम्पूर्ण रत्नको सुन्दरता तिनै पाटाहरूको एकताबाट झल्किन्छ ।

	 

	प्रत्येक सुसमाचारको विशेषता

	यद्यपि चारै सुसमाचारको केन्द्रमा येशूको सेवा, मृत्यु र पुनरुत्थान छ, तर तिनमा भिन्न विशेष विषयवस्तुहरू, शिक्षाहरू र सन्देशहरू पाइन्छन् । यी विशेषताहरूले पाठकलाई सुसमाचारको विशेष उद्देश्य बुझ्न मद्दत गर्छन् । यदि हामी यी विषयवस्तुहरूको गहिरो अध्ययन नगरी सुसमाचार पढ्छौं भने, हामीले तिनको मूल उद्देश्य र सन्देश छुटाउँछौं ।

	 

	सुसमाचारको अर्थ के हो?

	“सुसमाचार“ भन्नाले के बुझिन्छ ? बाइबलमा “सुसमाचार“ शब्द पुस्तकको शीर्षकका रूपमा प्रयोग गरिएको छैन । बाइबलमा सुसमाचार भन्नाले येशू ख्रीष्ट र उहाँका चेलाहरूले प्रचार गरेको शुभ सन्देश जनाउँछ परमेश्वरको राज्यको आगमन, उद्धार, पाप क्षमा, र अनन्त जीवनको सन्देश। सुसमाचारहरूको रूपमा चिनिने यी चार अभिलेखहरूलाई दोस्रो शताब्दीबाट मात्र “सुसमाचार” पुस्तकहरू भनेर सम्बोधन गर्न थालिएको हो । ई.सं. १५५ तिर जस्टिन मार्टायरले आफ्नो “First Apology ” को अध्याय ६७ मा यसरी लेखेका थिएः “प्रेरितहरूद्वारा लेखिएका स्मृतिहरू, जसलाई सुसमाचारहरू भनिन्छ…”

	आज धेरै मानिसहरूले यी सुसमाचारहरूलाई येशूको जीवनी (biography) का रूपमा बुझ्ने प्रयास गर्छन्, तर यी आधुनिक अर्थमा जीवनी होइनन् । यिनीहरूले येशूको जीवनका केही विशेष पक्षहरू मात्र समेटेका छन्, उहाँको बाल्यकाल, किशोरावस्था वा अधिकांश व्यक्तिगत पृष्ठभूमि उल्लेख गरेका छैनन् । यी आधुनिक इतिहासजस्तो पनि होइनन् यीनले समयक्रमलाई पूर्ण रूपमा पालना गर्दैनन्, तर घटनाहरूलाई विषयगत रूपमा मिलाएर प्रस्तुत गर्छन् ।

	यसैले, यी सुसमाचारहरूलाई बुझ्न हामीले तिनको सांस्कृतिक, ऐतिहासिक र धार्मिक पृष्ठभूमिमा फर्कनुपर्छ । ती लेखकहरूले के देखाउन खोजेका थिए ? कसरी उनीहरूले पाठकको मनमा येशूको चित्र उभ्याउने प्रयास गरेका थिए ? यी सबै प्रश्नहरू महत्त्वपूर्ण हुन्छन् ।

	 

	सुसमाचारहरूलाई कसरी बुझ्ने ?

	यी अभिलेखहरूलाई जीवनी वा इतिहासको रूपमा मात्र नभई, एउटा नाटकको रूपमा हेर्नु बढी उपयुक्त हुन्छ। जब हामी कुनै नाटक पढ्छौं, हामी कथावस्तु बुझ्छौं; तर जब हामी नाटक हेर्छौं, तब पात्रहरूको अभिनय, आवाज, भाव, स्थान र दृश्य संयोजनबाट हामी गहिरो अर्थमा पुग्न सक्छौं। त्यसैगरी, सुसमाचारहरू पनि केवल पढेर होइन, तिनको लेखन शैली, पात्रहरू, घटनाहरूको पृष्ठभूमि, र धार्मिक सन्देश बुझेर मात्र हामीले यथार्थ बुझ्न सक्छौं ।

	त्यसैले यस पुस्तकमा हामी सुसमाचारहरूलाई “भित्रैबाट” ती लेखिएका सन्दर्भ, उद्देश्य, पात्रहरू, र घटनाहरूको आलोकमा बुझ्ने प्रयास गर्नेछौं । पहिलो भागमा हामी त्यो पृष्ठभूमि हेर्नेछौं त्यो “मञ्च” जहाँ यी सबै घटनाहरू घटे । दोस्रो भागमा हामी ती “पात्रहरु” येशू, उहाँका चेला, धार्मिक नेताहरू, र अन्य पात्रहरू को अध्ययन गर्नेछौं । अनि तेस्रोदेखि छैठौँ भागसम्म हामी चारवटै सुसमाचारलाई ती सुसमाचारहरूको लेखक, समय, उद्देश्य, येशूको चित्रण र प्रमुख शिक्षाहरूको विश्लेषण गरेर छुट्टाछुट्टै अध्ययन गर्नेछौं ।

	हामीले यी सुसमाचारहरू बारम्बार पढेका छौँ, तर जब हामी तिनलाई नयाँ दृष्टिकोणबाट, गहिरो रूपमा, लेखनको उद्देश्य बुझ्दै अध्ययन गर्छौं, तब हामी येशू ख्रीष्टको जीवन र सेवाको अझ गहिरो अर्थमा पुग्न सक्छौं । वास्तवमै, यी चार सुसमाचारहरू बाइबलका सबैभन्दा महत्वपूर्ण पुस्तकहरूमा पर्दछन् । के अब, तपाईं यी सुसमाचारहरूलाई अझ गहिरो रूपमा चिन्न, बुझ्न र तिनको सन्देशलाई आत्मसात् गर्न तयार हुनुहुन्छ  ?

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	भाग एक रङ्गमन्च :

	PART ONE:  THE STAGE

	 

	 

	 

	 

	 

	 

	 

	 

	 

	 

	 

	 

	 

	 

	 

	१. यहूदिया 

	1.   Judea

	 

	जब चारवटा सुसमाचारहरूको “पर्दा उठ्छ,” तब हामी पाउँछौं कि यीमध्ये प्रत्येकको कथा यहूदिया (Judea) बाट सुरु भएको छ । यो क्षेत्र प्यालेस्टाइनको केन्द्रवर्ती भूभाग थियो, जुन हामीले “मुख्य मन्च” (central stage) पनि भन्न सक्ने ठाउँ हो, जहाँ येशू ख्रीष्टको जीवनी प्रारम्भ भएर climactic अर्थात् उत्कर्षपूर्ण अन्त्यमा पुग्छ ।

	“यहूदिया” भन्ने नाम आफैँमा प्राचीन रोमी प्रयोग हो, जुन नयाँ नियममा उल्लेख गरिएको छ, र यो प्यालेस्टाइनको दक्षिणी भूभाग हो, जसले उत्तरतर्फ सामरियाको सिमानाबाट सुरु भएर दक्षिणतर्फ सिनै प्रायद्वीपसम्म फैलिएको छ । यो भूभागलाई “यहूदीहरूको भूमि” भनेर पनि चिनिन्थ्यो ।

	आरम्भिक समयमा, यो क्षेत्र इस्राएलका यहूदा र बेन्यामिन कुलले बसोबास गरेको ठाउँ थियो । राजा सोलोमनको मृत्युपश्चात इस्राएल राष्ट्र दुई भागमा विभाजन भयो, जसमा दक्षिणी भाग “यहूदाको राज्य” भनेर चिनिन थाल्यो, जुन उत्तरतर्फको “इस्राएलको राज्य” सँग भिन्न थियो ।

	यी दुई राज्यहरू झण्डै दुई सय वर्षभन्दा बढी समय स्वतन्त्र रूपमा टिकेका थिए । इस्राएलको राजधानी सामरिया (अध्याय २ हेर्नुहोस) मा थियो भने यहूदाको राजधानी यरूशलेममा रहेको थियो ।

	जब प्यालेस्टाइन पहिलो शताब्दी ईसा पूर्वमा रोमी साम्राज्यमा समावेश भयो, रोमीहरूले ऐतिहासिक यहूदा, सामरिया र अन्य केही क्षेत्रहरूलाई मिलाएर “यहूदिया प्रान्त” (Province of Judea) बनाएका थिए । यसरी यो भूभाग रोमी प्रशासन अन्तर्गत आयो ।

	यद्यपि प्रशासन रोमीहरूकै थियो, उनीहरूले शासन सञ्चालन गर्न परम्परागत रूपमा राजा भनिने हेरोद परिवारलाई “कठपुतली शासक” (puppet kings) को रूपमा नियुक्त गरेका थिए। यहूदाले यसअघि इडुमिया (एडोम) क्षेत्रलाई जितेको थियो र त्यस क्षेत्रका इडोमियनहरूलाई यहूदी धर्ममा बलपूर्वक धर्मान्तरण गराएको थियो। यही इडोमियन वंशबाट आएका थिए हेरोद महान् (जसको मृत्यु ई.पू. ४ मा भयो) र उनका उत्तराधिकारीहरू, जसले यहूदामा शासन गरे तापनि आफू यहूदी होइनन् भन्ने कुरा उनीहरूको उत्पत्तिले देखाउँछ ।

	भूगोलको दृष्टिले, यहूदिया क्षेत्र प्रायः पहाडी भूभागमा अवस्थित थियो, जसको भू–आकृति पश्चिम र दक्षिणतर्फ समथर भूमिमा विस्तार हुँदै गइरहेको थियो । भजनसंग्रहमा उल्लेख गरिएको “म म मेरा आँखाहरू पहाडतर्फ उठाउँछु” भन्ने सुप्रसिद्ध पंक्ति विशेष गरी यरूशलेम मन्दिरतर्फ जाने पहाडी मार्गलाई संकेत गर्ने गरी प्रयोग गरिएको हो ।

	यरूशलेम शहर आफैं चारवटा प्रमुख डाँडाहरू (hilltops) मा अवस्थित थियो, र यसलाई वरिपरिका डाँडाहरू जस्तै जैतुन पहाडले घेरेका थिए । यी डाँडाहरू सुसमाचारहरूमा बारम्बार उल्लेख हुन्छन्, विशेष गरी येशूका शिक्षाहरूमा । येशू बारम्बार एकान्त प्रार्थनाको लागि वा भीडबाट टाढा बस्न यस्ता डाँडातर्फ जानुहुन्थ्यो । उहाँले पहाडलाई विश्वासद्वारा सार्न सकिने शक्ति बारे पनि शिक्षा दिनुहुन्थ्यो, जुन उहाँका शिक्षाको आध्यात्मिक सारलाई झल्काउँछ ।

	यहूदियाको पूर्वी भागमा रहेको “यहूदियाको मरुभूमि” (wilderness of Judea) अत्यन्त निर्जन र शुष्क क्षेत्र हो, जुन मृत सागरको छेउछाउ फैलिएको छ । यही मरुभूमिमा बप्तिस्मा दिने यूहन्नाले आफ्ना प्रचारकार्यको थालनी गरेका थिए र यसै ठाउँमा येशूलाई पनि शैतानले परीक्षा दिएको थियो । मरुभूमि क्षेत्र जति निर्जन थियो, बाँकी यहूदिया भूभाग भने तुलनात्मक रूपमा उब्जाउ थियो, जहाँ जैतुन खेती, भेडाबाख्राको पालनपोषणजस्ता कृषिजन्य कार्यहरू गरिन्थ्यो ।

	यहूदियामा रहेका धेरै शहर तथा गाउँहरू जस्तै बेथलेहेम, बेथानी, येरियो, इम्माउस सुसमाचारका घटनाहरूमा देखापरेका छन् , तर यरूशलेम सबैभन्दा महत्वपूर्ण थियो । नयाँ नियमको समयमा यरूशलेम शहरमा हजारौँ जनसंख्या थियो । बाइबलमा यरूशलेम नाम १४६ पटक उल्लेख गरिएको छ, साथै यसलाई “सियोन” (यरूशलेमको एक किल्लेदार पहाड), “पवित्र सहर” (मत्ती ४:५), र “महान् राजाको सहर” (मत्ती ५:३५) जस्ता संज्ञाहरूले पनि चिनाइएको छ ।

	यरूशलेममा यहूदीहरूको मन्दिर अवस्थित भएकाले यो सहर यहूदियाको मात्र नभई सम्पूर्ण यहूदी धर्मावलम्बीहरूको आध्यात्मिक केन्द्रका रूपमा रहेको थियो। यद्यपि त्यहाँका धार्मिक अगुवाहरू प्रायः परमेश्वरका साँचो सन्देशवाहकहरूसँग विरोधमा देखिन्थे । येशूले स्वयम् भन्नुभएको छ, “… यरूशलेमबाहिर कुनै अगमवक्ताको मृत्यु हुनै सक्दैन” (लूका १३:३३)। यो भनाइले यरूशलेमका धार्मिक अगुवाहरूको हठ, विरोध र आत्मघाती प्रवृत्तिलाई उजागर गर्छ ।

	त्यसैले गलील र यहूदियाका बासिन्दाहरूबीच धार्मिक, सामाजिक तथा सांस्कृतिक मतभेदले द्वन्द्व सिर्जना गर्थ्यो । यही कारणले गर्दा येशूले आफ्नो जीवनको अधिकांश समय गलीलमा बिताउनु भयो, र जब उहाँ यहूदियामा हुनुहुन्थ्यो, उहाँ सधैँ खतरा, षड्यन्त्र र विरोधको सामना गर्नुहुन्थ्यो ।

	यस ऐतिहासिक यथार्थलाई बुझ्नु अति आवश्यक छ, किनभने दुई सुसमाचार लेखकहरू मत्ती र मर्कूस ले आफ्नो लेख यही धार्मिक तनावको पृष्ठभूमिमा निर्माण गरेका छन् । उनीहरूले देखाएका छन् कि गलीलबाट आएका एक भविष्यवक्ताको जीवन अन्ततः यहूदियाका धार्मिक अगुवाहरूको हातबाट मृत्युमा समाप्त हुन्छ ।

	यहूदि धार्मिक अगुवाहरूले येशूलाई अस्वीकृत गरे तापनि, उहाँले यरूशलेमको आसन्न विनाशप्रति गहिरो दुःख व्यक्त गर्नुभएको छ । उहाँले भन्नुभयो, “हे यरूशलेम, हे यरूशलेम…!” (मत्ती २३:३७–३९; लूका १९:४१–४४) । उहाँको भविष्यवाणी “ तिनीहरूले तँलाई र तँभित्र वास गर्ने तेरा सन्तानलाई जमिनमा पछार्नेछन्, र एउटा ढुङ्गामाथि अर्को ढुङ्गा पनि छोडिनेछैन। किनकि तैंले आफूमाथि भएको परमेश्वरको कृपा–दृष्टिको समयलाई चिन्न सकिनस्‌” (लूका १९:४४) केही दशकभित्रै रोमीहरूले क्रूर रूपमा पुरा गरेका थिए ।

	यद्यपि यरूशलेम र अन्य यहूदि स्थानहरू भविष्यवाणी र उद्धारक योजनाको दृष्टिले अत्यन्त महत्वपूर्ण थिए । सुसमाचारहरूले यहीँ देखाउँछन् कि येशूले आफूलाई हिब्रु धर्मशास्त्रमा बताइएको प्रतिज्ञा गरिएको मसीहका रूपमा प्रमाणित गर्न यिनै स्थानहरूमा समय बिताउनु अनिवार्य थियो ।

	 

	यरूशलेमको यो केन्द्रीयता येशू पुनरुत्थानपछि दिनुभएको आज्ञाबाट पनि स्पष्ट देखिन्छ।  उहाँले आफ्ना चेलाहरूलाई संसारका सबै जातिहरूमा सुसमाचार प्रचार गर्न भन्नुभयो, तर त्यो आदेश यरूशलेमबाट सुरु गर्नुपर्ने थियो “यरूशलेमबाट सुरु गरेर…” (लूका २४:४७) ।  यसले यहूदियाको, विशेष गरी यरूशलेमको, परमेश्वरको उद्धार योजनामा अनिवार्य स्थान रहेको तथ्यलाई अझ स्पष्ट बनाउँछ ।

	 

	२. सामरिया 

	2.  Samaria

	सामरिया , यहूदिया र गालील क्षेत्रहरूका बीचमा पर्ने भूभाग हो, जुन इस्राएल र यहूदाको विभाजनपछि इस्राएलको उत्तरी राज्यको रूपमा स्थापित भएको थियो । जब राजा सुलेमानको मृत्युपछि करिब इ.पू. ९३१ मा इस्राएल दुई राज्यहरूमा विभाजित भयो, त्यसपछि सामरिया  उत्तरी राज्यको राजधानीका रूपमा उभिन आयो । करिब दुई सय वर्षपछि, इ.पू. ७२६ देखि ७२२ को बीचमा असिरियाका राजा शल्मनेसेर पाँचौंले सामरिया मा आक्रमण गरे । उनले राजधानी शहर सामरिया जसको नामबाट यो सम्पूर्ण क्षेत्रलाई “सामरिया” भनिन थालियो, कब्जा गरे र धेरै यहूदीहरूलाई असिरियाको अधीनस्थ मेसोपोटामियाका विभिन्न शहरहरूमा निर्वासित गरे ।

	यद्यपि, केही यहूदीहरू त्यहाँको भूमिमा बसिरहे, समय क्रममा उनीहरू अन्यजातीय जातिहरूसँग मिश्रित भए । यसरी मिश्रित वंशबाट बनेको समुदाय नै पछि येशूको समयमा देखिने सामरीहरू थिए । ती सामरीहरू आंशिक रूपमा यहूदी थिए, तर उनीहरूको धार्मिक अभ्यास यहूदीहरूबाट अलग देखिन्थ्यो । उनीहरूले यहूदीहरूले पूजाआजा गर्ने परमेश्वरको नै आराधना गर्थे र मूसा (मोशा) द्वारा दिइएका व्यवस्थाहरू पाँच पुस्तकहरू मात्र पालना गर्थे । तर उनीहरूले यरूशलेमको मन्दिरलाई स्वीकार नगरी सामरिया स्थित गेरिजीम पर्वतमा आफ्नो मन्दिर निर्माण गरी त्यहीँ पूजा गर्न थाले ।

	यस मिश्रित वंश, पृथक धार्मिक अभ्यास, र सामरिया मा आराधनाको कारणले यहूदीहरूले सामरीहरूलाई पूर्णरूपमा अस्वीकार गरे । यहूदीहरूको दृष्टिमा सामरीहरू “अशुद्ध” थिए । उनीहरूलाई समाजबाट अलग गरिन्थ्यो र उनीहरूप्रति गहिरो घृणा पालिएको थियो । यहाँसम्म कि यहूदीहरूले सामरीहरूको भूमि छुनुले पनि आफूहरू दुषित हुन्छन् भन्ने विश्वास गर्थे । यही कारणले यहूदिया र गालीलबीचको यात्राका क्रममा यहूदीहरू सामरिया को सिधा बाटो प्रयोग गर्न नचाहँदा, जर्दन नदी पार गरेर लामो बाटो हिँड्थे । यदि कोही यहूदीले बाध्य भएर सामरिया बाट सिधा बाटो लिएको भए पनि, उनीहरू त्यहाँ रात बस्न चाहँदैनथे र त्यहाँको भोजनसमेत ग्रहण गर्न अस्वीकार गर्थे ।

	यहूदी तालमूदमा उल्लेखित कतिपय भनाइहरूले पनि सामरीहरूप्रति कस्तो अपमानजनक दृष्टिकोण थियो भन्ने देखाउँछ । उदाहरणका लागि, मिश्ना शेबियत ८:१० मा भनिएको छ, “जो सामरीहरूको रोटी खान्छ, उसले सँुगुरको मासु खाएको बराबर हो” । यस्तो अपमानजनक दृष्टिकोणले स्वाभाविक रूपमा सामरीहरूमा पनि यहूदीहरूप्रति गहिरो घृणा र अस्वीकृति जन्मायो । लूका ९:५२–५३ मा सामरीहरूले येशूलाई यरूशलेम जाँदै छन् भनेर स्वागत गर्न अस्वीकार गरेको प्रसङ्गले पनि यी दुई समुदायबीचको कटु सम्बन्ध स्पष्ट देखाउँछ ।

	यस्तै सामाजिक र धार्मिक पृष्ठभूमिमा येशूको जन्म भयो । येशूले सामरीहरूप्रति जुन व्यवहार गर्नुभयो, त्यो यस गहिरो सामाजिक वैमनस्यताको पृष्ठभूमिमा एक अद्वितीय दृष्टान्त बनेको छ । उहाँले “असल सामरी” को दृष्टान्त (लूका १०:२५–३७) सुनाउँदा, येशूले सामरीलाई नै साँचो “छिमेकी” को रूपमा देखाउनु भयो,यहाँसम्म कि एक याजक र एक लेवी पुजारीभन्दा पनि उसलाई बढी धार्मिक, दयालु, र मानवतावादी रूपमा प्रस्तुत गर्नुभयो । यहूदी धर्मगुरुहरूका लागि यस्तो दृष्टान्त एक गहिरो झट्का थियो, किनभने यसले उनीहरूका धार्मिक पूर्वधारणाहरूलाई चुनौती दियो ।

	येशूले यरूशलेम जान सामरिया को सिधा बाटो लिनुभएको निर्णय पनि निकै अर्थपूर्ण थियो (यूहन्ना ४:४-५) । बहुसंख्यक यहूदीहरू जस्तो यर्दन नदी पार गरेर सामरया  टार्ने सट्टा, येशू सिधै सामरिया मार्फत यात्रा गर्नुभयो । उहाँले सामरिया मा एउटी महिलासँग खुलेर कुराकानी गर्नुभयो (यूहन्ना ४:९), जुन यहूदी सामाजिक प्रथाको विपरीत थियो । उहाँले उनीहरूसँग भोजन ग्रहण गर्नुभयो र त्यहीँ रात बस्नुभयो, जुन यहूदी दृष्टिकोणमा अत्यन्तै आपत्तिजनक कुरा थियो । तर येशूले सामरीहरूलाई यहूदीहरूभन्दा फरक मानेनन् उहाँको दृष्टिमा सबै मानिसहरू परमेश्वरका सन्तान हुन् ।

	येशूले लूका १७:११–१४ मा सामरिया  नजिकका दस जना कुष्ठरोगीहरूलाई निको पार्नुभयो, जसमा कम्तीमा एक जना सामरी थिए (पद १६) । यो घटनाले देखाउँछ कि येशूको प्रेम र सेवा जात, धर्म वा सामाजिक सीमा भन्दा माथि थियो। उहाँले सामरीहरूलाई पनि समान माया, सेवा, र उद्धारमा सहभागी गराउनु भयो। यस प्रकार, येशूको शिक्षाले यहूदीहरूको “अछुत” मानिएको वर्गप्रति देखाइएको अपमानपूर्ण दृष्टिकोणलाई पूर्णतः अस्वीकार गर्‍यो ।

	सामाजिक पूर्वाग्रह र धार्मिक बहिष्करणको बाबजुद, प्रारम्भिक ख्रीष्टियन मण्डलीले सामरिया का विश्वासीलार्ई छिट्टै यहूदी विश्वासीलगायत अन्यजातिहरूसँग बराबरीको रूपमा स्वीकार गर्‍यो। जब यरूशलेममा सतावट भयो, धेरै ख्रीष्टियनहरू सामरिया तर्फ गए र त्यहाँ सुसमाचार फैलाउन थाले (प्रेरित ८:१) । फिलिप, एक सुसमाचार प्रचारक, सामरिया मा गएर प्रचार गरे र धेरै मानिसहरूले मसीहमा विश्वास गरे (प्रेरित ८:५-८) । यसपछि प्रेरितहरू पेत्रुस र युहन्ना फिलिपले बप्तिस्मा दिएका विश्वासीलार्ई पुष्टि गर्न सामरिया मा पठाइए (प्रेरित ८:१४-१७), जसले ख्रीष्टियन मण्डलीको औपचारिक स्वीकारोक्ति जनायो ।

	सामरीहरूले ख्रीष्टियतालाई सहज रूपमा अँगाल्नुको सम्भावित कारण, उनीहरूको धर्मशास्त्रीय अपेक्षा थियो । उनीहरू “ताहेब” भनिने एक मसीह पुनःस्थापकको प्रतिक्षामा थिए, जसलाई उनीहरूले व्यवस्था १८:१५, १८ मा वर्णित मोशाजस्तै भविष्यवक्ता ठान्दथे। उनीहरूको विश्वास अनुसार, ताहेब यति धेरै परमेश्वरजस्तो हुनेछन् कि जो ताहेबमा विश्वास गर्छ, ऊ वास्तवमै परमेश्वरमा नै विश्वास गर्छ ।

	येशूले आफ्ना शिक्षामा उल्लेख गर्नुभयो कि समय आउनेछ, जब न त यरूशलेम, न त गेरिजीम पर्वतको मन्दिर आराधनाको मुख्य स्थल हुनेछन् (यूहन्ना ४:२१) । साँचो आराधकहरूले आत्मा र सत्यमा आराधना गर्नेछन् । सामरीहरूको रूपान्तरण यस साँचो आराधनाको प्रारम्भिक संकेत थियो। सामरीहरूको ख्रीष्टियतामा प्रवेश यहूदीहरू र अन्यजातिहरूबीचको सुसमाचार प्रचारको एक मध्यवर्ती चरण थियो-ठीक येशूले प्रेरित १:८ मा भविष्यवाणी गर्नुभएको जस्तै ।

	आजको समयमा पनि केही जातीय सामरीहरू आफ्नो पुर्खाको भूमिमा-प्रमुख रूपमा उत्तरी इजरायलको नाब्लुस शहरमा-बसेका छन् । उनीहरूले आफ्नो धार्मिक परम्परा, सांस्कृतिक पहिचान, र गेरिजीम पर्वतको आराधना प्रणालीलाई यथावत् राखेका छन् । साथै, केही सामरी ख्रीष्टियनहरूले पनि येशूमाथिको विश्वास कायम राखिरहेका छन् । यी सामरी ख्रीष्टियनहरू संसारकै दोस्रो पुरानो ख्रीष्टियन समुदायका सदस्य हुन्, र तिनीहरूलाई येशूले यहूदिया क्षेत्रबाहिर स्थापना गर्नुभएको एकमात्र ख्रीष्टियन समूह मानिन्छ ।

	यसरी हेर्दा, येशूको शिक्षाले जातीय घृणा, धार्मिक भेदभाव, र सामाजिक पूर्वाग्रहलाई चिर्दै, सबै मानिसहरूप्रति प्रेम, समानता, र उद्धारको सन्देश फैलायो । सामरीहरूप्रति येशूको दृष्टिकोण ख्रीष्टियन प्रेम र समावेशी सेवाको उत्कृष्ट नमूना हो, जसले सम्पूर्ण मानव जातिलाई परमेश्वरको राज्यमा स्वागत गर्दछ ।

	 

	३. गालील

	3.   Galilee

	 

	येशूको जीवनकालमा प्यालेस्टाइन तीनवटा रोमी प्रान्तहरूमा विभाजित थियो : यहूदिया, सामरिया र गालील,जसमा गालील सबैभन्दा ठूलो प्रान्त थियो (लूका १७:११) । प्राचीन (र आधुनिक) इस्राएलको जुन भूभागलाई आज गालील भनेर चिनिन्छ, त्यसको आरम्भिक रूप सम्भवतः केदेश नामक कनानी सहर वरपरको सानो वृत्ताकार क्षेत्र थियो । “गालील” भन्ने हिब्रु शब्दको अर्थ नै “परिधि” वा “वृत्त” हो, जुन क्षेत्र यहोशूले विजय गरेपछि नाप्ताली कुलको भागको रूपमा दिइएको थियो (यहोशू २०:७) ।

	तर समयक्रमसँगै यो भूभाग विस्तार हुँदै गयो, र यसै क्षेत्रमा ती बीस वटा सहरहरू पर्दथे जुन राजा सोलोमनले टायरका राजा हीरामलाई यरूशलेमको मन्दिर निर्माणको लागि आवश्यक काठ र कामदारहरूको बदलामा दिएका थिए (१ राजा ९:११) । सम्भवतः यसै समयमा वा पछि, फोनेशियाबाट आएका अन्यजातिहरूले यहाँ बसोबास गर्न थालेका थिए । यद्यपि धेरै विद्वानहरूका अनुसार, अश्शूरीहरूले इस्राएलीहरूलाई बन्दी बनाएपछि यो क्षेत्रमा अन्यजातिहरूलाई सार्दा यस्तो बसोबास सुरु भएको हुनसक्छ ।

	भौगोलिक रूपमा गालील एक पहाडी र ढुंगाम्य क्षेत्र हो, जहाँ अधिकांश मानिसहरू साना गाउँहरूमा बसोबास गर्थे । तर गालीलको समुद्र किनारमा अवस्थित टाइबेरीयास जस्ता सहरहरू भने ठूला र महत्वपूर्ण थिए । वास्तवमा, गालीलको समुद्र नै सम्पूर्ण क्षेत्रको केन्द्रीय केन्द्रविन्दु थियो । बाइबलमा यस ताललाई “किन्नेरेतको समुद्र” भनेर चिनिन्छ, जुन नाम सम्भवतः तालको बाँसुरीजस्तो आकारका कारण दिइएको हो । साथै, यसलाई ग्रिक भाषामा “जेनेसारेट”, “जिनोसर” र “टाइबेरीयासको समुद्र” भनेर पनि वर्णन गरिएको छ । यो ताल आजको मापनअनुसार करिब ७ माइल चौडाइ र १२.५ माइल लम्बाइको छ, र यहीँ गालीलको मुख्य व्यापार माछा मार्ने व्यवसाय केन्द्रीत थियो ।

	धेरै बाइबल व्याख्याकारहरूले प्राचीन गालीललाई ग्रामीण र सामाजिक रूपमा पछाडि परेको क्षेत्रका रूपमा चित्रण गरेका छन्, जसलाई यरूशलेम र अन्य ठूला शहरका यहूदीहरूले हेप्ने गर्थे । तर आधुनिक पुरातात्विक प्रमाणहरूले देखाउँछ कि यद्यपि गालीलीहरूको उच्चारण यरूशलेमका यहूदीहरूभन्दा फरक थियो (मत्ती २६:७३) र उनीहरू बौद्धिक दृष्टिले यति शिक्षित थिएनन् (प्रेरित ४:१३), तर उनीहरू व्यापारिक दृष्टिले समृद्ध र सम्मानित थिए ।

	गालील यहूदिया र सामरियाको तुलनामा धेरै उपजाउ र प्राकृतिक सौन्दर्यले भरिपूर्ण क्षेत्र थियो। ख्रीष्टपछिको करिब सन् ३७ देखि १०० सम्म जीवित रहेका प्रसिद्ध यहूदी इतिहासकार योसेफसले गालीलबारे लेख्दै यस क्षेत्रलाई “प्रकृतिको महत्वाकांक्षा” भन्ने शब्द प्रयोग गरेका छन् ।

	सिनोप्टिक सुसमाचारहरू मत्ती, मर्कूस र लूकाले येशूको सेवाको विस्तृत चित्रण गर्छन्, जुन प्रायः गालीलमै सम्पन्न भएको देखिन्छ । ती सुसमाचारहरू अनुसार, यहीँ येशूले आफ्ना चेलाहरू चयन गर्नुभयो, यहीँ उहाँले शिक्षा दिनुभयो, र गाउँ गाउँ तथा सहर सहरमा घुम्दै थुप्रै आश्चर्यकर्महरू गर्नुभयो । मत्ती सुसमाचारले हामीलाई बताउँछ कि येशूले यी सबै कार्यहरू यशैया अगमवक्ताको भविष्यवाणी पूरा गर्नका लागि गर्नुभएको थियोः

	“…जबुलूनको देश र नफ्तालीको देश, समुन्द्रको बाटो, यरदनपारी गालील अन्यजातिहरूको देश — अन्धकारमा बस्ने मानिसहरूले ठूलो ज्योति देखे; र मृत्युको छायाँ देशमा बस्नेहरूमाथि ज्योतिको उदय भयो।” (मत्ती ४:१४–१६; यशैया ९:१–२ बाट उद्धरण)

	तर एउटा महत्वपूर्ण प्रश्न उठ्छ कि येशूले आफ्नो पृथ्वीको जीवनको यति ठूलो भाग किन गालीलमा बिताउनुभयो? उहाँ यहूदियाको जुनसुकै भागमा हुर्कन सक्नुहुन्थ्यो र समय आएपछि मात्र गालील पुगेर भविष्यवाणीअनुसारको सेवा पूरा गर्न सक्नुहुन्थ्यो । धेरै विद्वानहरूका अनुसार, यरूशलेमको धार्मिक र राजनीतिक तनावपूर्ण वातावरणबाट गालीलको भौगोलिक दूरीले येशूलाई त्यहाँ शान्तिपूर्वक सेवा विस्तार गर्न सजिलो बनायो ।

	तर, येशूको सेवा कार्य गालीलमा केन्द्रित हुनुको अर्को कारण सम्भवतः गालीलीहरूको विशेष स्वभाव पनि थियो । यद्यपि उनीहरूलाई सामान्यतः “पछाडि परेको” वा “अपरिपक्व” भनेर चित्रण गरिन्छ, तर यसले उनीहरूको केही महत्त्वपूर्ण गुणहरूलाई बेवास्ता गर्छ। इतिहासकार योसेफसका अनुसार, गालीलीहरू नवाचारप्रति आकर्षित, परिवर्तनप्रति खुला र बिद्रोही स्वभावका थिए ।

	त्यही बिद्रोही स्वभावको झलक येशूको समयपछिको सन् ६ मा भएको रोमी शासनविरुद्धको यहूदी बिद्रोहमा देखिन्छ, जुन गालीली यहूदी यहूदा (जुडास अफ गालीली) द्वारा नेतृत्व गरिएको थियो, र यसको उल्लेख प्रेरितहरूको काम ५:३७ मा पनि पाइन्छ ।

	तर गालीलीहरूको सामाजिक र मानसिक रूपमा परिवर्तनप्रति खुला भएको प्रवृत्तिले संकेत गर्छ कि येशूका नवीन र अनौठा शिक्षाहरूलाई ग्रहण गर्न उनीहरू अरू क्षेत्रका यहूदीहरूभन्दा बढी तयार थिए। यरूशलेमका परम्परावादी यहूदीहरूभन्दा कम परम्परामा बाँधिएका गालीलीहरूले येशूको आफ्नै परिवार र बाल्यकालका चिनजानका केही मानिसहरू बाहेक (मत्ती १३:५४–५८) । सुसमाचारको सन्देशलाई खुला मनले स्वागत गरे । अगमवक्ता यशैयाले भविष्यवाणी गरेझैं, येशूले ल्याएको ज्योति गालीलमा सबैभन्दा चम्किलो रूपमा उदाएको थियो ।

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	४. डेकापोलिस

	4.  Decapolis

	 

	येशूको जीवनकालभर सम्पूर्ण प्यालेस्टाइन  भूभागलाई रोमी शासकहरूले तीनवटा प्रमुख प्रान्तमा विभाजन गरेका थिए । तीमध्ये एउटा डेकापोलिस नामक क्षेत्र थियो, जुन मुख्यतः यर्दन नदी र गलील सागरको पूर्वी किनारमा फैलिएको थियो । यो क्षेत्र आजको आधुनिक इजरायल, सिरिया र जोर्डन राष्ट्रका केही भागहरूमा समावेश हुन्छ। डेकापोलिस भन्ने नाम नयाँ करारमा केवल तीनचोटि मात्र उल्लेख गरिएको छ (मत्ती ४:२५, मर्कुस ५:२०, ७:३१), तर सुसमाचारहरूमा वर्णित केही महत्त्वपूर्ण घटनाहरू यही क्षेत्रमा घटेका थिए ।

	येशूको समयमा डेकापोलिस जसको अर्थ “दस शहरहरू” हुन्छ रोमी साम्राज्यअन्तर्गत केही स्वतन्त्रता पाएका शहरहरूको एक ढिलोढालो रूपमा संगठित समूह थियो। रोमीहरूले यी शहरहरूलाई आफ्नै सांस्कृतिक विशेषताहरू विकास गर्न स्वतन्त्रता दिएका थिए । प्रत्येक शहर आफ्ना वरपरका गाउँ र बस्तीहरूसहित एक पृथक प्रशासनिक इकाइको रूपमा काम गर्दथ्यो । उदाहरणका लागि, गडारा शहर वरपरको क्षेत्रलाई “गडारेनेहरूको क्षेत्र” भनेर चिनिन्थ्यो । पुरातन स्रोतहरूमा डेकापोलिसअन्तर्गत पर्ने शहरहरूको सङ्ख्या कहिले ९ त कहिले १८ समेत उल्लेख गरिएको पाइन्छ, जसले यो स्पष्ट गर्छ कि “दस शहरहरू” भन्ने नाम कुनै निश्चित सङ्ख्यालाई जनाउने होइन, बरु त्यो एक सामान्य नामाकरण हो, जसले सम्पूर्ण क्षेत्रलाई जनाउँथ्यो ।

	डेकापोलिसका अधिकांश बासिन्दाहरू गैरयहूदी (Gentiles) थिए, र उनीहरूको बहुदेववादी धार्मिक परम्पराका कारणले गर्दा यहूदी समाजले उनीहरूलाई अपवित्र र बहिष्कृत मानेको थियो (जस्तै मर्कुस ५:११ मा उल्लेख गरिएको छ) । यहूदी तालमुदका अभिलेखहरू र प्रारम्भिक ख्रीष्टियन लेखकहरूका केही विचारहरूले देखाउँछन् कि यी मानिसहरू यहोशूले प्रतिज्ञाको देशबाट निष्कासित गरेका सात जातिहरूका सन्तान हुन् भन्ने विश्वास प्रचलित थियो (हेर्नुहोसः यहोशू ३:१०, प्रेरित १३:१९) ।

	नयाँ करारले पनि देखाउँछ कि डेकापोलिसमा यहूदी धार्मिक नियमहरूको उल्लङ्घन खुलेआम भइरहेको थियो । उदाहरणस्वरूप, मर्कुस ५:११ मा उल्लेख भएअनुसार, डेकापोलिसका मानिसहरूले सुँगुर पालेका थिए । यहूदी परम्पराअनुसार सुँगुर अशुद्ध जनावर मानिन्छ, त्यसैले उनीहरूले सुँगुर पाल्नु, त्यसको मासु खानु र सम्भवतः बलिको रूपमा प्रयोग गर्नु यहूदी दृष्टिकोणले पूर्ण रूपमा निषिद्ध व्यवहार थियो । यसरी धार्मिक, सांस्कृतिक र ऐतिहासिक दृष्टिले गैरयहूदी डेकापोलिस बासिन्दाहरू यहूदीहरूबाट घृणित र तिरस्कृत थिए ।

	तर यिनै बहिष्कृत मानिसहरूतिर येशूले स्वेच्छाले यात्रा गर्नुभयो, उनीहरूलाई भेट्नुभयो, उनीहरूका समस्या सुन्नुभयो र चमत्कारीक रूपमा उपचार गर्नुभयो । मर्कुस सुसमाचारमा, येशूले गडारेनेहरूका भूमिमा पुगेपछि, एक व्यक्तिबाट दुष्ट आत्मा निकालेको उल्लेख गरिएको छ, जसले येशूको प्रेम र सेवाको सीमा केवल यहूदीहरूमा मात्र सीमित नरहेको देखाउँछ। यो ध्यान दिनुपर्ने कुरा हो कि मत्ती १५:२४ मा येशूले तिरुस र सीदोन क्षेत्रमा रहँदा आफू इस्राएलका हराएका भेडाहरूका लागि मात्र पठाइएको बताउनुभएको थियो। तर जब उहाँ डेकापोलिस पुग्नुभयो, उहाँले स्वतन्त्र रूपमा मानिसहरूलाई निको पार्नुभयो र उपचार प्राप्त गरेका व्यक्तिहरूलाई आफ्ना अनुभवहरू अरूलाई बताउन प्रोत्साहित गर्नुभयो (मर्कुस ५:१९–२०) ।

	येशूको कार्यकलापको यो पक्षले हामीलाई नयाँ दृष्टिकोण दिन्छ, विशेषतः जब हामी सुसमाचारमा वर्णित पाँच हजार र चार हजार मानिसहरूलाई भोजन गराइएको घटनाहरूलाई बुझ्न खोज्छौं । धेरै पाठकहरूले यी दुई घटनाहरू एउटै क्षेत्र वा एउटै प्रसङ्गमा भएको सम्झने गर्छन्, तर वास्तवमा यी दुई घटनाहरू भिन्न स्थानमा भएका थिए पाँच हजारको भोजन यहूदीहरूको पश्चिमी किनारमा (मत्ती १४:१३–२१) र चार हजारको भोजन गैरयहूदीहरूको पूर्वी किनार डेकापोलिसमा भएको थियो (मत्ती १५:२९–३९) ।

	यी घटनाहरूमा येशूले आफ्ना चेलाहरूलाई बाँकी रहेको भोजन सङ्कलन गर्न निर्देशन दिनुभएको थियो। पाँच हजारको भोजनपछि १२ वटा टोकरा बाँकी रहे जसलाई इस्राएलका बाह्र गोत्रहरूको प्रतीकका रूपमा बुझिन्छ जसले देखाउँछ कि ख्रीष्टले समस्त इस्राएलका लागि आत्मिक आहार प्रदान गर्नुभएको थियो । अर्कोतर्फ, डेकापोलिसमा चार हजार मानिसहरूलाई भोजन गराएपछि ७ वटा टोकरा बाँकी रहे जुन सात जातिहरूका प्रतीक मानिन्छन्, जो यहोशूको समयमा प्रतिज्ञाको देशमा बसोबास गरिरहेका थिए । यसले देखाउँछ कि येशूको सुसमाचार यहूदी र गैरयहूदी दुवैका लागि थियो ।

	यसरी हेर्दा येशूले गरिएका चमत्कारहरू केवल क्षणिक भौतिक आवश्यकताको पूर्तिमात्र नभएर, गहिरो धार्मिक र सांस्कृतिक सन्देश पनि बोकेको पाइन्छ । ती घटनाहरू ख्रीष्टको दयालु स्वभाव, धार्मिक सीमाहरू पार गर्न सक्ने साहस, र बहिष्कृतहरूलाई पनि प्रेमपूर्वक समेट्न चाहने सेवाको झल्को दिन्छन् । सम्भवतः त्यही कारणले मत्ती सुसमाचारले भन्छ कि डेकापोलिसबाट धेरै मानिसहरूले येशूको पछि लागे (मत्ती ४:२३–२५) ।

	आज हामीहरूका लागि पनि डेकापोलिससम्बन्धी यी घटनाहरूले एउटा महत्वपूर्ण पाठ दिन्छन् सुसमाचारका सन्देशहरूलाई सही र गहिरो रूपमा बुझ्न हामीले ती कथाहरूको ऐतिहासिक, सामाजिक र सांस्कृतिक पृष्ठभूमिलाई पनि सम्यक रूपमा बुझ्न आवश्यक हुन्छ । यसरी मात्र हामी नयाँ करारका घटनाहरूको वास्तविक अर्थ र महत्वलाई पूर्ण रूपमा आत्मसात् गर्न सक्छौं ।

	५. यहूदीहरू

	 5.   The Jews

	 

	येशू ख्रीष्टको समयमा, इस्राएलका बाह्र कुलहरूमध्ये, उत्तरका दश कुलहरू पहिले नै अश्शूरको आक्रमणपछि बन्दी बनाइएका थिए र त्यसपछि विभिन्न देशहरूमा छरिएर गएका थिए। यता, यहूदियाका मानिसहरू भने मुख्य रूपमा यहूदा र बिन्यामिन कुलका वंशज थिए जसलाई “यहूदीहरू” भनिन्थ्यो जो बबेलको बन्दीत्वबाट फर्केर पुनः इस्राएलमा फर्केका थिए ।

	 

	यिनै कारणले गर्दा, रोमी साम्राज्यभरि इस्राएली मूलका सबै मानिसहरूलाई सामान्य रूपमा “यहूदीहरू” भनेर चिनिन थालियो । तर अर्कोतर्फ, “इस्राएल” र “इस्राएलीहरू” भन्ने पदावलीहरू यहूदीहरूले अझै पनि आफ्नै पहिचानको रूपमा प्रयोग गरिरहे । यसको उदाहरण हामी येशूले निकोदेमसलाई “इस्राएलको गुरु” (यूहन्ना ३:१०) भनेर सम्बोधन गर्नुभएकोमा वा नथानेललाई “साँचो इस्राएली” (यूहन्ना १:४७) भनेर बोलाउनु भएको प्रसङ्गमा देख्न सक्छौं। यी दुई शब्दहरू “यहूदी” र “इस्राएली” नयाँ नियमको समयमा परस्पर विनिमेय (interchangeable) रूपमा प्रयोग गरिन्थे । यसै सन्दर्भमा, यूहन्ना प्रेरितले येशूलाई “इस्राएलको राजा” (यूहन्ना १:४९; १२:१३) भनेर चित्रित गरेका छन्, र त्यसैगरी, येशूलाई “यहूदीहरूको राजा” भनेर क्रूसमा टाँगिएको वर्णन पनि गरिएको छ (यूहन्ना १९:१९-२२) ।

	यद्यपि, सुसमाचारहरूमा “यहूदीहरू” भन्ने शब्दको प्रयोग विभिन्न सन्दर्भमा फरक अर्थमा गरिएको पाइन्छ । कहिलेकाहीँ, यस शब्दले यरूशलेम र यहूदियाका बासिन्दाहरूलाई जनाउँछ, जो गलील क्षेत्रका मानिसहरूभन्दा पृथक थिए; र कहिलेकाहीँ यसले केवल धार्मिक अगुवाहरू वा धार्मिक प्रतिष्ठानका प्रतिनिधिहरूलाई जनाउँछ ।

	यद्यपि ती धार्मिक अगुवाहरू यहूदी संस्कृतिको अभिव्यक्ति हुन् भनेर मानिन्थ्यो, व्यवहारमा भने उनीहरू आफैंले प्रचार गर्ने र शिक्षा दिने धर्मग्रन्थका सिद्धान्तहरूबाट निकै टाढा परेका थिए । बप्तिस्मा दिने यूहन्ना र येशूले उनीहरूको ढोंग, पाखण्ड र साँचो धार्मिकताको अभावका कारण ती धार्मिक अगुवाहरूको कडा आलोचना गर्नुभएको थियो । तर सुसमाचारहरूमा स्पष्ट रूपमा देखिन्छ कि यहूदियाका धेरै साधारण मानिसहरू भने धार्मिक निष्ठामा दृढ थिए । उदाहरणका रूपमा बप्तिस्मा दिने यूहन्नाका माता-पिता जकरियाह र एलिजाबेथ धार्मिक र धर्मपरायण व्यक्तिहरूको रूपमा चित्रित छन् (लूका १:५-८०) । त्यसैगरी, येशूका भौतिक आमाबुबा मरियम र यूसुफ पनि विश्वास र धार्मिकता भएकै कारण परमेश्वरद्वारा चयन गरिएका पात्रहरू थिए (लूका २:१-२१) ।

	त्यसैगरी, येशूका शिक्षाहरू सुन्ने धेरै यहूदीहरू उहाँप्रति सकारात्मक भाव राख्थे र तीमध्ये धेरैले ख्रीष्टियन धर्म अपनाएका थिए । वास्तवमा, प्रारम्भिक ख्रीष्टियन आन्दोलनलाई यहूदी धर्मकै एउटा भित्रको सम्प्रदाय (sect) को रूपमा हेर्ने गरिन्थ्यो । त्यसैले, यदि हामी सुसमाचारहरूमा प्रस्तुत येशूको शिक्षालाई गहिरिएर बुझ्न चाहन्छौं भने, त्यसलाई पहिलो शताब्दीका यहूदीहरू र तिनको सांस्कृतिक पृष्ठभूमिको सन्दर्भमा हेर्नु अनिवार्य हुन्छ ।

	सुसमाचारहरूमा येशूको जीवनलाई इस्राएलीहरूलाई भविष्यवाणीहरूद्वारा दिइएका वाचा र प्रतिज्ञाहरूको परिपूर्ति (fulfillment) को रूपमा प्रस्तुत गरिएको छ । यी प्रतिज्ञाहरू विभिन्न युगका परमेश्वरका सेवकहरूमार्फत दिइएका थिए उदाहरणका लागि, दाउदलाई दिइएको वाचा (भजन ८९:३-४, २९-३६; १३२:११-१७), मोशाको भविष्यवाणी (व्यवस्था १८:१५), अब्राहामलाई दिइएको प्रतिज्ञा (गलाती ३:१६), र यहाँसम्म कि सृष्टिको सुरुवातमा हव्वालाई दिइएको वाचा (उत्पत्ति ३:१५) ।

	यदि हामी येशूको सुसमाचारलाई गहिरो रूपमा बुझ्न चाहन्छौं भने, हामीले सधैं यो सत्यलाई सम्झनुपर्छ कि येशू आफैं यहूदी हुनुहुन्थ्यो । उहाँले यहूदी धर्मअनुसार जीवन यापन गर्नुभएको थियो र उहाँका शिक्षाहरू मुख्य रूपमा यहूदीहरूलाई लक्षित थिए । येशूले शिक्षादिन प्रयोग गर्नुभएको दृष्टान्त र कथाहरू यहूदी श्रोताहरूले सजिलै बुझ्न सक्ने सांस्कृतिक परिवेशमा आधारित थिए । ऐतिहासिक रूपमा पनि हेर्ने हो भने, येशू नै पहिलो व्यक्तिका रूपमा “रब्बी” जसको अर्थ “गुरु” हो भनेर चिनिनुभएको पाइन्छ ।

	हामी जब यो पुस्तकमा अगाडि बढ्दै जान्छौं, हामी पाउँछौं कि सुसमाचारहरू केवल येशूको जीवनका प्रमुख घटनाहरूको वर्णन मात्र होइनन्, बरु ती उहाँका शिक्षाहरूमा मुख्य रूपमा केन्द्रित छन् । यी शिक्षाहरू अध्ययन गर्दा हामीले ती समयका यहूदी श्रोताहरूको दृष्टिकोणबाट बुझ्न प्रयास गर्नुपर्छ । उदाहरणको रूपमा, येशूको “ज्योतीको सन्तान” को दृष्टान्तलाई धेरै ख्रीष्टियनहरूले “पिता परमेश्वरले आफ्ना पापी सन्तानलाई क्षमा गर्नु भएको कथा” को रूपमा व्याख्या गर्छन् । यद्यपि यो व्याख्या पूर्ण रूपमा गलत होइन, तर त्यस समयका यहूदी श्रोताहरूले यो दृष्टान्त सुन्दा तुरुन्तै एउटा कुरा पक्कै ध्यान दिन्थे – त्यो हो, कथामा दुई जना छोरा छन्, जसमा एक असल र अर्को खराब छ ।

	यस्तो कथाले तत्कालै यहूदीहरूलाई विभिन्न पुराना पात्रहरूको सम्झना गराउँथ्यो कयिन र हाबिल, इस्माएल र इसहाक, एसाव र याकूब, यूसुफ र उनका दाजुभाइहरू । यद्यपि दाजुभाइबीचको ईर्ष्या यस दृष्टान्तको मूल विषय नहुन सक्छ, तर यो पक्षलाई नजरअन्दाज गर्नु भनेको जुन यहूदी श्रोताहरूले अवश्य हेर्थे - दृष्टान्तको गहिरो अर्थ नबुझ्नु हो । विशेषगरी, जेठो छोराको अक्षमशील व्यवहार र त्यसप्रतिको समाजको मूल्याङ्कनलाई नबुझ्नु हो।

	यही तरिकाले, जब हामी सुसमाचारहरूमा येशूका शिक्षाहरू पढ्दै अगाडि बढ्छौं, हामीले निरन्तर रूपमा यहूदी सांस्कृतिक र धार्मिक दृष्टिकोणलाई ध्यानमा राख्नुपर्ने हुन्छ । यसले मात्र हामीलाई येशूका सन्देशहरूलाई पूर्ण र गहिरो रूपमा बुझ्न मद्दत पुर्‍याउनेछ ।

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	६. रोमीहरू 

	6.   The Romans

	 

	यहूदी देशमा रोमीहरूको उ   पस्थितिसँग सुसमाचारहरूको कथा गहिरो रूपमा गाँसिएको छ । सुसमाचारहरूमा देखिने घटनाहरू केवल धार्मिक दृष्टिले मात्र होइन, ऐतिहासिक तथा राजनीतिक दृष्टिले पनि अत्यन्त महत्त्वपूर्ण छन्। उदाहरणका लागि, सम्राट अगस्टसले सम्पूर्ण रोमी संसारमा जनगणना गराउने आदेश दिएको घटना (लूका २:१–७)ले येशूलाई बेतलेहेममा जन्मन बाध्य बनाउँछ  । यही रोमी जनगणनाले येशूको जन्मको स्थान भविष्यवाणी अनुरूप बेतलेहेम बनाउँछ  । अर्कोतर्फ, येशूको क्रूसमा मृत्यु हुँदा उभिएको रोमी सेनापतिको अभिव्यक्तिसमेत (मत्ती २७:५४) रोमी उपस्थिति र त्यसको धार्मिक प्रभावको महत्वपूर्ण संकेत हो ।

	तर यी घटनाहरूको गहिरो अर्थ बुझ्नका लागि, हामीले त्यस समयमा यहूदियामा रहेको रोमी शासनको पृष्ठभूमिलाई स्पष्ट रूपमा बुझ्न आवश्यक हुन्छ । येशूको जीवनभन्दा केही दशकअघि नै रोमी साम्राज्यले पूर्वी भूमध्यसागर क्षेत्रमा आफ्नो राजनीतिक प्रभाव विस्तार गरिसकेको थियो । ई.पू. ४० सम्म आइपुग्दा यहूदी भूमि रोमी साम्राज्यअन्तर्गतको एक प्रान्त भइसकेको थियो, जहाँ यहूदी कठपुतली राजाहरू रोमीहरूको अनुमतिमा शासन गर्थे । जब राजा हेरोद महानको मृत्यु ई.पू. ४ मा भयो, सम्राट अगस्टसले उनको राज्यलाई उनका तीन छोराहरू हेरोद अन्तिपास, फिलिप र अर्केलाउस बीच बाँडिदिए । तीमध्ये अर्केलाउस यहूदिया र सामरियाको शासक बने, तर उनको शासन यति कठोर र अलोकप्रिय थियो कि यहूदी र सामरी दुवैले रोमसँग उजुरी गरे । परिणामस्वरूप, ई. ६ मा यहूदिया रोमी प्रान्त सिरियामा समाहित भयो र प्रत्यक्षरूपमा एक रोमी गभर्नरद्वारा शासित हुन थाल्यो ।

	सुसमाचारहरूमा रोमी शासनको प्रभाव प्रस्ट रूपमा देखिन्छ । यद्यपि यहूदीहरू र रोमी शासकहरूबीच गहिरो असन्तुष्टि र तनाव थियो, रोमीहरूले त्यहाँका केही प्रमुख शहरहरूको विकासमा योगदान पुर्‍याएका थिए । भूमध्यसागरको किनारमा रहेको कैसरिया, जुन यहूदियाको प्रशासनिक राजधानी बनाइएको थियो, र गालीलको टिबेरियास, जुन सम्राट टिबेरियसको नामबाट राखिएको थियो यी शहरहरू सुसमाचारहरूमा उल्लेख भएका छन् र रोमी सांस्कृतिक प्रभावको उदाहरण हुन् ।

	यहूदिया प्रान्तमा शान्ति कायम राख्न र विद्रोहहरूलाई दबाउन रोमी सैनिकहरू खटाइएका थिए । ती विद्रोहहरू बारम्बार भइन्थे र रोमीहरूले ती विद्रोहहरूलाई छिटो र कठोर ढंगले दबाउँथे । यरूशलेममा दुई समुह (प्रत्येकमा करिब ५०० सैनिक) खटाइएको थियो (प्रेरित २३:२३–३२), तेस्रो समुह काइसरियामा राजधानीको सुरक्षा गर्नका लागि राखिएको थियो (प्रेरित १०:१) । अन्य दुई समुहहरू प्रान्तभर कार्यरत थिए (प्रेरित २७:१), र एक घोडचढी दस्तासमेत परिचालित गरिएको थियो (प्रेरित २३:३२) ।

	सैन्य सेवामा खटाइएका सबैजना रोमी मूलका थिएनन् । धेरै सैनिकहरू स्थानीय रूपमा भर्ती गरिएका थिए, जसमा सम्भवतः येशूको क्रूसारोपणमा संलग्न भएका केही सैनिकहरू पनि थिए । कतिपय समुहहरू सामरी सैनिकहरूबाट बनाइएको प्रमाण पनि पाइन्छ । यी सैन्य दस्ताहरूको नेतृत्व सेन्टुरियनहरूले गर्थे, जसले लगभग ८० सैनिकहरूको कमाण्ड सम्हाल्थे (यद्यपि परम्परागत रूपमा “सेन्टुरियन” शब्दले सय जना सैनिकहरूलाई जनाउँथ्यो) । नयाँ नियममा सात जना सेन्टुरियनहरूको उल्लेख पाइन्छ, जसमा दुई जनालाई विशेष रूपमा सुसमाचारहरूमा महत्त्वपूर्ण स्थान दिइएको छ—एकजना जसले येशूलाई आफ्ना सेवक निको पार्न आग्रह गरे (मत्ती ८:५–१३), र अर्का जसले येशूको मृत्युपछि घोषणा गरे, “यो मानिस साँच्चै परमेश्वरको पुत्र थिए” (मत्ती २७:५४) । यद्यपि ती अन्यजाति थिए र यहूदीहरूले उनीहरूलाई तिरस्कारको दृष्टिले हेर्थे, नयाँ नियमले उनीहरूलाई धार्मिक, सम्मानित र विश्वासयोग्य पात्रका रूपमा चित्रण गर्छ ।

	यहूदियामा कार्यरत रोमी गभर्नरहरू उच्चपदस्थ सैन्य अधिकारीहरू हुन्थे । उनीहरूको भूमिका केवल प्रशासनिक मात्र थिएन, उनीहरूले कर सङ्कलन, निर्माण कार्यहरूको निरीक्षण, न्यायिक कार्य, र मृत्युदण्ड दिने अधिकार पनि प्रयोग गर्थे। मृत्युदण्ड दिने सर्वोच्च अधिकार केवल उनीहरूसँगै सीमित थियो, किनभने उनीहरू रोमी राज्यका क्षेत्रीय प्रतिनिधि थिए। सुसमाचारहरूमा केही गभर्नरहरूको नाम आए पनि, पोन्तियस पिलातसको बारेमा मात्र विस्तृत विवरण पाउन सकिन्छ । उनको नाम नयाँ नियममा ५० भन्दा बढी पटक उल्लेख गरिएको छ । ऐतिहासिक अभिलेखहरूमा पनि उनको उल्लेख भएको पाइन्छ । सन् १९६१ मा कैसरियामा भएको पुरातात््ि‌वक खोजले उनको शासनकालको पुष्टि गर्दछ ।

	तर, पिलातसको व्यक्तिगत जीवनका बारेमा विस्तृत जानकारी उपलब्ध छैन । सुसमाचारहरूले उनलाई येशूविरुद्ध यहूदी धार्मिक अगुवाहरूले लगाएका झूटा आरोपहरूको सन्दर्भमा दबाबमा परेका एक गभर्नरका रूपमा देखाउँछन् । उनी येशूलाई निर्दोष ठान्दथे र मृत्यु दण्ड दिन अनिच्छुक थिए, त्यसैले उनले येशूलाई छुटाउन अनेकौँ प्रयास गरे । तर अन्ततः उनले भीडको दबाबमा परेर येशूलाई क्रूसमा चढाउन आदेश दिए । केही वर्षपछि, सामरीहरूबीच भएको विद्रोहलाई असफल रूपमा दबाउन खोजेकै कारण उनलाई रोम फिर्ता बोलाइएको थियो। सन् ३९ तिर उनको मृत्यु भएको अनुमान गरिन्छ ।

	यद्यपि पिलातुस सबैभन्दा कुख्यात रोमी पात्र मानिन्छन्, नयाँ नियममा उल्लेखित धेरै रोमी पात्रहरू सम्मानित र विश्वासयोग्य देखिन्छन् । सायद यही कारणले प्रेरितहरूको पुस्तक वर्णित सेन्टुरियन कोर्नेलियस ख्रीष्टमा विश्वास गर्ने पहिलो अन्यजाति व्यक्ति बनेका हुन् (प्रेरित १०) । यद्यपि रोमीहरू यहूदीहरूका लागि क्रूर शासकको रूपमा कुख्यात थिए, सुसमाचारहरूले देखाउँछन् कि येशू र प्रारम्भिक ख्रीष्टियन मण्डलीले परमेश्वरतर्फ फर्किएका रोमीहरूलाई पूर्ण रूपमा स्वीकार गरेका थिए । कतिपय अवस्थामा, ती रोमी पात्रहरूको विश्वास यहूदीहरूको भन्दा अझ प्रगाढ, स्पष्ट र प्रभावकारी देखिन्छ । यसले सुसमाचारको सार्वभौमिक सन्देश—जातीय र सांस्कृतिक सीमाभन्दा माथि उठेर ख्रीष्टको प्रेम र उद्धार सबैको लागि हो भन्ने तथ्यलाई अझ बलियो बनाउँछ ।

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	७. धार्मिक समूहहरू 

	7.   The Religious Groups

	 

	यहूदी धार्मिक इतिहास र नयाँ नियम अध्ययन गर्दा, प्रारम्भिक शताब्दीका यहूदी समाजमा फारिसी, सदूकी, एस्सेनी तथा जीलोटजस्ता धार्मिक समूहहरू ठूलो संख्यामा थिए भन्ने धारणा सहजै बन्न सक्छ । तर ऐतिहासिक दृष्टिले त्यो धारणा पूर्णतः सत्य होइन । यहूदी इतिहासकार जोसेफसका अनुसार यरूशलेमको कुल जनसंख्या अनुमानित एक लाख वा सोभन्दा बढी भए पनि फारिसीहरूको संख्या केवल झण्डै ६,००० थियो, र सदूकी तथा अन्य समूहहरू अझै थोरै संख्यामा थिए । यद्यपि, यी साना समूहहरूले अत्यधिक धार्मिक र सामाजिक प्रभाव राख्थे । त्यसैले नयाँ नियमलाई गहिरो रूपमा बुझ्न यी समूहहरूको भूमिकालाई जान्नु आवश्यक छ ।

	 

	एस्सेनीहरू (Essenes) :

	एस्सेनीहरूको बारेमा आज हामीले सबैभन्दा धेरै जानकारी पुरातात्विक दृष्टिले मृत सागर नजिकै फेला परेका ग्रन्थहरू (Dead Sea Scrolls) बाट पाएका छौं । ती ग्रन्थहरूले एक सानो, तर अति अनुशासित र धार्मिक समुदायको जीवनशैली चित्रण गर्छन् । एस्सेनीहरूले मन्दिर र सभाघरहरूमा प्रचलित धार्मिक अभ्यासहरूलाई भ्रष्ट ठानेका कारण, यूदियाको मरुभूमि क्षेत्रमा सरेर पवित्रशास्त्र अध्ययन, व्याख्या, प्रार्थना, उपवास र कठोर धार्मिक जीवन अभ्यास गर्ने मठ समुदाय स्थापना गरेका थिए ।

	एस्सेनीहरूको विश्वास फरक–फरक भए पनि, तिनीहरूको सोच फारिसी र सदूकीहरूका विचारहरूबीचको मिलनबिन्दुजस्तो देखिन्थ्यो । सदूकीहरू जस्तै तिनीहरूले आफूहरूलाई साँचो याजक ठान्दथे भने, फारिसीहरूजस्तै आफूहरूलाई “शुद्ध“ भन्न गर्व गर्थे । तिनीहरू उपवास, निष्ठा, शुद्धता र कष्टसाध्य व्यवहारमा दृढ थिए । फारिसीहरूजस्तै मृत्युपछिको जीवनमा विश्वास गर्थे तर सदूकीहरूझैं शारीरिक पुनरुत्थान अस्वीकार गर्थे ।

	नयाँ नियममा एस्सेनीहरूको प्रत्यक्ष उल्लेख नभए तापनि तिनीहरूको धेरै अभ्यासहरू प्रारम्भिक ख्रीष्टियन अभ्यासहरूसँग मिल्दोजुल्दो देखिन्छ । उदाहरणका लागि, दीक्षित हुने क्रममा बप्तिस्मा लिनुपर्ने परम्परा र सामूहिक भोजनको अभ्यास प्रेरित २:४२-४६ सँग मेल खान्छ । उनीहरूले सम्पत्ति त्याग गरेका थिए, सामूहिक रूपमा बस्दथे, र उनीहरूको जीवनशैली बप्तिस्मादिने युहन्नासँग तुलनायोग्य थियो,जो मृत सागरको नजिकै जङ्गल क्षेत्रमा बसेर प्रचार, बप्तिस्मा, र धार्मिक सुधारको आह्वान गरिरहेका थिए ।

	 

	जीलोटहरू (Zealots):

	जीलोटहरू पहिलो शताब्दीको उत्तरार्धमा उदाएका एक उग्र धार्मिक राजनीतिक आन्दोलन थिए, जसको उद्देश्य रोमी शासनविरुद्ध विद्रोह गर्नु थियो । जोसेफसका अनुसार, जीलोट आन्दोलनको सुरुआत इस्वी सन् ६ मा यहूदा गलीलीले गरेका थिए, जसलाई रोमीहरूद्वारा मृत्युदण्ड दिइएको थियो । त्यो आन्दोलन क्रमशः बलियो बन्दै गयो र अन्ततः इस्वी सन् ६६-७३ मा भएको रोमीविरुद्धको ठूलो बिद्रोहमा परिणत भयो, जसको परिणाम स्वरूप दोस्रो मन्दिर पूर्णरूपमा नष्ट भयो ।

	जीलोटहरू केवल राजनीतिक क्रान्तिकारी मात्र थिएनन; उनीहरू परमेश्वरका व्यवस्थाप्रति गहिरो समर्पित रहन्थे । ‘जीलोट’ शब्दको मौलिक अर्थ “उत्साही” हो जसले परमेश्वरको विधिको रक्षा गर्ने भावना व्यक्त गर्थ्यो। तिनीहरू मूर्तिपूजाको घोर विरोधी थिए, र रोमी शासनलाई परमेश्वरविरोधी ठान्दथे। विचारधाराको दृष्टिले उनीहरू फारिसीहरूसँग धेरै कुरामा सहमत थिए ।

	नयाँ नियममा जीलोटहरूको सन्दर्भ केही स्थानहरूमा मात्र पाइन्छ । प्रेरित ५:३७ मा यहूदा गलीलीको उल्लेख छ । यस्तै, येशूका बाह्र जना चेलाहरू मध्ये एक सिमोनलाई “जीलोट” भनेर चिनाइन्छ (मर्कूस ३:१८), जसको सम्भावित पूर्वसंबन्ध यो समूहसँग थियो । रोमी विरोधी कार्यमा संलग्न बारब्बास पनि जीलोट नै थिए भन्ने धेरै विद्वानको विश्वास छ । प्रेरित २२:३ र गलाती १:१४ मा पावलको उत्साहपूर्वक धर्मअनुयायी भएको वर्णनबाट कतिपयले उनलाई पनि प्रारम्भिक जीलोट प्रभावमा परेको हुनसक्छन् भन्ने मान्यता राख्छन् । यसबाट स्पष्ट हुन्छ कि जीलोटहरूको प्रभाव सुसमाचारको युगमा उल्लेखनीय थियो ।

	 

	सदूकीहरू (Sadducees):

	सदूकीहरू मुख्यत : याजकीय वर्गका सदस्य थिए, जसले मन्दिरको पूजापाठ र प्रशासनिक कार्यहरू नियन्त्रण गर्थे । सनहेद्रिनमा तिनीहरूको ठूलो प्रभाव थियो र रोमी शासकसँग मिलेर यहूदी समाजको उच्च तहको शासन सञ्चालन गर्थे । तिनीहरू प्रतिष्ठित, धनी र राजनीतिक रूपमा प्रभावशाली वर्गसँग सम्बन्धित थिए ।

	सदूकीहरू केवल तोरामा आधारित व्यवस्था (Pentateuch) मात्र स्वीकार्दथे । फारिसीहरूले भने सम्पूर्ण यहूदी धर्मग्रन्थ र मौखिक परम्पराहरू स्वीकार्दथे। सदूकीहरूले आत्माको अस्तित्व, मृत्युपछि जीवन, र शारीरिक पुनरुत्थानलाई अस्वीकार गर्थे (मर्कूस १२:१८-२७) । यी सिद्धान्तहरूमा तिनीहरूको फारिसीहरूसँग बारम्बार विवाद भइरहन्थ्यो ।

	सामान्य जनताबीच सदूकीहरू अलोकप्रिय थिए, विशेष गरी तिनीहरूले रोमी नियमहरू कार्यान्वयनमा भूमिका खेलेका कारण । तिनीहरूले येशूजस्ता लोकप्रिय धार्मिक व्यक्तित्वलाई खतरा ठान्दथे र तिनको दमन गर्न सक्रिय थिए । येशू र युहन्ना बप्तिस्मादाताले उनीहरूको धार्मिक पाखण्ड र सत्तालोलुपताका लागि कठोर आलोचना गर्नुभएको पाइन्छ। इस्वी सन् ७० मा मन्दिर नष्ट भएपछि सदूकीहरूको अस्तित्व नै समाप्त भयो, किनभने उनीहरूको सम्पूर्ण प्रभाव मन्दिरमै केन्द्रित थियो ।

	 

	फरिसीहरू (Pharisees):

	फारिसीहरू सबै यहूदी धार्मिक समूहहरूमध्ये सबैभन्दा ठूलो, प्रभावशाली र आम जीवनमा संलग्न समूह थिए। नयाँ नियममा यिनैको उल्लेख सबैभन्दा बढी पाइन्छ। फारिसी भन्नाले “पृथक गरिएका” भन्ने जनाउँछ । तिनीहरूले आफूलाई शुद्धताको लागि संसारबाट अलग राख्ने प्रयास गर्थे – खासगरी मूर्तिपूजा, रोमी प्रभाव र सांसारिक अशुद्धताबाट ।

	मन्दिरको विधि संचालन याजकहरूले गर्थे भने फारिसीहरू, विशेष गरी शास्त्रीहरू, धार्मिक शिक्षाद्वारा जनतालाई मार्गदर्शन गर्थे (मत्ती २३:२-३) । तिनीहरूले लेखिएको व्यवस्था मात्र होइन, मौखिक परम्परालाई पनि पवित्र मानेका थिए जसलाई उनीहरूले सिनै पर्वतमा मोशासँगै प्राप्त भएको विश्वास गर्थे। यस मौखिक परम्पराको माध्यमबाट तिनीहरूले ‘कानूनको वरिपरि बार लगाउने’ कार्य गर्थे जसको अर्थ थियो कि मूल व्यवस्था उल्लंघन नहोस् भनेर अतिरिक्त नियमहरूको संरक्षण निर्माण गर्नु ।

	येशूले यी मानवनिर्मित नियमहरूको कठोर आलोचना गर्नुभयो – विशेष गरी तिनको पाखण्ड, धर्ममा प्रेमको अभाव, र परमेश्वरको सन्देशलाई बोझिलो बनाउने प्रवृत्तिको विरोध गर्नुभयो (मत्ती २३:४; मर्कूस ७:१-९, १३) । यद्यपि, फारिसीहरूको केही विश्वासहरू येशूको शिक्षासँग नजिक थिए जस्तै, मानिसलाई नैतिक स्वतन्त्रता छ भन्ने, मृत्युपछि न्याय हुने, र पुनरुत्थानको विश्वास। फारिसी निकोदेमसले येशूमा विश्वास गरे (यूहन्ना ३), र पावल पनि रूपान्तरण हुनुअघि फारिसी थिए, जो गमालिएल नामक ख्यातिप्राप्त फारिसी शिक्षकका शिष्य थिए (प्रेरित ५:३४; २२:३) । येशू र पावल दुवैले तर्क र बहसमा फारिसीहरूको शैली प्रयोग गरेका थिए ।

	फारिसीहरूले सभाघरको विकासमा योगदान दिएका थिए,जुन मन्दिर बाहिर आराधना, शिक्षा र समुदायको केन्द्रका रूपमा उपयोग हुन्थ्यो (लूका ११:४३) । जब मन्दिर नष्ट भयो र अन्य धार्मिक समूहहरू समाप्त भए, फारिसीहरू सक्रिय रहे र यिनैबाट आधुनिक रब्बी यहूदी धर्मको आधार निर्माण भयो ।

	 

	८. तिरस्कृतहरू

	 8. The Despised

	 

	दुर्भाग्यवश, येशूको समयको यहूदी समाजमा धेरैजसो धार्मिक मानिसहरूले आफूलाई शुद्ध र धर्मपरायण ठानेर अरूलाई तुच्छ, अपवित्र र अस्वीकार्य मानेका थिए। नयाँ नियमले स्पष्ट रूपमा देखाउँछ कि सबै यहूदीहरू घृणाले भरिएका थिएनन् उदाहरणका लागि, येशू स्वयम् यहूदी हुनुहुन्थ्यो - तर घृणा र बहिष्करणको समस्या यति व्यापक थियो कि यस बिना नयाँ नियमका धेरै अंशको यथार्थ व्याख्या गर्न असम्भवजस्तै हुन्छ । त्यो समयको समाजमा कतिपय वर्गहरू जातीयता, पेशा, वा व्यक्तिगत अवस्थाका आधारमा सामाजिक रूपमा बहिष्कृत मानिन्थे ।

	 

	गैरयहूदीहरू र सामारीहरू

	येशूको समयका यहूदीहरूले गैरयहूदीहरू (हिब्रुमा ‘गयिम’, जसको अर्थ ‘जातिहरू’) लाई परमेश्वरबाट टाढा रहेका मूर्तिपूजकहरूका रूपमा हेर्थे। उनीहरूलाई “अशुद्ध” भनिन्थ्यो, र कहिलेकाहीं त “कुकुरहरू” भन्ने अपमानजनक शब्द प्रयोग गरेर तुच्छ बनाइन्थ्यो । उनीहरूसँग सम्पर्क राख्नु पनि हेपिएको कार्य मानिन्थ्यो । गैरयहूदीहरूलाई यरूशलेमको मन्दिरको भित्री भागमा प्रवेश गर्न अनुमति थिएन, र सामान्य जीवनका गतिविधिहरूमा पनि यहूदीहरू प्रायः उनीहरूबाट टाढा बस्न रुचाउँथे । रोमीहरू, जो यहूदिया क्षेत्रमाथि शासन गर्थे, विशेष रूपले निन्दा र तिरस्कारका पात्र थिए । त्यसैगरी, सामारीहरू जो आधा यहूदी र आधा गैरयहूदी थिए समेत अशुद्ध र घृणास्पद ठानिन्थे (यूहन्ना ४:९; ८:४८) ।

	तर येशूले समाजको यस्तो सोचाइलाई स्पष्ट रूपमा अस्वीकार गर्नुभयो । सुसमाचारहरूमा हामी पाउँछौं कि उहाँले गलीलको सीमावर्ती क्षेत्र, डेकापोलिस (यहूदियाको पूर्वी भाग) र टायर र सैदोन (पश्चिमी भाग) जस्ता गैरयहूदी क्षेत्रहरूमा गएर त्यहाँका मानिसहरूसँग सम्पर्क गर्नुभयो (मत्ती ४:१३–१६; १५:२१; मर्कूस ७:३१) । उहाँले गैरयहूदीहरूलाई निको पार्नुभयो, प्रेम गर्नुभयो, र उनीहरूलाई विश्वासको उदाहरणका रूपमा प्रस्तुत गर्नुभयो (यूहन्ना १०:१६) । यशैया ४९:६ र लूका २:३२ मा भविष्यवाणी गरिएको थियो कि परमेश्वरले एक दिन गैरयहूदीहरूसँग पनि कार्य गर्नुहुनेछ, तर येशूको व्यवहारले त्यो भविष्यवाणीको पूर्तिमा देखिँदासमेत धेरै यहूदीहरूले उहाँको यस्तो व्यवहारलाई अस्वीकार गरे ।

	 

	कर संकलक र वेश्याहरू

	रोमी शासनको अधीनमा यहूदियाका यहूदीहरूले रोमी सरकारलाई कर तिर्नुपर्ने हुन्थ्यो, जुन कर उठाउने काम यहूदी कर संकलकहरूले गर्थे उनीहरूलाई पब्लिकन (उगदष्अिबलक) भनिन्थ्यो । यिनीहरू आफ्नै जातिविरुद्ध विदेशी शक्तिको पक्ष लिएर कर उठाउँथे, त्यसैले घाती मानिन्थे । साथै, धेरैजसो कर संकलकहरू भ्रष्ट थिए र अतिरिक्त कर असुल गर्थे (लूका ३:१२)। उनीहरूलाई वेश्याहरू, चोरहरू, र हत्याराहरूको स्तरमा राखिन्थ्यो, र कहिलेकाहीं “अधिकारप्राप्त डाकूहरू” भनेर अपमान गरिन्थ्यो । यिनीहरूलाई मन्दिर प्रवेश निषेध गरिएको थियो, र सभाघरमा समेत उनीहरूलाई अछुतझैँ व्यवहार गरिन्थ्यो। लूका १८:१३ मा कर संकलक टाढा उभिएको देखिन्छ यो धार्मिक समाजमा उनीहरूको बहिष्करणको स्पष्ट चित्र हो । 

	तर येशूले समाजको यस्तो तिरस्कारलाई सिधा चुनौती दिनुभयो । उहाँले कर संकलकहरूसँग खाजा खाउनुभयो (मार्कूस २:१५–१६), उनीहरूसँग प्रेमपूर्वक व्यवहार गर्नुभयो, र तीमध्ये एक मत्तीलाई आफ्ना बाह्र चेलामध्ये एकको रूपमा चयन गर्नुभयो (मत्ती ९:९) । उहाँले अरू कर संकलकहरूलाई पनि उद्धार दिनुभयो (लूका १९:२, ९–१०) ।

	यस्तै गरी, वेश्यावृत्ति पनि समाजमा घृणाको विषय थियो। रोमी सैनिकहरूलाई विवाह गर्न नपाइने नियमका कारण वेश्यावृत्ति बढी फैलिएको थियो । धेरै महिलाहरू विशेषतः गरिब र पूर्वदासीहरू आर्थिक बाध्यताका कारण वेश्यावृत्तिमा संलग्न हुन्थे । समाजले यिनीहरूलाई “पापी” ठान्थ्यो र तिरस्कार गर्थ्यो। तर येशूले उनीहरूप्रति गहिरो सहानुभूति देखाउनुभयो । उहाँले उनीहरूसँग संवाद गर्नुभयो, प्रेम गर्नुभयो, र एक अवसरमा त स्पष्ट रूपमा भन्नुभयो, “कर संकलक र वेश्याहरू तिमीहरूभन्दा पहिले परमेश्वरको राज्यमा प्रवेश गर्दैछन” (मत्ती २१:३१–३२) । येशूका खुट्टामा महँगो अत्तर खन्याउने महिला पनि सम्भवतः सोही वर्गकी प्रतिनिधि थिइन् (मत्ती २६:६–७) ।

	 

	गरीब र अपांगहरू

	त्यो समयको समाजमा गरीब, बिरामी, अपांग र अन्य असहाय वर्गहरूलाई पनि “पापी” ठानिन्थ्यो । येशू स्वयं एउटा सानो, साधारण, गरीब परिवारमा जन्मनु भएकाले उहाँको जीवनले गरिबीप्रति गहिरो सहानुभूति र सशक्त सन्देश बोकेको थियो । चेलाहरूले एक दृष्टिविहीन मानिसबारे येशूसँग सोधे, “उहाँका चेलाहरूले उहाँलाई सोधे, “रब्बी, कसले पाप गर्‍यो, यसले कि यसका आमा–बुबाले, र यो अन्धो जन्म्यो?” (यूहन्ना ९:२) । यो प्रश्न समाजमा व्याप्त विचारधाराको प्रतिविम्ब हो, जसले अपांगतालाई पापको प्रत्यक्ष परिणाम ठान्थ्यो ।

	यस्ता मानिसहरूलाई मन्दिरको भित्री भागमा जान अनुमति थिएन; उनीहरू केवल बाहिरी आँगन, जसलाई गैरयहूदीहरूको आँगन भनिन्थ्यो, त्यहीँ बस्न बाध्य थिए (प्रेरित ३:१–२) । अपांग र गरीब वर्गहरू धार्मिक जीवनबाट वञ्चित थिए, र सामाजिक जीवनको छेउमा राखिन्थे ।तर येशूले यस्तो बहिष्करण र अन्यायपूर्ण धारणा विरुद्ध एक नयाँ बाटो खोल्नुभयो। उहाँले भोकाहरुलाई खाना खुवाउनुभयो (मत्ती १५:३२), बिरामीहरूलाई निको पार्नुभयो (मत्ती १५:३०), र गरीबहरूलाई “धन्य” भन्नुभयो (लूका ६:२०) । एकपटक निको पारिएको व्यक्तिलाई उहाँले “अब पाप नगर” भन्नुभयो (यूहन्ना ५:१४), तर यसलाई अपांगता सधैं पापको फल हो भन्ने तर्कमा लागू गर्नु यथोचित होइन । येशूले सामाजिक, धार्मिक, र सांस्कृतिक बहिष्करणलाई तोडेर तिरस्कृतहरू, अपमानितहरू, र अस्वीकार गरिएकाहरूप्रति प्रेम, आदर, र स्वागतको भाव देखाउनुभयो । उहाँ उनीहरूकै घर गइरहनुभयो, जब समाजले मन्दिरका ढोका बन्द गरिरहेको थियो । येशूको उद्धारकार्य यसैमा प्रकट हुन्छ,उहाँले सबैका निम्ति मुक्ति ल्याउनुभयो, र सबै वर्ग, जात, र स्थितिका मानिसहरूलाई अंगाल्नुभयो। यही प्रेम, यही समावेशिता, र यही अनुग्रह उहाँको सेवकाइको सार हो ।

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	भाग तीन : मत्तीको वृतान्त

	PART THREE: MATTHEW’S STORY

	 

	 

	 

	 

	 

	 

	 

	 

	 

	 

	 

	 

	 

	 

	९. मत्तीको सुसमाचार  

	9.The Gospel of Matthew

	 

	प्रारम्भिक मण्डलीको सर्वसम्मत परम्पराअनुसार मत्तीले लेखेको सुसमाचार सबैभन्दा पहिले लेखिएको ठानिन्छ । उदाहरणस्वरूप, प्रख्यात चर्च फादर युसेबियसले मत्तीको सुसमाचार लेखिएको मिति इस्वी सम्वत् ४१ को आसपास रहेको उल्लेख गरेका छन् । यही कारणले गर्दा मत्तीको सुसमाचार हाम्रो अंग्रेजी बाइबलहरूमा रहेका चार सुसमाचारहरूमध्ये पहिलो स्थानमा राखिएको छ । यद्यपि आजका धेरैजसो नयाँ नियमका विद्वानहरू विश्वास गर्छन् कि मर्कूसले लेखेको सुसमाचार नै सबैभन्दा पहिला लेखिएको थियो र मत्तीको सुसमाचार त्यसपछि  सम्भवतः इस्वी सम्वत् ७० पछाडि लेखिएको हुन सक्छ । तथापि, उक्त अघिल्लो मितिलाई पूर्णरूपमा अस्वीकार गर्ने कुनै ठोस र निश्चित प्रमाणहरू उपलब्ध छैनन् । जुनसुकै अवस्थामा पनि, मत्तीको सुसमाचार चारै सुसमाचारहरूमध्ये पहिलो वा दोस्रो स्थानमा लेखिएको भन्ने कुरामा विद्वानहरूबीच सामान्य सहमति पाइन्छ । विशेषतः, मत्तीको सुसमाचार येशूको जीवन र शिक्षाहरूको बोधका लागि अत्यन्तै महत्वपूर्ण दस्तावेज हो भन्ने कुरा विवादरहित छ ।

	 

	मत्ती को थिए ?

	नयाँ नियम अनुसार, मत्ती (जसलाई लेवी पनि भनिन्छ) येशूले प्रत्यक्ष रूपमा कर सङ्कलकको हैसियतबाट चेलाको रूपमा चुनिएका व्यक्ति हुन् (मत्ती ९:९) । मत्तीको सुसमाचारमा लेखक वित्तीय विषयवस्तु र कर प्रणालीप्रति परिचित रहेको अनेकौँ प्रमाणहरू पाइन्छन् । अन्य तीन सुसमाचारहरूसँग तुलना गर्दा मत्तीमा धन, कर र वित्तीय विषयमा धेरै उल्लेखहरू छन् । मत्ती नै एक मात्र सुसमाचार लेखक हुन् जसले मन्दिर करसम्बन्धी कथा (१७:२४–२७) उल्लेख गरेका छन् । साथै, उनले येशूका वित्तीय दृष्टान्तहरू जस्तै १८:२४–३५ को अनुत्तीर्ण सेवकको दृष्टान्त, २०:१–१६ को दाखबारीको मजदूरहरूको दृष्टान्त विशेष रूपमा समावेश गरेका छन् ।

	अन्य कुनै पनि नयाँ नियमका लेखकभन्दा बढी मत्तीले धनको दुरुपयोगसम्बन्धी विषयमा चर्चा गरेका छन् । मत्तीको सुसमाचारमा मात्र येशूको चिहानका रक्षकहरूलाई मौन राख्न घूस दिइएको घटनाको वर्णन (२८:११–१५) पाइन्छ । साथै, यहूदाले येशूलाई धोका दिएबापत प्राप्त गरेको पैसाले के गरियो भन्ने विषय पनि (२७:३–१०) यहीं उल्लेख गरिएको छ। लूका सुसमाचारमा “तपाईंहरू परमेश्वर र धनलाई एकैसाथ सेवा गर्न सक्नुहुन्न” भन्ने भनाइ पाइन्छ भने, मत्तीले अझ प्रखर भाषा प्रयोग गर्दै “तपाईंहरू धनको दास बन्न सक्नुहुन्न” (६:२४) भनी स्पष्ट रूपमा घोषणा गरेका छन् ।

	 

	मत्तीको श्रोता वर्ग

	सामान्य रूपमा हेर्दा, मत्तीको यहूदी पृष्ठभूमि र पहिचानले उनको सुसमाचारमा गहिरो प्रभाव पारेको स्पष्ट देखिन्छ । अन्य कुनै पनि सुसमाचार लेखकभन्दा बढी मत्तीले येशूलाई एक यहूदी दृष्टिकोणबाट चित्रण गरेका छन् विशेषगरी प्रतिज्ञा गरिएका मसीहको रूपमा, जसले यहूदी धर्मग्रन्थमा उल्लेखित थुप्रै भविष्यवाणीहरूको पूर्ति गर्नुभएको छ । मत्तीले अन्य यहूदी चासोका विषयहरू पनि उल्लेख गरेका छन्, जस्तै वंशावली जुन विशुद्ध यहूदी तरिकाले व्यवस्थित गरिएको छ, ग्रीक–रोमन परम्पराको ढाँचामा होइन अनि सङ्ख्यात्मक दृष्टान्तहरू, जस्तै बुद्धिमान र मूर्ख कुमारीहरूको दृष्टान्त (२५:१–१३), तथा भेँडा र बोकाहरूको दृष्टान्त (२५:३१–४६), जुन अन्य सुसमाचारहरूमा पाइँदैनन्। केही विद्वानहरूका अनुसार मत्तीको सुसमाचार पाँच खण्डमा विभाजित छ, जुन मोशाको पाँच पुस्तक (पेन्टाटुक) जस्तै संरचना भएको देखिन्छ ।

	मत्तीको यहूदी दृष्टिकोण यति प्रबल छ कि उनका प्राथमिक श्रोता यहूदी समुदाय नै थिए भन्ने अनुमान गर्न सकिन्छ । उनले येशूको मसीही पहिचानबारे यहूदी सहप्रजाहरूलाई विश्वस्त गराउने प्रयास गरेका देखिन्छ । यो सुसमाचार यहूदी ख्रीष्टियनहरूलाई प्रोत्साहन र शिक्षाको सन्देश दिन लेखिएको हुनसक्छ । रोचक कुरा के छ भने, मत्ती नै चार सुसमाचार लेखकहरूमध्ये एकमात्र हुन् जसले “मण्डली” भन्ने शब्द प्रयोग गरेका छन् जसले यस सुसमाचारको ख्रीष्टियन सभाहरूप्रति झुकाव दर्शाउँछ । यद्यपि यसमा यहूदी धर्मप्रतिको दृष्टिकोण प्रमुख रूपमा विद्यमान छ ।

	प्रारम्भिक परम्पराहरूले दाबी गर्छन् कि मत्तीको सुसमाचार प्रारम्भमा यहूदी पाठकहरूलाई प्रभावकारी ढंगमा सम्बोधन गर्न ग्रीक भाषामा लेखिएको थियो । हाल पाइने मत्तीको सुसमाचार ग्रीकबाट अनुवाद गरिएको जस्तो देखिँदैन, त्यसैले सम्भवतः आज हामीसँग रहेको पाठ उक्त पुस्तकको दोस्रो संस्करण हो, जुन प्राचीन सभाघरहरूमा प्रयोग गरिने सेमिटिक प्रभावयुक्त ग्रीक भाषामा लेखिएको हो ।

	मत्तीको सुसमाचारमा येशूको सेवकाइ मुख्यतः यहूदीहरूतर्फ लक्षित देखिन्छ सामरी वा अन्य जातिहरूतर्फ होइन । चेलाहरूलाई “अन्य जातिहरूको बाटोमा नजानु, सामरीहरूको कुनै शहरमा नपस्नु” बरु “इस्राएलको घरानाका हराएका भेँडाहरू” तर्फ मात्र जान भनिएको छ (१०:५–६) । यसको अर्थ मत्तीलाई अन्य जातिहरूप्रति कुनै चासो थिएन भन्ने होइन । उनले प्राचीन भविष्यवाणीहरू उद्धृत गर्दै देखाएका छन् कि ती जातिहरू पनि परमेश्वरको योजना र उद्धारको भाग हुनेछन् । येशूले ती जातिहरूलाई स्वीकार गर्नुका केही उदाहरणहरू पनि मत्तीले प्रस्तुत गरेका छन् । तथापि, सुसमाचारको अन्त्यमा मात्र — “महान आज्ञा”मा — येशूले आफ्ना चेलाहरूलाई “…जाउ र सबै जातिहरूलाई मेरा चेला बनाउ…” (२८:१८–१९) भन्नुहुन्छ । त्यो क्षणसम्म मत्तीले येशूको सेवकाइ यहूदीहरूमा सीमित रहेको सन्देशलाई मुख्य केन्द्रबिन्दु बनाएका छन् ।

	 

	मत्तीको दृष्टिकोणः विगततर्फ उन्मुखता

	चारैवटा सुसमाचारहरूले आफ्नै अनौठो समयबोध प्रस्तुत गर्छन्, जुन उनीहरूले सम्बोधन गरेका श्रोता वर्गका आवश्यकता र अपेक्षासँग मिल्दोजुल्दो देखिन्छ । यस सन्दर्भमा, मत्तीको सुसमाचार विशेष गरी विगततर्फ गहिरो रूपमा जरा गाडिएको देखिन्छ ।

	मत्तीले निरन्तर यहूदी धर्मग्रन्थहरूमा पाइने भविष्यवाणीहरू, प्रतिज्ञाहरू र येशूमा ती कसरी पूरा भए भन्ने कुराहरूलाई स्मरण गराउँछन् । वास्तवमा, मानक ग्रीक नयाँ नियम (Aland et al., १९८३) अनुसार मत्तीको सुसमाचारमा कम्तीमा ६८ स्थानमा पुरानो नियमबाट उद्धरण गरिएको छ। सुसमाचारको आकारको तुलनामा यो संख्या उल्लेखनीय रूपमा धेरै हो, र अन्य सुसमाचारहरूमा पाइने पुरानो नियमका उद्धरणहरूको संख्याभन्दा पनि अधिक छ। यसबाट प्रष्ट हुन्छ कि मत्ती विगतका भविष्यवाणीहरूप्रति गहिरो रुचि राख्थे र आफूले प्रस्तुत गरेको येशूको विवरण त्यसैका आधारमा तयार गरेका थिए ।

	यसै कारण मत्तीको सुसमाचारलाई “पूर्णताको सुसमाचार” (Gospel of Fulfillment) पनि भनिन्छ, किनभने उनले पटक–पटक घटनाहरू वा येशूका कार्यहरू “…पूरा होस”, “…पूरा भएको थियो”, वा “…पूरा गरिनुपर्थ्यो” भन्ने उद्देश्यका साथ भएको भनी वर्णन गरेका छन् । ती भविष्यवाणीहरूको पूर्तिका अतिरिक्त मत्तीले बारम्बार “लेखिएको छ” भन्ने वाक्यांश प्रयोग गरेका छन् जसले पाठकहरूलाई विगतका ग्रन्थहरूमा फर्काउँदै येशूको पहिचानलाई धार्मिक प्रमाणद्वारा पुष्टि गर्छ । अझ रोचक कुरा के छ भने, मत्तीले आफ्नो सामग्री घटनाक्रम अनुसार नभई विषयगत दृष्टिले व्यवस्थित गरेका छन् । यस तथ्यले पनि मत्तीका लागि वर्तमानमा के हुँदैछ भन्दा बढी महत्त्व विगतमा भनिएको कुरा अहिले कसरी पूरा भइरहेको छ भन्नेमा रहेको देखिन्छ ।

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	१०. मत्तीको चित्र: राजा

	10.Matthew’s Portrait: The King

	 

	मत्तीको सुसमाचार येशूलाई प्रतिज्ञा गरिएको मसीह र राजा भनेर वर्णन गर्ने कथा हो ।

	येशू जीवित रहँदाको समयमा प्राचीन यहूदियामा धेरै मानिसहरू मसीहको आगमनको प्रतीक्षामा थिए भन्ने कुरा हामीलाई थाहा छ, तर उनीहरूको मसीहसम्बन्धी अवधारणा मुख्यतः भौतिक स्वरूपको थियो , तिनीहरू एकजना यस्तो अगुवाको आशामा थिए जसले रोमी अधिपतिहरूको नियन्त्रणबाट इस्राएललाई राजनीतिक स्वतन्त्रता दिलाउनेछ । तर मत्तीले आफ्नो सुसमाचारको संरचना र रोमी धर्मग्रन्थहरूको कुशल र उद्देश्यपूर्ण प्रयोगद्वारा देखाउँछन् कि येशू नै त्यो प्रतिज्ञा गरिएको, अपेक्षित, र परमेश्वरद्वारा नियुक्त राजा हुनुहुन्छ-तर मानिसहरूले सोचेभन्दा फरक तर गहिरो, आत्मिक र सार्वभौमिक अर्थमा ।

	येशूको राजसी पहिचान सुसमाचारको सुरुआतबाटै प्रकट हुन्छ, जुन उद्घाटन यिनै शब्दहरूद्वारा गरिन्छः “अब्राहामका पुत्र, दाऊदका पुत्र, येशू ख्रीष्टको वंशावली” (१:१)। यो वंशावलीको प्रारम्भ र समाप्तिमा दिइएको नाम “येशू ख्रीष्ट” अर्थात् “अभिषेक गरिएका येशू” उहाँको परमेश्वरसँगको विशेष सम्बन्ध मात्र नभई, प्राचीन इस्राएलमा राजाहरूलाई अभिषेक गरेर नियुक्त गरिने परम्पराको स्मरण गराउने गहिरो सन्देश पनि हो (१:१, १७) ।

	मत्तीले येशू अब्राहामका सन्तान हुनुहुन्छ भन्ने कुरालाई दोस्रो स्थानमा राख्दै, दाऊदलाई प्रमुख स्थान दिएका छन् । “दाऊदका सन्तान” भन्ने उपाधि, जुन मत्तीको सुसमाचारमा अरू सबै सुसमाचारहरूभन्दा बढी प्रयोग भएको छ, येशूको राजसी उत्तराधिकारलाई स्पष्ट रूपमा औंल्याउँछ । यो यर्मिया २३:५ र ३३:१५ जस्ता पदहरूमा गरिएको भविष्यवाणीको परिपूर्ति हो ।

	येशूका चमत्कारहरू देखेर चकित भएका मानिसहरूले सोधेका यस्ता शब्दहरू-“के यो दाऊदका सन्तान हुन सक्ला ?” (१२:२३) बाट पनि हामीले बुझ्न सक्छौं कि मत्तीले येशूलाई इस्राएलका राजा भनेर देखाउन खोजिरहेका छन् । पछि येशूले सोधेको एक प्रश्नमा जब उहाँले भन्नुभयो, “तपाईंहरू मसीहको बारेमा के सोच्नुहुन्छ ? उहाँ कसको सन्तान हुनुहुन्छ?”-त्यसको जवाफ मानिसहरूले यसरी दिएः “दाऊदका सन्तान” (२२:४२) । यसले जनताले येशूलाई दाऊदको वंशका उत्तराधिकारीका रूपमा स्वीकार गर्न थालेको संकेत दिन्छ ।

	यहूदी परम्पराअनुसार मत्तीले येशूको राजवंशीय अधिकारलाई उहाँका पालक पिता यूसुफमार्फत देखाएका छन् (१:१६) । यसरी मत्तीले प्रमाणित गर्छन् कि येशू दाऊदको वंशबाट जन्मनु भएको हो, र त्यसपछि देखाउँछन् कि उहाँ दाऊदकै नगर बेतलेहेममा जन्मनु भएको थियो, जुन कुरा मीका ५:२ को भविष्यवाणीको पूर्ति हो (२:४–६, ११) ।

	मत्ती मात्रले हामीलाई तीन जना पूर्वीय ज्ञानीहरूको कथा सुनाउँछन्, जसले येशूको जन्मपश्चात् उहाँको खोजी गरेका थिए। यद्यपि ती ज्ञानीहरू स्वयं राजा थिएनन् भन्ने मानिन्छ, तर तिनीहरू शाही दरबारमा कार्यरत उच्चपदस्थ व्यक्तित्वहरू थिए (२:१–१२), सम्भवतः विदेशी राजाहरूका प्रतिनिधि । ऐतिहासिक दृष्टिकोणले हेर्दा, कुनै नयाँ राजाको जन्म भएको थाहा पाएपछि अर्को राज्यका राजाले उपहारसहितका दूतहरू पठाउने परम्परा थियो । ती ज्ञानीहरूले भनेका यस्ता शब्दहरूले पनि येशूको राजसी पहिचानलाई पुष्टि गर्छन्ः “यहूदीयाहरूको राजा भएर जन्मनु भएका व्यक्ति कहाँ हुनुहुन्छ ?” (२:२) । मत्तीको सुसमाचारको सुरुआती कथाबाट नै येशूको राजकीय स्वरूप र उहाँको राज्यको विषयमा केन्द्रीय दृष्टिकोण स्थापित हुन्छ ।

	सुसमाचारको उत्तरार्धतिर जाँदा येशूको राजसी पहिचान अझ स्पष्ट रूपमा उदघाटित हुन्छ । विशेषगरी, उहाँको यरूशलेम प्रवेशको घटनामा मत्तीले उल्लेख गर्नुभएको भविष्यवाणीले यसको पुष्टि गर्छ। यो घटना जकरिया ९:९-१० को भविष्यवाणीको प्रत्यक्ष पूर्ति होः “हे सियोनकी छोरी, खूब रमाऊ। हे यरूशलेमकी छोरी, जोडसित कराऊ ! हेर, तिम्रा राजा तिमीकहाँ आउँदैहुनुहुन्छ । उहाँ धर्मात्मा र मुक्तिदाता हुनुहुन्छ। उहाँ भला हुनुहुन्छ, र गधामाथि, अर्थात् गधाको बच्चा एउटा बछेड़ामाथि सवार भएर आउँदैहुनुहुन्छ। म एफ्राइमबाट रथहरू र यरूशलेमबाट जङ्गीघोड़ाहरू लैजानेछु, र लड़ाइँको धनु भाँचिनेछ। उहाँले जाति–जातिहरूलाई शान्तिको घोषणा गर्नुहुनेछ। उहाँको राज्य समुद्रदेखि समुद्रसम्मै र यूफ्रेटिस नदीदेखि पृथ्वीको अन्तसम्मै हुनेछ”

	यस भविष्यवाणीमा येशूको पहिलो आगमन-विनम्रताका साथ आउने राजा र उहाँको दोस्रो आगमन महिमायुक्त र सार्वभौम राजा-दुवै संकेतित छन् । मत्तीले यस भविष्यवाणीको पहिलो भाग पूर्ण भएको भनेर घोषणा गर्नुहुन्छ जब उहाँ लेख्नुहुन्छः “उहाँभन्दा अघि अगाडि गएका र पछि लागेका समूहहरूले कराएः ‘दाऊदका सन्तानको जय होस्!’” (२१:९, १४-१६) । “दाऊदका सन्तान” भनेर येशूलाई सम्बोधन गर्नु भनेको उहाँलाई “राजा” भनेर सम्बोधन गर्नु सरह हो ।

	येशू पक्राउ पर्नु भयो र जब रोमी गभर्नर पिलातससमक्ष प्रस्तुत गरिनु भयो, मत्ती भन्छन् कि पिलातूसले सोधेः “के तिमी यहूदीहरूका राजा हौ?” (२७:११) । येशूले यो दाबी अस्वीकार गर्नु भएन । त्यसपछि जब सिपाहीहरूले उहाँको अपमान गरे, त्यो पनि येशूको राजसी दाबीलाई नकारात्मक तरिकाले प्रस्तुत गर्ने उद्देश्यसाथै थियो : “तब हाकिमका सिपाहीहरूले येशूलाई महलमा लगे, र जम्मै पल्टनलाई उहाँको सामुन्ने भेला गराए । तिनीहरूले उहाँको वस्त्र फुकालेर उहाँलाई लाल वस्त्र लगाइदिए । तिनीहरूले काँढ़ाको मुकुट गाँथेर उहाँको शिरमा लगाइदिए, र उहाँको दाहिने हातमा निगालो दिए, र उहाँको सामु घुँड़ा टेकेर उहाँलाई यसो भन्दै उहाँको गिल्ला गरे, “हे यहूदीहरूका राजा, प्रणाम” (२७:२७-२९) ।

	अन्ततः जब येशूलाई क्रूसमा टाँगियो, उहाँको टाउकोमाथि राखिएको पट्टिमा लेखिएको थियोः “येशू, यहूदीयाहरूको राजा” (२७:३७) । मत्तीले सुसमाचारभरि येशूलाई सत्य राजा भनेर देखाएको सन्दर्भमा यो वाक्य केवल एक विडम्बनापूर्ण टिप्पणी मात्र होइन, बरु सम्पूर्ण सुसमाचारको सार र निष्कर्ष हो । यसले जनताले उहाँलाई अस्वीकार गरेको सन्देश दिन्छ, तर सँगसँगै येशूको पुनरुत्थान र उहाँको दावी गरिएका दाऊदीय सिंहासनमा फर्केर आउनु पर्ने गहन प्रतिज्ञाको संकेत पनि गर्दछ । 

	 

	मत्तीमा येशूलाई “मानव पुत्र” भनेर पनि बारम्बार सम्बोधन गरिएको छ, तर लूका जस्तै केवल उहाँको मानव स्वरूप देखाउनका लागि होइन । बरु, मत्तीले यस पद प्रयोग गरेर दानियल ७:१३-१४ मा गरिएको महत्वपूर्ण भविष्यवाणीको स्मरण गराउँछन :

	“राती मैले मेरो दर्शनमा हेरें, र त्यहाँ मेरो सामु आकाशका बादलका साथ आइरहनुभएको एक जना मानिसको पुत्रजस्तै हुनुहुन्थ्यो । उहाँ ती अति प्राचीनकहाँ आउनुभयो, र उहाँकै सामु उपस्थित गराइनुभयो। उहाँलाई अधिकार, महिमा र सार्वभौमिक शक्ति दिइयो, र हरेक भाषा बोल्ने सबै मानिसहरू र जातिहरूले उहाँको आराधना गरे। उहाँको प्रभुत्व अनन्तसम्म रहने प्रभुत्व छ, जुनचाहिँ कहिल्यै टल्नेछैन, र उहाँको राज्य त्यो हो जुन कहिल्यै नष्ट हुनेछैने” ।

	त्यसैले हामी येशूका यी शब्दहरू पाउँछौंः “येशूले तिनीहरूलाई भन्नुभयो, “साँच्चै, म तिमीहरूलाई भन्दछु, तिमीहरू जो मेरो पछि लागेका छौ, नयाँ सृष्टिमा जब मानिसको पुत्र आफ्नो महिमाको सिंहासनमा बस्नेछ, तब तिमीहरू पनि बाह्र सिंहासनमा बस्नेछौ, र इस्राएलका बाह्र कुलमाथि इन्साफ गर्नेछौ” (मत्ती १९:२८) ।

	यसरी मत्तीको सुसमाचार येशूलाई प्रतिज्ञा गरिएको मसीह, राजाहरूको राजा, दाऊदको सन्तान, र सम्पूर्ण राष्ट्रहरूका शाश्वत शासकका रूपमा प्रस्तुत गर्दछ । येशूको पहिचान मानवहरूको अपेक्षाभन्दा धेरै गहिरो, धेरै दिव्य, र अनन्त आयाममा आधारित छ ।

	 

	११. मत्ती: न्याय र दयाको सुसमाचार

	11.Matthew: The Gospel of Justice and Mercy

	 

	मत्तीले येशूलाई प्रतिज्ञा गरिएको राजा, दाउदको वंशका सन्तानको रूपमा चित्रण गर्नुका साथै यस सुसमाचारमा अन्य विशिष्ट पक्षहरू पनि स्पष्ट रूपमा देखाएका छन् । विशेष गरी मत्तीले यहूदीहरूको धार्मिकता (धर्मपरायणता) प्रतिको चासोलाई उजागर गरेका छन्, तर त्यो चासो प्रायः गलत दिशामा निर्देशित भएको देखिन्छ । यहूदीहरूले मोशाको व्यवस्थालाई धार्मिकताको मार्गको रूपमा ग्रहण गरेका थिए, तर मत्तीले देखाउँछन् कि येशू मोशाजस्तै शिक्षक मात्र नभई, मोशाभन्दा महान् शिक्षक हुनुहुन्थ्यो, जसले परमेश्वरको व्यवस्थाको नयाँ र गहिरो बुझाइ दिनुभयो ।

	हरेक भक्त यहूदीलाई थाहा थियो कि परमेश्वरले मोशालाई यस्तो प्रतिज्ञा गर्नुभएको थियोः “म तिनीहरूका लागि तिनीहरूको आफ्नै दाजुभाइहरूको बिचबाट तेरो जस्तो एक जना अगमवक्ता उठाउनेछु, र म आफ्नो वचनहरू उसको मुखमा राख्नेछु, उसले तिनीहरूलाई मैले आज्ञा दिएका सबै कुरा भन्नुपर्छ” (व्यवस्था १८:१८) । मत्तीले येशू र मोशाबीचको सम्बन्धलाई धेरै पटक उजागर गरेका छन्, जसले देखाउँछ कि येशू नयाँ व्यवस्थाको शिक्षक हुनुहुन्छ, जो पुरानो व्यवस्थाको परिपूर्ति गर्नुभएको छ ।

	यस ऐतिहासिक तथा धार्मिक पृष्ठभूमिलाई ध्यानमा राख्दा, मत्तीले प्रस्तुत गरेको डाँडाको उपदेश (Sermon on the Mount) मा मोशाको व्यवस्थाको बारम्बार उल्लेख भएको तथ्य अत्यन्तै महत्वपूर्ण देखिन्छ । यस उपदेशमा येशूले व्यवस्थाका धेरै आज्ञाहरूको पुनः व्याख्या गर्नुभएको छ । उदाहरणका लागिः “तिमीहरूले पहिलेका मानिसहरूलाई भनिएको कुरा सुनेका छौः ‘हत्या नगर’… तर म तिमीहरूलाई भन्दछु, जो कोही आफ्ना दाजु वा बहिनीप्रति रिसाउँछ, ऊ अदालतमा सजायको भागीदार हुनेछ” (५:२१–२२) । मत्तीले स्पष्ट पार्छन् कि येशू व्यवस्थालाई खारेज गर्दै हुनुहुन्न, न त नयाँ व्यवस्था नै ल्याउँदै हुनुहुन्छ (५:१७), बरु उहाँले व्यवस्थाको आत्मा अर्थात् गहिरो अर्थ र उद्देश्यलाई उजागर गर्दै हुनुहुन्छ, जुन पुरानो करारका भविष्यवाणीहरूमा मानिसको हृदयमा लेखिने वाचा गरिएको थियो (यर्मिया ३१:३३) ।

	मत्तीमा येशूले यस्तो धार्मिकताको आह्वान गर्नुभएको छ, जुन केवल बाहिरी कार्यहरूमा आधारित होइन, तर हृदयको परिवर्तनमा आधारित छ । उहाँले आफ्ना चेलाहरूलाई स्पष्ट रूपमा भन्नुभएको छः “म तिमीहरूलाई भन्दछु, यदि तिमीहरूको धार्मिकता शास्त्रीहरू र फरिसीहरूको भन्दा बढ्ता छैन भने तिमीहरू कहिल्यै स्वर्गको राज्यमा प्रवेश गर्ने छैनौ” (५:२०) । यस कथनबाट प्रस्ट हुन्छ कि येशूले बाह्य आडम्बरभन्दा बढ्ता गहिरो र साँचो धार्मिकताको माग गर्नुभएको हो ।

	मत्तीले येशूद्वारा व्यवस्था पालना गर्ने नाममा देखाइएको पाखण्डको (अन्तरमुखी व्यवहार) कडा विरोध गर्नुभएको छ। वास्तवमा, मत्तीको सुसमाचारमा पाखण्ड सम्बन्धी येशूका आलोचनात्मक अभिव्यक्तिहरू अन्य सुसमाचारहरूमाभन्दा धेरै (१३ पटक) पाइन्छन्, जबकि अन्य सबै सुसमाचारहरूमा जम्मा चार पटक मात्र यस्तो उल्लेख पाइन्छ । यही कारणले मत्तीमा धार्मिक अगुवाहरू विशेष गरी दोषी देखाइएका छन् । उदाहरणका लागि, येशू भन्नुहुन्छः “धिक्कार तिमीहरूलाई, शास्त्री र फरिसी हो, ढोंगीहरू! किनकि तिमीहरू पुदीना र सूँप र जीराको दशांश दिन्छौ, तर व्यवस्थाका गहकिला विषयहरू, अर्थात् न्याय, दया र विश्वासको अवहेलना गरेका छौ। तिमीहरूले दशांश दिने काम गर्नुपर्नेथियो, अनि ती गहकिला विषयहरूको अवहेलना नगर्नुपर्नेथियो” (२३:२३) । यसबाट बुझिन्छ कि फरिसीहरूको भन्दा बढी धार्मिकता भनेको अझ धेरै दशमांश दिनु होइन, तर हाम्रो दैनिक जीवनमा न्याय र करुणालाई प्राथमिकता दिनु हो ।

	यसै सन्दर्भमा, मत्तीको सुसमाचारमा पापविरुद्धको न्यायको विषयमा विशेष जोड दिइएको देखिन्छ। मत्तीमा मात्र पाइने केही दृष्टान्तहरूले यो कुरा स्पष्ट पार्छन्, जस्तै गेहुँ र झारको दृष्टान्त (१३:२४–३०, ३६–४२), निर्दयी सेवकको दृष्टान्त (१८:२३–३५), शास्त्रीहरू र फरिसीहरू विरुद्धका सात श्राप (२३:१३–३३), तथा येशूले अन्त्यकालको न्यायबारे दिनुभएको शिक्षाहरू (२५:१–४६) आदि।

	यद्यपि मत्तीमा न्यायको जोड स्पष्ट देखिए तापनि, परमेश्वरको महान् करुणा पनि अत्यन्त प्रभावकारी रूपमा चित्रित गरिएको छ । कतिपय दृष्टान्त र प्रसंगहरूमा परमेश्वरको करुणा झल्किन्छ, जसले उहाँको दयालु स्वभाव र करुणाको महत्वलाई देखाउँछन् । मत्तीले दुई पटक होशे ६:६ बाट उद्धरण गरेका छनः “म बलिदान होइन, करुणा चाहन्छु” । तीमध्ये एउटा प्रसंग चेलाहरूले सबाथमा अन्न टिपेर खाएको घटनामा येशूले दिएको बचाउ — केवल मत्तीमा मात्र पाइन्छ (१२:७) । अर्को प्रसंग येशूले कर संकलकहरूसँग भोजन गर्नु भएकोमा बचाउ गर्नु यद्यपि मार्कूस २:१५–१७ मा पनि पाइन्छ, तर केवल मत्तीले मात्र येशूको यी शब्दहरू उल्लेख गरेका छनः “जान र सिक, ‘म बलिदान होइन, करुणा चाहन्छु’ भन्ने वचनको अर्थ के हो” (९:१३) । यसबाट स्पष्ट हुन्छ कि मत्तीका लागि “करुणा, बलिदान होइन” भन्ने वचन येशूको सम्पूर्ण शिक्षाको केन्द्रबिन्दु हो ।

	यस सन्दर्भमा प्रेमको भूमिका पनि विशेष रूपमा उल्लेखनीय छ । मत्तीको सुसमाचारमा प्रेमले न्याय र करुणाको बीचको सन्तुलन स्थापना गर्छ । मत्ती मात्र होइनन् जसले येशूले परमेश्वर र छिमेकीप्रति प्रेम गर्नु सबैभन्दा ठूलो आज्ञा भएको भनी लेखेका छन्, तर मत्ती मात्र हुन् जसले येशूका यी शब्दहरू पनि उल्लेख गरेका छनः “यी दुई आज्ञामा सम्पूर्ण व्यवस्था र भविष्यवक्ताहरू अडेका छन” (२२:४०) । यसले देखाउँछ कि येशूको शिक्षाको मूल सार प्रेम नै हो, जसले आवश्यक पर्दा न्याय ल्याउँछ र सम्भव हुँदा करुणा दिन्छ ।

	यसरी, मत्तीको सुसमाचारमा न्याय, करुणा र प्रेम यस्ता परस्पर गाँसिएका विषयवस्तुहरू हुन्, जसले पाठकलाई न केवल चेतावनी दिन्छ, तर उहाँको करुणा र प्रेमद्वारा उत्साहित पनि गर्छ । यी विषयवस्तुहरू येशूले उदघोष गर्नुभएको सुसमाचारका व्यावहारिक पक्षहरू हुन्ः “पश्चात्ताप गर, किनभने स्वर्गको राज्य नजिक आइपुगेको छ” (३:२) । मत्तीका लागि, न्यायले मानिसको पश्चात्तापको माग गर्छ, र स्वर्गको राज्यको आगमनले मानिसको जीवनमा करुणाको प्रकटतालाई अनिवार्य बनाउँछ । वास्तवमा, मत्तीको सुसमाचारको मूल नैतिक सन्देश यही होः कि परमेश्वरको धार्मिकता (धर्मपरायणता) ले न्यायको माग गर्छ, तर उहाँको प्रेम र करुणाले मानिसलाई पुनर्स्थापना दिन्छ — र न्याय तथा करुणाको यो सन्तुलन प्रेमद्वारा मात्र पूरा हुन्छ ।

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	भाग चार: मर्कूसको वृतान्त

	PART FOUR:  MARK’S STORY

	 

	 

	 

	 

	 

	 

	 

	 

	 

	 

	 

	 

	१२. मर्कूसको सुसमाचार

	12.The Gospel of Mark

	 

	मत्ती र मर्कूसका सुसमाचारहरू यति धेरै पदहरूमा समान छन् कि तीमध्ये एक अर्काको प्रमुख स्रोत भएको सम्भावना अत्यन्त बलियो देखिन्छ । यदि परम्परागत धारणा अनुसार मत्तीको सुसमाचार पहिला लेखिएको मानिएमा, मर्कूसले त्यसलाई छोटकरी सारांशका रूपमा प्रयोग गरेको हुन सक्छ । तर, अधिकांश विद्वान्हरूको विश्वास अनुसार मर्कूसको सुसमाचार नै पहिलो हो भने, त्यस अवस्थामा मत्तीको सुसमाचार मर्कूसको मौलिक विवरणलाई विस्तार गर्ने प्रयत्न हो । यीमध्ये जुनसुकै दृष्टिकोण ठिक भए तापनि, मर्कूसको सुसमाचारमा केही अनन्य सामग्रीहरू पाइन्छन्, जसले यस सुसमाचारको आफ्नै विशेष विषयवस्तुहरू र येशूको जीवन तथा सेवाका पक्षहरूमा फरक दृष्टिकोण प्रस्तुत गर्दछ ।

	यद्यपि मर्कूसको सुसमाचारमा लेखकको नाम प्रत्यक्षरूपमा उल्लेख गरिएको छैन, नयाँ नियम र प्रारम्भिक ख्रीष्टियन परम्परामा प्राप्त पर्याप्त प्रमाणहरूले यस सुसमाचारका लेखक युहन्ना मर्कूस (प्रेरित बरनाबासका भान्जा) रहेको कुरामा बलियो समर्थन गर्दछ ।

	यस सुसमाचारको भाषा र शैलीले देखाउँछ कि लेखकको पहिलो भाषा ग्रीक नभई आरामिक वा अन्य सेमेटिक भाषा थियो। मर्कूसमा पाइने थुप्रै स–साना विवरणहरू¬–जसले कथाको मुख्य प्रवाहमा विशेष योगदान नदिए पनि–प्रेरित पेत्रुसबाट प्राप्त भएका हुनसक्ने अनुमान गरिन्छ। यी विवरणहरूले परम्परागत विश्वासलाई बल दिन्छन् कि मर्कूस, जो यहूदी पृष्ठभूमिबाट आएका थिए, पत्रुसलाई प्रमुख स्रोतको रूपमा प्रयोग गर्दै सुसमाचार लेखिरहेका थिए । यस धारणा को समर्थन प्रारम्भिक ख्रीष्टियन लेखकहरू–पापियास, जस्टिन मार्टिर, इरेनियस, टर्टुलियन, अलेक्जान्द्रियाका क्लेमेन्ट, र ओरिजेन–बाट पनि पाइन्छ । मर्कूस प्रारम्भिक चर्चका प्रमुख प्रेरितमध्ये एक नभएका कारण, उनले लेखेको सुसमाचारलाई अधिक विश्वसनीयता दिनको निम्ति अरू कुनै प्रसिद्ध नाम प्रयोग गर्न सक्ने सम्भावना उच्च थियो। तर, उनले आफ्नो नाम नै प्रयोग गरेर लेख्नु र सुसमाचारमा पेत्रुससम्बन्धी प्रशस्त विवरणहरू समावेश गर्नु, यथार्थ लेखनको प्रमाण हो। यदि लेखक स्वयं पेत्रुस हुन्थे भने उनले सुसमाचारलाई आफ्नो नामबाटै सम्बोधन गर्न सक्थे ।

	 

	मर्कूस को थिए ?

	यद्यपि मर्कूस प्रमुख प्रेरित थिएनन्, नयाँ नियममा अन्य सुसमाचार लेखकहरू (प्रेरित यूहन्नाबाहेक) भन्दा मर्कूसको बारेमा बढी जानकारी पाइन्छ । मर्कूसको सुसमाचारले नै गेतसमनीको बगैंचामा येशू पक्राउ पर्नुभन्दा अघि मर्कूसको उपस्थिति देखाउँछ । त्यहाँ उल्लेख गरिएको छ कि एउटा जवान, जसलाई येशू समात्न आएका व्यक्तिहरूले समाउन खोजेपछि उनी नाङ्गै भागे (मर्कूस १४:५१-५२) जसलाई धेरै विद्वान्हरू मर्कूस स्वयंको आत्मसाक्षी मान्छन् । 

	लूका द्वारा लिखित प्रेरितहरूको काम मा मर्कूस बारम्बार उल्लेख भएका छन्, र प्रेरित पावलले पनि आफ्ना पत्रहरूमा उनलाई धेरैपटक स्मरण गरेका छन् । हामीलाई थाहा छ कि मर्कूस प्रेरित बरनाबासका भान्जा थिए (कलस्सी ४:१०) र उनी बरनाबास र पावलसँग पहिलो प्रचार यात्रामा सहभागी भए । तर केही कारणवश त्यो यात्रा बीचमै छाडे (प्रेरित १२:२५), जसका कारण दोस्रो यात्रामा पावलले उनलाई साथमा लैजान अस्वीकार गरे। पछि उनी फेरि बरनाबाससँग छुट्टै प्रचार यात्रामा लागे (प्रेरित १५:३९) । तैपनि, पछि उनी पावलका लागि निकै उपयोगी सहायक बने र पावलले आफ्नो अन्तिम पत्र (२ तीमुथी ४:११) मा उनीबारे सकारात्मक रूपमा उल्लेख गरेका छन् ।

	हामीलाई यो पनि थाहा छ कि मर्कूस प्रेरित पत्रुससँग निकै निकट थिए (१ पत्रुस ५:१३) । वास्तवमा, मर्कूसको सुसमाचारमा पेत्रुसको दृष्टिकोण झल्किन्छ (१:३५ आदि), जसमा यस्ता विवरणहरू छन् जुन सम्भवतः केवल पेत्रुसजस्ता प्रत्यक्षदर्शीले मात्र दिन सक्थे (१४:६६-७१ आदि) ।

	थप रूपमा, यरूशलेममा रहेको मर्कूसकी आमाको घर एक मण्डलीको भेटघाटस्थल थियो, र पत्रुसले जेलबाट निस्किएपछि त्यही घर गएर ढोका खट्काएका थिए–जहाँकी दासीले उनको आवाजबाटै पत्रुसलाई चिनेकी थिइन् (प्रेरित १२:१२-१४) । कतिपय विद्वान्हरू विश्वास गर्छन् कि अन्तिम भोज पनि मर्कूसकी आमाकै घरमा सम्पन्न भएको हुनसक्छ, जसका प्रमाणहरू गथसेमनीसम्म मर्कूसको साथ हुनुमा भेटिन्छ ।

	 

	मर्कूसको लक्षित पाठक वर्ग

	अधिकांश विद्वान्हरूको धारणा छ कि मर्कूसको सुसमाचार मुख्यतः रोमी पाठकहरूका लागि लेखिएको थियो। यसलाई पुष्टि गर्ने विविध आन्तरिक प्रमाणहरू सुसमाचारभित्रै पाइन्छन् ।

	पहिलो कुरा, ग्रीक भाषामा लेखिए तापनि, सुसमाचारमा ल्याटिन शब्दहरूको प्रयोग प्रसस्त छ – जस्तैः देनारियुस (१२:१५), क्वाड्रान्स (१२:४२), प्रेटोरियम (१५:१६), र फ्लागेलारे (१५:१५) । दोस्रो, मर्कूसले रातलाई रोमी परम्परा अनुसार चार भागमा बाँडेर वर्णन गरेका छन् (६:४८; १३:३५), जबकि यहूदी परम्परा अनुसार रात तीन भागमा विभाजित गरिन्थ्यो ।

	तेस्रो, मर्कूसले यहूदी परम्परा र संस्कृतिहरूको व्याख्या गर्दै लेखेका छन् (७:३; १४:१२; १५:४२) जुन कुरा यहूदी बाहेकका पाठकहरूका लागि सजिलो होस् भन्ने उद्देश्यले गरिएको देखिन्छ । चौथो, हिब्रु र आरामिक अभिव्यक्तिहरूको ग्रीक अनुवाद गरिएको पाइन्छ (३:१७; ५:४१; ७:११, ३४; ९:४३; १०:४६; १४:३६; १५:२२), जसले देखाउँछ कि उनको लक्षित पाठकवर्ग यहूदी थिएनन् ।

	त्यस्तै, शिमोन कुरेनीका छोराहरू एलेक्जान्दर र रूफुसको उल्लेख (१५:२१) पनि उल्लेखनीय छ; सम्भवतः यी पात्रहरू रोमका ख्रीष्टियनहरूले पहिचान गर्न सक्ने परिचित व्यक्ति थिए (रोमी १६:१३ हेर्नुहोस) ।

	यसबाहेक, मर्कूसका पाठकहरू सामान्यतया यहूदियाको शान्त र ग्रामीण परिवेशभन्दा पृथक, व्यवस्थित मार्ग, तीव्र गतिमा सञ्चालित व्यापार प्रणाली र कार्यमा तत्पर रहेको जीवनशैलीमा बस्थे। रोमी संस्कृतिमा तीव्र कार्य सम्पादनलाई प्राथमिकता दिइन्थ्यो–जुन कुरा तुरुन्तै गरिन्थ्यो, त्यसलाई विशेष मानिन्थ्यो ।

	 

	मर्कूसको सुसमाचारले पनि यस्तै प्रवृत्ति देखाउँछ , जसमा घटनाहरू छिटो छरितो ढङ्गमा प्रस्तुत गरिएका छन् । यस्तो शैली रोमी पाठकहरूको सोचसँग मेल खाने स्वरूपमा छ ।

	यी प्रमाणहरूबाट देखिन्छ कि मर्कूस सम्भवतः इस्वी सन् ५० को उत्तरार्ध वा ६० को आरम्भतिर प्रेरित पत्रुससँगै रोममा थिए सम्भवतः पत्रुसको साहदत (इस्वी सन् ६४–६८) को केही समय अघि वा पछि र सोही सन्दर्भमा उनले रोमका ख्रीष्टियन पाठकहरूलाई केन्द्रित गर्दै सुसमाचार लेखेका थिए ।

	 

	मर्कूसको बर्तमान सम्वन्धि दृष्टिकोण :

	मर्कूसको सुसमाचारले “वर्तमान” भन्ने अवधारणालाई अत्यन्त मजबूतीका साथ अँगालेको देखिन्छ । मत्तीको सुसमाचारजस्तै पूर्व भविष्यवाणीहरूमा जोड नदिई, मर्कूसले येशूका कार्यहरूलाई प्रत्यक्ष रूपमा “यहाँ र अहिले” को दृष्टिकोणबाट चित्रण गरेका छन् ।

	वास्तवमा, “यहाँ र अहिले” भन्ने अवधारणा मर्कूसको सम्पूर्ण सुसमाचारको समयबोध दर्शाउने प्रमुख अभिव्यक्ति हो । सुसमाचारमा वर्णित घटनाहरू स्वयंको समयमा नै घटिरहेका छन् भन्ने शैलीमा लेखिएको देखिन्छ। रोमी पाठकहरूको जीवनशैलीजस्तै, यसमा पनि तात्कालिकता र तत्परता झल्किन्छ ।

	 

	उदाहरणका लागि, येशूको सेवाको सुरुवातमै मर्कूस लेख्छनः

	“त्यसैबेला आत्माले उहाँलाई मरुभूमितिर लैजानुभयो” (१:१२);

	“तुरुन्तै उहाँले चेलाहरूलाई बोलाउनुभयो” (१:१८);

	“उनीहरूले सिधै उहाँको पछि लागे” (१:१८, २०);

	“उहाँबारेको समाचार छिट्टै गालीलभर फैलियो” (१:२८)।

	 

	यी सबै उदाहरणहरूले देखाउँछन् कि घटनाहरू तत्कालै घटिरहेका छन् । “भगतजभयक” भन्ने ग्रीक शब्द–जसको अनुवाद “तुरुन्तै,” “सिधै,” वा “त्यसैबेला” गरिन्छ – मर्कूसमा करिब ४२ पटक प्रयोग भएको छ। यसले सुसमाचारमा घटनाहरूलाई स्थिर समयको सन्दर्भमा होइन, सक्रिय वर्तमानमा चित्रित गर्दछ – चाहे ती कार्य सामान्य हुन् वा असाधारण ।

	 

	मर्कूस लेख्छनः“उहाँहरू सभाघरबाट बाहिर निस्किनासाथ …” (१:२९) जसले उहाँहरूको समर्पण देखाउँछ; “उहाँले स्पर्श गर्नासाथ तुरुन्तै कुष्ठरोग हट्यो” (१:४२) – जसले येशूको चमत्कारी शक्तिलाई दर्शाउँछ ।

	यस्ता विवरणहरू न केवल येशू र उहाँका अनुयायीहरूमा लागू हुन्छन् भन्ने होईन तर विरोधी शक्तिहरूमा पनि लागु हुन्छ । जब बप्तिस्मादिने यूहन्ना बन्दी बनाइन्छन्, सालोमीकी छोरीले “अहिल्यै” टाउको मागेकी थिइन् (६:२५) जुन तत्काल निर्णय र कार्यको प्रतीक हो । 

	मर्कूसले एउटा यथार्थपरक दृश्य खडा गरेका छन् जहाँ असल र खराब दुवै पक्ष पूर्ण रूपमा समर्पित छन् र उनीहरूबीचको संघर्ष अतीत वा भविष्यको होइन, वर्तमानको हो ।

	 

	तर मर्कूसको यस तात्कालिकता केवल रोमी पाठकलाई समेट्ने शैली होइन यसले येशूको सतत सेवा, कार्यशीलता र सक्रियताबोधलाई पनि देखाउँछ। मर्कूसको लेखनमा प्रायः सक्रिय क्रियापद र ऐतिहासिक वर्तमानकालको प्रयोग भएको छ जसले पाठकलाई प्रत्यक्ष रूपमा घटनामा समावेश गराउँछ ।

	यसले सुसमाचारका प्रत्येक पाठकलाई परमेश्वरको काममा समर्पित रहन, तत्कालै प्रतिक्रिया जनाउन, र वर्तमानलाई लिएर गम्भीर भएर बाँच्न चुनौती दिन्छ ।

	 

	मर्कूसको सुसमाचार “अहिल्यै” को सुसमाचार हो ।

	यसले हामीलाई अतीतका घटनाहरूमा मात्र होइन, भविष्यका योजनाहरूमा मात्र होइन, तर “वर्तमान” मा परमेश्वरको बोलावटलाई जीवित र क्रियाशील रूपमा स्वीकार गर्न आव्हान गर्दछ ।

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	१३. मर्कूसको चित्र: सेवक

	13.Mark’s Portrait: The Servant

	 

	मर्कूसको सुसमाचार मूलतः रोमी पाठकहरूलाई लक्षित गरी लेखिएको हुन सक्ने सम्भावनाले येशूको चित्रणलाई बुझ्न अत्यन्तै महत्वपूर्ण भूमिका खेल्दछ। धेरैजसो रोमीहरूका लागि “विर्टुस” (virtus) भन्ने अवधारणा एक अत्यन्त आदरणीय आदर्श थियो, जुन राष्ट्रप्रतिको समर्पण, सेवाको भावना र सार्वजनिक हितका लागि गरिने महान कार्यहरूसँग गहिरो सम्बन्ध राख्दथ्यो । यसै अनुरूप, जस्तो कि मत्तिले आफ्ना यहूदी पाठकहरूलाई येशूलाई यस्तो रूपमा प्रस्तुत गर्छन् जससँग उनीहरू आफूलाई पहिचान गर्न सकून्, मर्कूसले भने रोमी पाठकहरूलाई लक्षित गर्दै येशूलाई एक समर्पित सेवकको रूपमा चित्रण गरेका छन् ।

	मर्कूसले येशूलाई एक पूर्णरूपले समर्पित सेवकको रूपमा प्रस्तुत गर्छन् तर यस्तो सेवक जसले कुनै अमूर्त, काल्पनिक राज्यको अवधारणा नभई राज्यका मानिसहरूलाई प्रत्यक्ष सेवा दिन आफूलाई समर्पित गर्नु भएको छ । येशूलाई आफ्ना व्यक्तिगत आदर्श वा महत्वाकांक्षाको पूर्तिका लागि नभई मानिसहरूप्रतिको गहिरो प्रेम र दया भावनाका कारण नम्रतापूर्वक सेवा गर्ने व्यक्तिको रूपमा प्रस्तुत गरिएको छ। यसरी मर्कूसले येशूको व्यक्तित्व र कार्यहरूको मूलमा सेवा भन्ने आधार राखेका छन्, यद्यपि त्यो सेवा शक्ति वा पदको प्रदर्शन नभई गहिरो नम्रता र करुणामा आधारित छ । मर्कूसले येशूलाई सेवकको रूपमा प्रस्तुत गर्ने कुरामा उनले विशेष रूपमा जोड दिएको देखिन्छ, र यसलाई हामीले उहाँको सुसमाचारका विविध पक्षहरूमा देख्न सक्छौं ।

	येशूलाई सेवकको रूपमा प्रस्तुत गर्ने मर्कूसको दृष्टिकोणका कारण, मत्ती र लूका जस्ता सुसमाचार लेखकहरूले जस्तो वंशावली प्रस्तुत गर्नु मर्कूसले आवश्यक ठानेका छैनन् । सेवकको सन्दर्भमा वंशावली विशेष महत्व राख्दैन, र सेवकले आफ्नो सामाजिक हैसियत वा कुलवंशको दाबी पनि गर्दैन । त्यसैले मर्कूसले येशूको जन्म, बाल्यकाल वा पारिवारिक पृष्ठभूमिको कुनै उल्लेख नगरीकन सीधै उहाँको सेवाको आरम्भबाट आफ्नो सुसमाचार प्रारम्भ गर्छन् । सेवकको मुख्य विशेषता भनेको धेरै बोल्नु होइन, तर निरन्तर कार्य गर्नु हो। यही दृष्टिकोण अनुसार, मर्कूसले येशूका शिक्षाहरूलाई अन्य सुसमाचार लेखकहरूले जस्तो प्राथमिकता दिएका छैनन् । वास्तवमा उनले येशूका धेरै उपदेशहरू र शिक्षाप्रद प्रवचनहरू उल्लेख गरेका छैनन् । उदाहरणका लागि, डाँडामा दिइएको येशूको प्रसिद्ध प्रवचन (Sermon on the Mount) मर्कूसको सुसमाचारमा समावेश गरिएको छैन जुन मत्तीको सुसमाचारमा विस्तृत रूपमा वर्णन गरिएको छ ।

	यद्यपि मर्कूसले मत्तीको तुलनामा थोरै दृष्टान्तहरू समावेश गरेका छन्, उनले येशूका धेरैजसो आश्चर्यकर्महरू उल्लेख गरेका छन्। मर्कूसका लागि येशूको सेवा कार्य, चंगाइका चमत्कारहरू, र मानिसहरूप्रति देखाइएको दया र करुणा नै प्रमुख विषयहरू हुन् । यसले स्पष्ट पार्दछ कि मर्कूसले येशूको शिक्षाभन्दा पनि उहाँका व्यावहारिक सेवाहरूमा प्राथमिकता दिएका छन् । मर्कूसले येशूलाई रोमी आदर्श पात्रहरूजस्तो महान पद, गौरवशाली वंश वा सार्वजनिक मान्यता प्राप्त नेताको रूपमा होइन, तर साधारण, दयालु र कार्यमा सक्रिय सेवकको रूपमा प्रस्तुत गरेका छन् ।

	उहाँको दिव्य पहिचान सम्बन्धी पुष्टि पनि अन्य सुसमाचारहरूजस्तो सार्वजनिक रूपमा गरिएको छैन। मर्कूस १:१०-११ मा येशूको बप्तिस्माको समयमा स्वर्गबाट आएको आवाजले उहाँको दिव्यता पुष्टि गर्छ, तर त्यो आवाज येशूलाई मात्र सम्बोधित गरिएको छ अरूलाई होइन । येशूका चमत्कारहरू पनि मसीही पहिचानको शक्तिशाली प्रमाणका रूपमा होइन, तर करुणा र सेवाका रूपान्तरणकारी कार्यहरूका रूपमा देखाइएका छन् । यसले येशूको नम्र सेवकभावलाई अझ बलियो बनाउँछ ।

	मर्कूसको सुसमाचारको अर्को विशेष पक्ष भनेको “मसीही गोपनीयता” (The Messianic Secret) मा गरिएको जोड हो ।  यस सुसमाचारमा येशूले आफ्ना अनुयायीहरू र चंगाइ पाएका मानिसहरूलाई आफ्नो मसीही पहिचान कसैसँग पनि नबताउन आदेश दिनु भएको उल्लेख पाइन्छ (जस्तै मर्कूस १:४०-४५; ८:२९-३०) । येशूको मृत्यु र पुनरुत्थान हुनु अघिसम्म उहाँको पहिचान खुलस्त रूपमा सार्वजनिक नगरिनु नै मर्कूसको चित्रणको एउटा महत्वपूर्ण पक्ष हो । प्राचीन मसीही लेखकहरूले पनि यस गोपनीयतालाई अर्थपूर्ण रूपमा व्याख्या गरेका छन्,यो गोपनीयता मर्कूसको सुसमाचारको गहिरो संरचनात्मक तत्व हो ।

	यद्यपि मर्कूस स्वीकार गर्छन् कि येशू प्रतिज्ञा गरिनु भएको राजा हुनुहुन्छ, उहाँको सुसमाचारले राजाको रूपमा येशूको “राजारोहणपूर्व सेवा”मा विशेष जोड दिएको छ । मर्कूसको दृष्टिमा येशूलाई सार्वजनिक रूपमा “मुकुटधारी” बनाउने क्षण उहाँको क्रूसमा मृत्यु हुनुको बेला हो, जुन बेला उहाँको टाउकोमा काँडाको मुकुट राखिएको थियो । यसअघि येशू कुनै लुकेका राजाका रूपमा होइन, एक खुला, नम्र र समर्पित सेवकका रूपमा प्रस्तुत हुनुहुन्छ, जसले आफ्ना कार्यहरूद्वारा परमेश्वर र मानवताको सच्चा सेवा गर्नुहुन्छ ।

	अन्ततः, मर्कूसको सुसमाचारले येशूको माध्यमबाट देखाउँछ कि स्वयं परमेश्वर पनि सेवा गर्नुहुन्छ । मर्कूसले येशूको सेवकको रूपमा भएको आगमन र उद्धारको उद्देश्य यस वाक्यमा संक्षेपमा प्रस्तुत गरेका छनः “किनकि मानिसको पुत्र सेवा पाउन होइन, तर सेवा गर्न र धेरैका छुटकाराको मोलको निम्ति आफ्नो प्राण दिन आएको हो” (मर्कूस १०:४५) । यस वचनले मर्कूसको सम्पूर्ण सुसमाचारमा निहित सेवकभाव, नम्रता, करुणा र उद्धारको सारलाई उजागर गर्छ ।

	 

	१४. मर्कूस: सेवा र नम्रताको सुसमाचार

	14.Mark: The Gospel of Service and Humility

	मर्कूसद्वारा येशूको दासत्वमा दिइएको जोडले उहाँको वृतान्तलाई गहिरो रूपमा प्रभाव पार्दछ । यस सुसमाचारको एक प्रमुख विषय येशूका चेलाहरूको तयारी हो । हामीले यो कुरा आरम्भदेखि नै बप्तिस्मा दिने युहन्नाको विवरणमा देख्न सक्छौं, जसले मानिसहरूलाई पश्चात्ताप गर्न र मसीहका निम्ति “मार्ग तयार पार्न” आह्वान गरेका छन् (मर्कूस १:१ख–८) । येशूको जीवन र सेवाको पृष्ठभूमिमा मर्कूसले दिइएको प्रारम्भिक विवरण यही हो, र यही मूल विषयपाठ सुसमाचारका पछिल्ला अध्यायहरूमा क्रमशः विस्तार हुँदै जान्छ—जहाँ येशूले आफ्ना चेलाहरूलाई बोलाउनुहुन्छ र उनीहरूलाई अरूलाई पनि बोलाउन तयार पार्नुहुन्छ ।

	 

	सेवा

	चेलापन सम्बन्धी विषयको मूल आत्मामा येशूको सेवा प्रमुख उदाहरणका रूपमा निरन्तर प्रस्तुत गरिएको छ जसलाई उनका चेलाहरूले अनुसरण गर्न आवश्यक छ । यसले हामीलाई गहिरा र चुनौतीपूर्ण पाठहरू प्रदान गर्दछ, किनभने मर्कूसले स्पष्ट रूपमा देखाउँछन् कि येशूको सेवा न त केवल समय–समयमा हुने सामान्य कार्य हो, न त पीडारहित वा सजिलो अभ्यास मात्र ।

	मर्कूसले येशूको सेवकाइलाई एक निरन्तर, अविराम र समर्पित सेवाको रूपमा चित्रण गरेका छन् । यस कुराको पुष्टि हामीले “फेरि” भन्ने शब्दको बारम्बार प्रयोगबाट देख्न सक्छौं, जुन सेवा र शिक्षाको गतिशीलतालाई उजागर गर्छ : “केही दिनपछि उहाँ कफर्नहुम फर्कनुभयो, अनि मानिसहरूले उहाँ घरमा हुनुहुन्छ भन्ने सुने” (२:१)

	“उहाँ फेरि एक पल्ट समुद्रको किनारमा जानुभयो। अनि मानिसहरूको एउटा ठूलो भीड उहाँकहाँ आयो, र उहाँले तिनीहरूलाई शिक्षा दिनुभयो”(२:१३)

	“उहाँ फेरि सभाघरमा जानुभयो” (३:१)

	“येशू फेरि तालको छेउमा सिकाउन थाल्नुभयो” (४:१)

	“येशू फेरि डुङ्गामा चढेर तालको अर्को किनारमा जानुभयो” (५:२१)

	“येशूले फेरि भीडलाई आफूतिर बोलाउनुभयो…” (७:१४)

	 

	अन्य तीन सुसमाचारहरूमा यति सशक्त रूपमा निरन्तर सेवा र समर्पित सेवाको उल्लेख गरिएको देखिँदैन। मर्कूसका लागि, येशूले प्रदर्शन गर्नुभएको सेवा कहिलेकाहीं गरिने धार्मिक अभ्यास मात्र होइन—तर उहाँका चेलाहरूको दैनिक जीवनशैली र परमेश्वरको राज्यमा संलग्नता हो ।

	 

	मर्कूसले स्पष्ट देखाउँछन् कि येशूले जुन सेवा प्रस्तुत गर्नुभयो र जसमा उहाँले आफ्ना चेलाहरूलाई सहभागी गराउनु भयो, त्यो सेवा सधैं सरल, सुविधा सम्पन्न वा प्रशंसायोग्य नै हुँदैन—त्यसमा पीडा, अस्वीकृति र आत्मत्यागका गहिरा पक्षहरू समेत रहेका छन् ।

	यो कुरा मर्कूस ८ देखि १० अध्यायसम्म अझ स्पष्ट हुन्छ, जहाँ येशूको दुःख र उनका चेलाहरूका लागि चेलापनको मूल्य बीचको सम्बन्धलाई प्रगाढ रूपमा प्रकट गरिएको छ। यिनै अध्यायहरूमा येशूले तीन पटक आफ्ना दुःख भोग र क्रूसको मृत्युको भविष्यवाणी गर्नुहुन्छ (८:३१; ९:३१; १०:३३–३४),र ती भविष्यवाणीहरू पश्चात् चेलापन सम्बन्धी महत्वपूर्ण शिक्षाहरू दिनुहुन्छ ।

	पहिलो भविष्यवाणीपछि येशूले चेलापनको मूल्यबारे यस्तो टिप्पणी गर्नुहुन्छ “तब उहाँले आफ्ना चेलाहरूका साथमा भीड़लाई आफूकहाँ बोलाएर तिनीहरूलाई भन्नुभयो, “कोही मानिस मपछि लाग्ने इच्छा गर्दछ भने त्यसले आफूलाई इन्कार गरोस्, र आफ्नो क्रूस उठाएर मेरो पछि लागोस् । किनकि जसले आफ्नो प्राण बचाउने इच्छा गर्दछ, त्यसले त्यो गुमाउनेछ, तर मेरो र सुसमाचारको निम्ति आफ्नो प्राण गुमाउनेले त्यो बचाउनेछ” (८:३४–३५) ।

	हामीले सम्झनु आवश्यक छ कि मर्कूसको सुसमाचार सम्भवतः रोममा लेखिएको थियो भन्ने ऐतिहासिक प्रमाणहरू पाइन्छन्। यदि यो सही हो भने, येशूको यो प्रकारको भविष्यवाणी र प्रोत्साहन, विशेष गरी सतावटको समयमा (जस्तै सन् ६४ मा सम्राट नीरोको शासनकालमा), रोमी ख्रीष्टियनहरूका लागि अति आवश्यक प्रेरणाको स्रोत भएको हुनुपर्दछ ।

	त्यसपछि आउने दुई टिप्पणीहरूमा येशूले चेलापनको मार्गमा सेवाभावसँगै गहिरो नम्रताको आवश्यकतालाई पनि जोड दिनुहुन्छ ।

	 

	नम्रता

	सेवा र नम्रता मर्कूसको सुसमाचारमा एक–आपसमा गहिरो रूपमा जोडिएका छन्, जुन हामी मर्कूस १०:४५ मा स्पष्ट देख्न सक्छौं, जहाँ भनिएको छः“किनकि मानिसको पुत्र सेवा पाउन होइन, तर सेवा गर्न र धेरैका छुटकाराको मोलको निम्ति आफ्नो प्राण दिन आएको होे” ।

	येशूले आफ्ना अनुयायीहरूलाई केवल सेवा गर्न, त्यो पनि पीडासहित, सिकाउनु भएको मात्र होइन, तर उहाँले नम्रतापूर्वक सेवा गर्ने अभ्यासमा पनि अगुवाइ गर्नुभएको छ ।

	दोस्रो भविष्यवाणी (९:३१) पछाडि, येशूले चेलापनबारे अर्को गहिरो टिप्पणी गर्नुहुन्छ (९:३५):

	“कोही मानिस पहिलो हुने इच्छा गर्छ भने,त्यो सबैभन्दा पछिल्लो र सबैको सेवक हुनुपर्छ”।

	तेस्रो टिप्पणीमा (१०:४३–४४) उहाँ अझ बलियो गरी भन्नुहुन्छः

	“… तिमीहरूमध्ये जो महान बन्न चाहन्छ, उसले तिमीहरूको सेवक हुनुपर्छ; र जो पहिलो बन्न चाहन्छ, उसले सबैको दास हुनुपर्छ।” ।

	यी दुबै शिक्षाहरूमा येशूले स्पष्ट देखाउनुहुन्छ कि चेलापन भन्नाले सेवा मात्र होइन, सेवा भावसँगै आत्मत्याग, नम्रता र सामाजिक श्रेणीकरणको उल्टो दृष्टिकोण पनि आवश्यक छ।

	 

	येशूले यहाँ दुई फरक ग्रीक शब्दहरूको प्रयोग गर्नुहुन्छ— Diakonos (सेवक) र Doulos (दास) ।

	परमेश्वरको राज्यमा महान बन्नका लागि, व्यक्ति सेवक भएर अरूको हितमा नम्र बन्नुपर्छ । तर यदि कसैले अझ महान् बन्न चाहन्छ भने, उसले अझ गहिरो स्तरको नम्रता अपनाउँदै आफूलाई दासको रूपमा प्रस्तुत गर्नुपर्छ—स्वेच्छाले अरूको अधीनमा जाने, अधिकार त्याग गर्ने, अनि सेवा गर्न बाँच्ने ।

	मर्कूसको सुसमाचारले देखाउँछ कि साँचो चेलापन मानवीय सोचको पूर्ण उल्टो बाटो हो । जुन समाजमा शक्ति, प्रतिष्ठा, र अग्रस्थानको खोजी हुन्छ, मर्कूसले देखाउँछन् कि परमेश्वरको दृष्टिमा तिनीहरू नै महान् हुन्छन्, जसले आफूलाई सबैभन्दा सानो ठान्दछन् र अरूको सेवामा समर्पित रहन्छन् ।

	यसकारण, मर्कूसले देखाउने चेलापनको बाटो प्रचलित रोमी साम्राज्यको “उर्ध्वगामी सफलता” को आकांक्षालाई चुनौती दिने सोच हो। येशू आफैँले “अवनतिको मार्ग” रोज्नु भयो—जसमा उहाँले निरन्तर अरूको हितलाई आफ्नो हितभन्दा उच्च स्थानमा राख्नुभया े।

	यो केवल संयोग मात्र होइन कि मर्कूसले देखाउँछन्—संसारका प्रतिष्ठित र चर्चित व्यक्ति नभएर साना, नाम नखुलाइएका, सामान्य मानिसहरू नै येशूका दृष्टिमा खाँटी प्रेम र नम्रता सहित सेवा गर्ने पात्र हुन् ।

	उदाहरणका रूपमाः

	गरिब विधवा जसले आफ्नो जीवनयापनका लागि भएको सबै दिन्छिन् (१२:४१–४४),

	येशूको गाडाइको लागि महँगो इत्र प्रयोग गरेर उहाँलाई अभिषेक गर्ने महिला (१४:३–९),

	र यस्तै अरू थुप्रै स–साना तर गहिरा भावनात्मक योगदान दिने पात्रहरू ।

	मर्कूसले देखाउँछन् कि सबैभन्दा उत्कृष्ट सेवा कार्यहरू तिनै अनाम पात्रहरूबाट आएका छन्—जसलाई येशूले साँचो प्रेम, नम्रता, र आत्मत्यागमा आधारित सेवाका वास्तविक उदाहरणका रूपमा प्रशंसा गर्नुभएको छ ।

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	भाग पाँच: लूकाको वृतान्त

	PART FIVE:  LUKE’S STORY

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	१५. लूकाको सुसमाचार

	15.The Gospel of Luke

	 

	लूकाको सुसमाचार सबै सुसमाचारहरू मध्ये ऐतिहासिक दृष्टिकोणले सबैभन्दा बढी झुकाव भएको सुसमाचार हो, र यसले येशूको जीवनको इतिहासलाई आधुनिक दृष्टिकोणमा सबैभन्दा नजिकबाट प्रस्तुत गरेको देखिन्छ । यो सुसमाचार “उहाँको कथा” हो, जुन अत्यन्तै सूक्ष्मता र विस्तारपूर्वक वर्णन गरिएको छ । लूका सबैभन्दा लामो सुसमाचार हो, र यसमा येशूको जीवनसँग सम्बन्धित महत्वपूर्ण र प्रायः आकर्षक अन्तर्दृष्टिहरू दिने थुप्रै विशिष्ट सामग्रीहरू समावेश छन् । लूकाको वर्णनमा यस्ता धेरै कथाहरू समावेश छन् जुन सम्पूर्ण सुसमाचारहरूमध्ये सबैभन्दा प्रसिद्ध र प्रिय कथाहरूमा पर्छन : जस्तै, मरियमलाई गरिएको स्वर्गदूतको सन्देश, बालक येशूको चरवाहाहरूद्वारा गरिएको भेट, राम्रो सामरीको दृष्टान्त, उडाइएको छोराको कथा, र पुनरुत्थानपछिको येशूको इम्माउसको बाटोमा भएको प्रकटताको विवरण ।

	लूका सम्भवतः अन्तिम सिनोप्टिक सुसमाचार हो र केही विद्वानहरू यसको रचना इस्वी ८० को आसपास वा त्यसपछि भएको मान्दछन् । यद्यपि, यसको लेखन मिति अझ पहिलेको पनि हुनसक्ने सम्भावना बलियो देखिन्छ । यसको कारण के हो भने लूकाको सुसमाचारको दोस्रो खण्डको रूपमा रहेको ‘प्रेरितहरूको काम’ पुस्तकमा प्रेरित पावल अझै रोममा कैदीका रूपमा थिए र सिजरसमक्ष मुद्दा राख्ने पर्खाइमा थिए । यस अवस्थाको अन्तिम परिणामबारे कुनै जानकारी नदिइएको हुँदा सम्भवतः यो लेखन येशू ख्रीष्टको सुसमाचारको प्रचारकार्यको प्रारम्भिक चरणमै गरिएको थियो । साथै, लूकाको सुसमाचारमा इस्वी ७० मा भएको रोमद्वारा यरूशलेमको विनाशको कुनै प्रत्यक्ष उल्लेख छैन, जसले पनि यो संकेत गर्दछ कि सुसमाचार सम्भवतः त्यस घटनाअघि नै लेखिएको थियो ।

	 

	 

	 

	लूका को थिए?

	तेस्रो सुसमाचार (र त्यससँग सम्बन्धित प्रेरितहरूको काम) का लेखकले आफैँलाई प्रत्यक्ष रूपमा पहिचान गराएका छैनन्, तर प्रारम्भिक मण्डलीको परम्परा र आन्तरिक प्रमाणहरूले यस सुसमाचारलाई डाक्टर लूका (कलस्सी ४:१४), जो प्रेरित पावलका नजिकका सहयात्री थिए (२ तीमोथी ४:११; फिलेमोन १:२४), द्वारा लेखिएको मानिन्छ । लेखक निश्चित रूपमा यहूदी धर्मसम्बन्धी ज्ञान भएको व्यक्ति थिए, तर उनले शास्त्र उद्धृत गर्दा मुख्यतः हिब्रु बाइबलको रोमन अनुवाद सेप्टुआजिन्ट (Septuagint) प्रयोग गरेका छन्, जसले उनी ग्रीक भाषी गैर–यहूदी (जातीय पृष्ठभूमिका) थिए भन्ने संकेत गर्दछ ।

	यस सुसमाचारमा चिकित्सा शास्त्र सम्बन्धी शब्दावलीको प्रयोग भएको देखिन्छ, साथै जन्म, उपचार र रोगहरूको विषयमा विशेष रुचि देखाइएको छ । यसले लेखकको पेशागत पृष्ठभूमि चिकित्सक भएको प्रमाण दिन्छ । प्रयोग गरिएको शब्दावली र शैली एक शिक्षित व्यक्तिको जस्तै देखिन्छ, र नयाँ करारका ग्रन्थहरू मध्ये लूका, प्रेरितहरूको काम र हिब्रुहरूको पुस्तकमा सबैभन्दा उत्कृष्ट ग्रीक भाषा प्रयोग भएको पाइन्छ । यद्यपि लूका र प्रेरितहरूको कामका केही भागहरूमा सेप्टुआजिन्टमा पाइने सेमिटिक शैलीको प्रभाव पनि देख्न सकिन्छ ।

	लूकाले आफ्नो सुसमाचारको प्रारम्भमै स्पष्ट रूपमा भनेका छन् कि उनले प्रत्यक्षदर्शीहरूबाट प्राप्त सूचना र जानकारीलाई अत्यधिक मूल्य दिएका छन् (लूका १:२), र यस सुसमाचारमा येशूको जीवनसँग सम्बन्धित अन्य सुसमाचारहरूमा नभेटिने धेरै साना विवरणहरू प्रस्तुत गरिएको पाइन्छ । यी विवरणहरूले एक तालिमप्राप्त चिकित्सकको छवि प्रस्तुत गर्छन्, जसले कुराहरू ध्यानपूर्वक सुन्छन्, अवलोकन गर्छन्, र महत्वपूर्ण सन्दर्भहरूलाई पनि बेवास्ता गर्दैनन् । 

	 

	लूकाको श्रोताहरू

	लूकाको सुसमाचार (र प्रेरितहरूको काम पुस्तक) “…श्रीमान् उत्कृष्ट थियुफिलसलाई” (लूका १:३) सम्बोधन गरिएको छ, तर थियुफिलस को थिए वा साँच्चिकै व्यक्ति थिए कि होइनन् भन्ने विषयमा विभिन्न दृष्टिकोणहरू छन् । कतिपय विद्वानहरूले थियुफिलसलाई कुनै रोमी अधिकारी मान्छन् (जसरी प्रेरित पावलले पनि “ माननीय थियोफिलस” भन्ने शब्द प्रयोग गरेर अधिकारीहरूलाई सम्बोधन गरेका छन् (प्रेरित २३:२६,२४:३,२६:२५) । अर्कोतर्फ, थियोफिलस यरूशलेमका यहूदी महायाजक (थियोफिलस बेन आनानस इस्वी ३७–४१) पनि हुन सक्थे, वा मत्थियास बेन थियोफिलस (इस्वी ६५–६६) को सन्दर्भ पनि हुनसक्छ । अर्को सम्भावना के पनि छ भने थियुफिलस एउटा प्रतीकात्मक नाम हो, जसको अर्थ “परमेश्वरको प्रिय” हुन्छ, र यस नामको प्रयोग ख्रीष्टियन पाठकहरूलाई जनाउन गरिएको हुनसक्छ । यद्यपि, सबैभन्दा सम्भाव्य भनाइ यही हो कि यो सुसमाचार एक वास्तविक व्यक्तिलाई लेखिएको थियो, जसलाई सम्भवतः सुसमाचारको शिक्षा दिन र प्रचार गर्नको लागि लेखिएको थियो, तर यो ख्रीष्टियन मण्डलीहरूमा पनि व्यापक रूपमा प्रयोगमा आएको थियो ।

	त्यस समयमा लूकाको सम्भावित श्रोताहरू ग्रीक भाषी ख्रीष्टियनहरू थिए, जो पूर्वी भूमध्यसागर क्षेत्रका शहरी, शिक्षित मानिसहरू थिए। लेखकले प्रयोग गरेको शिक्षित शैली, परिष्कृत शब्दावली र तर्कपूर्ण संरचनाले पनि देखाउँछ कि उनका पाठकहरू उच्च शिक्षासम्पन्न थिए। यद्यपि उनीहरूको धार्मिक पृष्ठभूमि गैर–यहूदी थियो, लूकाले यहूदी पाठकहरूको पनि ध्यान खिच्न सक्ने खालका विषयहरू समावेश गरेका छन्। उदाहरणका लागि, लूकाले आफ्नो वर्णनको प्रारम्भ (लूका १:८–२३) र अन्त्य (लूका २४:५३) यरूशलेमको मन्दिरमा राखेका छन्, र धेरै प्रमुख घटनाहरू मन्दिरसँग प्रत्यक्ष सम्बन्धित छन्, जसले यहूदी परिप्रेक्ष्यलाई ध्यानमा राखेर लेखिएको देखिन्छ ।

	 

	लूकाको दृष्टिकोणः भविष्यतर्फ झुकाव

	लूकाको सुसमाचारको दृष्टिकोण भविष्यमुखी छ, र यो दृष्टिकोण विभिन्न तरिकाले अभिव्यक्त गरिएको छ । विशेषगरी, यस सुसमाचारमा बारम्बार “हुनेछ” भन्ने क्रियाको प्रयोग गरिएको छ, जसले भविष्यतर्फको झुकाव देखाउँछ, जस्तै, “मानव पुत्रले… गर्नेछ” । जब हामी यस प्रयोगको गहिराइ बुझ्ने प्रयास गर्छौं, तब पत्ता लाग्छ कि सामान्य अंग्रेजी अनुवादमा मार्कको सुसमाचारमा “Will” भन्ने शब्द ८९ पटक प्रयोग भएको छ भने लूकाको सुसमाचारमा यो शब्द २४३ पटक प्रयोग भएको छ। यद्यपि मत्तीमा पनि यो शब्द बारम्बार देखिन्छ, तर त्यहाँ अधिकांश प्रयोग भविष्यवाणीहरू उद्धृत गर्दा प्रयोग गरिएको छ, जस्तै, “फलानो कुरा हुनेछ।” तर लूकाले भने वर्तमानमा बोलेका येशूका वाक्यहरूमार्फत भविष्यतर्फ सङ्केत गरेका छन् ।

	सबैभन्दा उल्लेखनीय पक्ष भनेको लूकाले अन्त्यकालका घटनाहरूलाई भविष्यमा सारेर राखेका छन्, जसले येशूको शीघ्र पुनरागमनको अपेक्षा कम गरेको देखिन्छ । उदाहरणका लागि, मार्क १३:२४–२९ मा यरूशलेमको विनाशपछि तुरुन्तै अन्त्यकालका खगोलीय चिन्हहरू प्रस्तुत गरिन्छन्, जसमा “तर ती दिनहरूमा, त्यो संकटपछि” भन्ने अभिव्यक्ति प्रयोग गरिएको छ। यसले ती घटनाहरू इस्वी ७० को यरूशलेमको पतनसँगै भएको देखाउँछ। तर लूकाले ती घटनाहरूलाई एक अर्काबाट समयको हिसाबले छुट्याएका छन् । उनले लेख्छन्, “यरूशलेम जातिहरूद्वारा कुल्चिनेछ, जबसम्म जातिहरूको समय पूरा हुँदैन” (लूका २१:२४), जसले संकेत गर्छ कि अन्त्यकाल अझै भविष्यमा नै पर्न जानेछ ।

	यसरी सूक्ष्म रूपमा, लूकाले येशूको शीघ्र आगमनको प्रत्यक्ष अपेक्षालाई कम गर्नुभएको छ र अन्त्यकाललाई टाढाको, अनिश्चित भविष्यमा सार्नुभएको छ। यसको उद्देश्य स्पष्ट देखिन्छ—लूकाले ख्रीष्टीय विश्वासमाथि उठाइएका आलोचनाहरूको जवाफ दिन चाहनुभएको छ। यस विषयमा प्रेरित पेत्रुसले भनेझैँ, “उहाँको आगमनको प्रतिज्ञा कहाँ गयो? हाम्रा पुर्खाहरू सुतिसकेदेखि सबै कुरा सृष्टिको प्रारम्भदेखि झैँ चलिरहेको छ” (२ पेत्रुस ३:३–४) । लूकाले ख्रीष्टियन पाठकहरूलाई येशूको आगमन ढिलो भएको देखेर निराश नहुन, बरु त्यही विलम्बलाई सुसमाचार प्रचारको लागि अवसरको रूपमा लिन प्रेरणा दिन चाहनुभएको छ ।

	यस सुसमाचारमा लूकाको भाषा, शैली, संरचना र दृष्टिकोणले देखाउँछ कि उनले सुसमाचार लेख्दा गहिरो अध्ययन, तर्कपूर्ण विश्लेषण, तथा आध्यात्मिक अन्तर्दृष्टिका साथ लेखेका थिए । यसले सुसमाचारको ऐतिहासिक, धार्मिक र बौद्धिक मूल्यलाई अझ गहिरो बनाएको छ, र समकालीन पाठकहरूका लागि पनि यो सुसमाचार एक महत्वपूर्ण, प्रासंगिक र प्रेरणादायी ग्रन्थ बनेको छ ।

	 

	 

	 

	 

	 

	 

	 

	 

	 

	 

	 

	 

	 

	१६. लूकाको चित्र: मानिसको पुत्र

	16.Luke’s Portrait: The Son of Man

	सबै सुसमाचारहरू जस्तै, लूका सुसमाचारको मूल सन्देश पनि येशू ख्रीष्टको जीवन, कार्य, र उहाँको महत्त्वको वरिपरि केन्द्रित छ । तर, अन्य सुसमाचारहरूको तुलनामा लूकाले येशूको मानवीय पक्षमा विशेष जोड दिएका छन् । यस सुसमाचारलाई संक्षेपमा यसरी वर्णन गर्न सकिन्छ—लूका सुसमाचार येशू ख्रीष्टको यस्तो चित्र प्रस्तुत गर्दछ, जसले उहाँलाई पूर्ण रूपमा मानिस र पूर्ण रूपमा परमेश्वरका रूपमा प्रकट गर्दछ। यही दृष्टिकोणले लूकाले येशूलाई “मानवको पुत्र“ भनेर बारम्बार सम्बोधन गरेको कारण प्रस्ट पार्दछ ।

	“मानवको पुत्र” भन्ने पदावली एक सामान्य अरामिक अभिव्यक्ति हो, जसको सामान्य अर्थ थियो “एउटा मानिस” अर्थात् कुनै स्वर्गदूत वा अलौकिक प्राणी नभई वास्तविक मानव । यद्यपि, लूकाले यस पदावलीमा येशूको मानवताका सबै पक्षहरू गहिरोसँग समेटेका छन्, र यसलाई आफ्ना सुसमाचारका वर्णनहरूमा प्रभावकारी ढंगले उजागर गरेका छन् । हामीले येशूको मानवीय पक्षलाई विभिन्न तरिकाबाट स्पष्ट देख्न सक्छौ ं। लूकाले प्रस्तुत गरेको येशूको वंशावली सिधै आदामसम्म पुग्छ—जो मानव इतिहासको पहिलो व्यक्ति र आदर्श मानवको प्रतीक थिए । यसै सुसमाचारमा येशूकी आमा मरियमको बारेमा सबैभन्दा विस्तृत विवरण पाइन्छ, जसले येशूको वास्तविक मानवीय जन्मको प्रमाण दिन्छिन् ।

	लूकाले येशूको शैशवकाल र बाल्यकालसँग सम्बन्धित अनेकौं अद्वितीय विवरणहरू प्रस्तुत गरेका छन् । येशूको प्रारम्भिक जीवनका सम्बन्धमा लेखिएका दुई सुसमाचारहरू लूका र मत्ती बीच तुलना गर्दा यो कुरामा स्पष्ट भिन्नता देखिन्छ। लूका सुसमाचारमा येशूको जन्म र बाल्यकालसँग सम्बन्धित झण्डै ७५ पदहरू (वंशावली बाहेक) पाइन्छन्, भने मत्तीमा येशूको जन्मसम्बन्धी केवल ३१ पदहरू पाइन्छन् र बाल्यकालको विवरण उल्लेख गरिएको छैन। अझ विशेष कुरा के हो भने, मत्ती सुसमाचारमा येशूको जन्मको वर्णन उहाँको राजकीय पहिचान उजागर गर्नका लागि लेखिएको छ, जबकि लूका सुसमाचारमा उहाँको सामान्य मानवीय स्वरूपमा जन्मिएको कुरालाई प्रकाश पारिएको छ । लूकाको लेखनशैली यस्तो छ कि उहाँ यसरी लेख्छन “बालक बुद्धिले भरिपूर्ण भएर बढ्दै र बलियो हुँदैजानुभयो, र परमेश्वरको अनुग्रह उहाँमाथि थियो” (लूका २:४०) । यसले येशूको प्राकृतिक मानवीय विकासलाई देखाउँछ ।

	लूका सुसमाचारमा येशूको मानवीय जीवनका अन्य विशिष्ट झलकहरू पनि पाइन्छन्-उहाँको सार्वजनिक सेवाको अवधि, गथसमाने बगैंचामा उहाँले भोग्नु भएको पीडा, र क्रूसमा उहाँले सहनु परेको अत्यन्त दुःखद अनुभवहरू । वास्तवमा, येशूको जीवनका प्रत्येक महत्त्वपूर्ण घटनाहरू लूकाले मानवताको दृष्टिकोणबाट वर्णन गरेका छन्, जसले पाठकहरूलाई येशूको पीडा, भावनाहरू, र संवेदनशीलता सजीव रूपमा अनुभव गराउँछ ।

	यसको अर्थ भनेको लूकाले येशूको दैवी पक्षलाई नजरअन्दाज गरेका छन् भन्ने होइन । बरु, उहाँले येशूको जन्मको वर्णन गर्नुअघि नै यस कुरामा बल दिएका छन् कि येशू “परमेश्वरको पुत्र” हुनुहुन्छ (लूका १:३२-३५) । तर जब लूकाले येशूको जीवन र सेवाको वर्णन गर्नुहुन्छ, उहाँले त्यसलाई प्रायः मानवीय दृष्टिकोणबाट प्रस्तुत गर्नुहुन्छ । यहाँसम्म कि येशूको पुनरुत्थानपछि पनि, जब उहाँ शिष्यहरूबीच प्रकट हुनुहुन्छ, लूकाले उहाँको मानव रूपमा पुनः देखिनु भएको कुरालाई विशेष जोड दिनुहुन्छ। यो कुरा हामीले यूहन्ना र लूका दुवै सुसमाचारको पुनरुत्थानपछिका वर्णनहरूको तुलना गर्दा बुझ्न सक्छौ ं। उदाहरणस्वरूप, यूहन्ना २०:२० मा लेखिएको छ “उहाँले शिष्यहरूलाई आफ्ना हात र पिँढुलाहरू देखाउनुभयो,” भने लूका २४:३९ मा येशू आफैं भन्नुहुन्छ “मेरा हात र मेरा पाउ हेर, म नै हुँ, मलाई छोएर हेर। किनकि प्रेतको मासु र हाड हुँदैन, तर तिमीहरू देख्छौ, मेरा त छन्‌” । यी पदहरूले येशूको पुनरुत्थानपछि पनि उहाँको शरीर यथावत् रहेको कुरामा बल दिन्छन्, जसले उहाँको मानव पक्षलाई अझ स्पष्ट बनाउँछ ।

	यस दृष्टिकोणको परिणामस्वरूप, लूकाले अन्य सुसमाचारहरूमध्ये सबैभन्दा बढी येशूको मानवीय सहानुभूति र सामाजिक रूपमा बहिष्कृत मानिसहरूप्रतिको उहाँको दयालु व्यवहार चित्रण गरेका छन् । उहाँले येशूको सेवा कार्यलाई सधैं त्यस्ता वर्गहरूतर्फ केन्द्रित गर्नुभएको छ, जो समाजमा हेपिएका र सीमान्तकृत मानिन्छन्-जस्तैः गरिब, बिरामी, महिलाहरू, महसुल उठाउनेहरू, र धार्मिक रूपमा अपवित्र ठानिएका मानिसहरू। अझ विशेष कुरा त के हो भने, लूकाले येशूको सेवामा सामरीहरू र अन्यजातिहरूलाई पनि समावेश गर्नुभएको छ, जो यहूदी समाजमा टाढा राखिएका जाति हुन्। उदाहरणस्वरूप, “असल सामरी” (लूका १०:३०-३७) र “असल कप्तान” (लूका ७:२-१०) जस्ता दृष्टान्तहरू लूकाको यस शैलीको उत्कृष्ट उदाहरण हुन् ।

	येशूको सहानुभूतिपूर्ण व्यवहार र उहाँको उद्धार सन्देश सम्पूर्ण मानव जातिलाई लक्षित गरिएको हो भन्ने कुरा लूका १९:१० मा अत्यन्त प्रभावशाली रूपमा सारांश गरिएको छ—“मानवको पुत्र हराएका मानिसहरूलाई खोज्न र उद्धार गर्न आएको हो” ।

	 

	 

	 

	 

	 

	 

	 

	 

	 

	 

	 

	 

	 

	 

	 

	१७. लूका: प्रार्थना र क्षमाको सुसमाचार

	17.Luke: The Gospel of Prayer and Forgiveness

	 

	लूका सुसमाचारमा येशूलाई मानवरूपमा प्रस्तुत गरिएको प्रमुख विषयबाहेक, दुई अन्य आधारभूत तर प्रायः उपेक्षित विषयहरू प्रार्थना र क्षमा समेत छन् । यी विषयहरूलाई गहिराइका साथ अध्ययन गर्दा लूका सुसमाचार झन् गहिरो, अर्थपूर्ण र ज्योतिको स्रोतझैं प्रतीत हुन्छ ।

	 

	प्रार्थना

	लूकाको लेखनशैलीमा प्रार्थनाप्रति विशेष ध्यान दिइएको प्रष्ट देखिन्छ । वास्तवमा भन्नुपर्दा, अन्य सुसमाचारहरूको तुलनामा लूकाले प्रार्थनाको उल्लेख दोब्बरभन्दा बढी पटक गरेका छन् र यस सन्दर्भमा थुप्रै अनौठा र विशिष्ट घटनाहरू समावेश गरेका छन् । उदाहरणका लागि, कर संकलक र फरिसीको मन्दिरमा प्रार्थनाको दृष्टान्त केवल लूकामै पाइन्छ । लूकाले प्रार्थनालाई केवल उल्लेख गरेका मात्र होइनन्‌; उनले यसलाई विशेष रूपमा चिन्हित गरेका छन्, टिप्पणी गरेका छन्, सन्दर्भ अनुसार व्याख्या गरेका छन्, र अन्ततः सुसमाचारको संरचनागत आधारका रूपमा प्रस्तुत गरेका छन् ।

	लूकाको सुसमाचार येशूको जन्मबाट होइन, तर त्यस अघिको प्रार्थनाबाट सुरु हुन्छ । उनका अनुसार, जब यरूशलेमका भक्तजनहरू मन्दिरमा प्रार्थनामा मग्न थिए (१:१०), त्यसबेला एक स्वर्गदूत याजक जकरियासमक्ष प्रकट भई उनका छोराको जन्मको घोषणा गर्छन जो बप्तिष्मा दिने यूहन्नाको रूपमा प्रभुको मार्ग तयार गर्ने थिए (१:१७)। यसैगरी, सुसमाचारको अन्त्य पनि येशूको स्वर्गारोहणमा समाप्त नहुनु र शिष्यहरू मन्दिरमा फर्केर प्रार्थना र उपासनामा लागिरहेका थिए भन्ने तथ्यबाट (२४:५३) प्रार्थनालाई प्रारम्भदेखि अन्त्यसम्म निरन्तर रूपले जोडिएको विषयको रूपमा देखाइएको छ ।

	यी प्रारम्भिक र अन्तिम घटनाहरूको बीचमा लूकाले येशूको जीवन र सेवाको वर्णन गर्दै गर्दा निरन्तर प्रार्थनाको—विशेष गरी येशूका व्यक्तिगत प्रार्थनाहरूको-विशेष स्थान दिएका छन् । वास्तवमा, येशूको प्रार्थनामूलक जीवनको चित्रण लूका सुसमाचारमा अन्य कुनै नयाँ नियमको ग्रन्थभन्दा बढी पाइन्छ । उदाहरणका लागि, मर्कूसको सुसमाचारमा येशूको प्रार्थनालाई जम्मा तीनपटक मात्र उल्लेख गरिएको छ, तर लूकाले येशूलाई प्रायः प्रार्थनामा संलग्न देखाएका छन् । लूकाको सुसमाचार पढ्दा येशूका उपदेश जति सुनिन्छ, उहाँका प्रार्थनाहरू पनि त्यत्तिकै सुनिन्छन् । केवल लूकामै येशू निरन्तर प्रार्थनामा हुनुहुन्थ्यो भन्ने भनाइ पाइन्छ (५:१६), साथै येशूका सातवटा यस्ता प्रार्थनाहरू पनि समावेश छन् जुन अन्य कुनै सुसमाचारहरूमा उल्लेख छैनन् ।

	लूकाका अनुसार, येशूको सार्वजनिक सेवाको सुरुआतमा पवित्र आत्मा उहाँमाथि ओर्लनु भएको बेला उहाँ प्रार्थना गरिरहनु भएको थियो (३:२१) । येशूले आफ्ना बाह्र जना चेलाहरू छनोट गर्नु अघिको रातभरको प्रार्थनाको वर्णन पनि केवल लूकामै पाइन्छ (६:१२) । जब येशूले पत्रुस, याकूब र यूहन्नालाई राजकीय महिमामा आफ्नो रूप देखाउनु भयो, त्यो पहाड चढ्नुको कारण पनि प्रार्थना गर्नु नै थियो (९:२८), र यी चेलाहरू उहाँको रूपान्तरण देख्नु अघि उहाँको गहिरो प्रार्थनामा सहभागी भएका थिए (९:२९) ।

	यस सुसमाचारले स्पष्ट गर्छ कि येशूले प्रायः आफ्ना चेलाहरूको उपस्थितिमा प्रार्थना गर्नुहुन्थ्यो र उहाँले केवल उदाहरणद्वारा (९:१८) मात्र होइन, “प्रभुको प्रार्थना” (११:१-४) मार्फत पनि प्रार्थना गर्न सिकाउनु भएको थियो । उहाँले प्रार्थनाका विषयमा दिएको दृष्टान्तहरू शिक्षा र आत्मिक जीवनका अमूल्य रत्नहरू हुन्, जसले हामीलाई नथाकी, नआत्तिकन, बरु आत्मविश्वास र दृढतापूर्वक प्रार्थना गर्न सिकाउँछन् (११:५-८; १८:१-८) । यी दृष्टान्तहरूमा निरन्तरताको महत्वबारे शिक्षा दिइएको छ, जसले परमेश्वरप्रति हाम्रो व्यवहार र दृष्टिकोण स्पष्ट गर्छ (१८:९-१४) । अन्य उदाहरणहरूमा (६:२८, १०:२, २२:४०, ४६ आदि) पनि लूकाले येशूले आफ्ना चेलाहरूलाई प्रार्थनामा निरन्तर लागिरहन प्रेरित गर्नु भएको देखाउँछन् ।

	लूकाको सुसमाचारले येशूको जीवन र सेवामा प्रार्थनाको महत्त्वलाई लगातार उजागर गर्छ । हामी येशूलाई जीवनका सबै परिस्थितिहरूमा प्रार्थना गरिरहनु भएको अवस्थामा भेट्छौं-सामान्य आशीर्वाद दिने क्षणदेखि (९:१६) लिएर आनन्दित हृदयबाट स्वतःस्फूर्त प्रार्थनासम्म (१०:२१) । उहाँले ठूला घटनाहरूको तयारीमा मात्र होइन, तिनपछि पनि प्रार्थना गर्नु हुन्थ्यो¬¬¬–विशेष गरी चमत्कारहरू गरेपछि (५:१५-१६) । यस्तो समयहरूमा उहाँ एक्लै, एकान्तमा गई प्रार्थना गर्नुहुन्थ्यो, लूकाले स्पष्ट रूपमा उल्लेख गर्छन् (५:१६) । जब येशूको सेवाको अन्त्यतिर पुगिन्छ, तब प्रार्थना नै उहाँको कार्यसञ्चालनको आधार थियो भन्ने कुरा प्रस्ट हुन्छ-उहाँ आफ्नै शक्ति नभई, परमेश्वरसँगको घनिष्ठ सम्बन्ध र प्रार्थनाको बलमा अगाडि बढ्नु भएको हो (यूहन्ना ५:१९, ३०) ।

	 

	येशूको जीवनको अन्तिम चरणमा गेथसमनीको बगैंचामा गरिएको पीडादायी प्रार्थना (२२:३९-४६) कुनै अपवाद होइन, बरु निरन्तर प्रार्थनामै निर्भर रहने जीवनशैलीको चरम रूप हो । लूकाले यस घटनामा अन्य सुसमाचारहरूले नदिएको विवरण दिएका छन–जस्तै “उहाँको पसिना रगतका थोपा झैँ भुइँमा खसिरहेको थियो” (२२:४४) । अन्य सुसमाचारहरूले चेलाहरूलाई सुतिरहेको अवस्थामा देखाए पनि, केवल लूकाले येशूले “उठ र प्रार्थना गर…” (२२:४६) भनेर चेतावनी दिनु भएको कुरा उल्लेख गर्छन् । येशूले क्रूसमा भनेका केही प्रार्थनाहरू मात्र लूकाले समावेश गरेका छन्, तर ती अत्यन्तै महत्वपूर्ण छन—जसमा “हे पिता, म आफ्नो आत्मा तिम्रो हातमा अर्पण गर्छु” (२३:४६) भन्ने अन्तिम वचन पनि पर्छ ।

	त्यसैले, जब लूकाले येशू पुनरुत्थानपछि इम्माउस जाने बाटोमा भेटिएका चेलाहरूको कथा सुनाउँछन्, उहाँले यस्तो विवरण दिन्छन् जुन हामी सजिलै छुटाउन सक्छौं, तर अत्यन्त गहिरो छ । ती चेलाहरूले येशूसँग घण्टौं सँगै हिँडे र संवाद गरे तापनि, उहाँले प्रार्थना गर्नु भएको क्षणमै उहाँलाई चिने (२४:१३-३१)। यो घटना एउटा दृष्टान्तको रूपमा बुझ्दा हामी भन्न सक्छौं–यदि हामी लूकाको “प्रार्थनाको सुसमाचार” मा देखिएको येशूका शिक्षाहरू र उदाहरणहरू अनुसरण गर्छौं भने मात्र अरूले हामीभित्र बस्ने मानवरूपी पुत्रलाई चिन्न सक्नेछन् ।

	 

	क्षमासम्बन्धी विषयवस्तु 

	प्रार्थनासँगै लूकाको सुसमाचारमा अर्को गहिरो, सुसंगत र सबै अध्यायहरूमा प्रतिध्वनित हुने विषयवस्तु क्षमा हो। सुसमाचारको प्रारम्भमै यस विषयको संकेत दिइन्छ “…उहाँले आफ्नो प्रजालाई तिनीहरूका पापहरूको क्षमाद्वारा उद्धारको ज्ञान दिनुहुनेछ” (१:७६-७७) भने सुसमाचारको अन्त्यमा पनि यसैको प्रतिध्वनि सुनिन्छ—“…उहाँको नाउँमा सबै जातिहरूलाई मनफेर र पापक्षमाको सुसमाचार प्रचार गरिनेछ…” (२४:४५-४७) । यसरी लूकाको सुसमाचार पूरै क्षमाले घेरिएको छ ।

	येशूले व्यक्तिहरूलाई क्षमा दिनुहुन्छ भन्ने कुरा लूकाले बारम्बार प्रस्तुत गरेका छन्, जुन धार्मिक अगुवाहरूलाई क्रोधित तुल्याउने कुरा थियो। पक्षघातग्रस्तलाई निको पार्दा येशूले “…मानवरूपी पुत्रले पृथ्वीमा पाप क्षमा गर्ने अधिकार पाएको छ…” (५:२०–२४) भन्नु भएको थियो। पश्चात्ताप गरेकी स्त्रीका पापहरू क्षमा गरिएको घटनामा पनि यही सन्देश दोहोरिन्छ (७:४७-४९) र यो लूकामै मात्र उल्लेख छ। त्यस्तै, संसारप्रसिद्ध ‘उद्धार प्राप्त छोराको दृष्टान्त’ (१५:११-३२) लूकामै पाइन्छ, जसमा एक क्षमाशील पिताको प्रेम र दयालुताको मार्मिक चित्रण गरिन्छ, र कठोर दाजुको कठोरता देखिन्छ ।

	लूकामा येशूले भनेका यी महत्वपूर्ण वचनहरू पाइन्छन”…यदि तेरो दाजुले पाप गर्छ भने उसलाई सचेत गर; उसले पश्चात्ताप गरेमा उसलाई क्षमा गर । उसले दिनमा सातपटक तिमीविरुद्ध पाप गरे र सातैपटक तिमी कहाँ आएर ‘म पश्चात्ताप गर्छु’ भन्यो भने पनि उसलाई क्षमा गर” (१७:३-४) ।

	लूकाले येशूले केवल पश्चात्ताप गर्नेहरूलाई क्षमा गर्नुभयो भन्ने कुरा मात्र देखाएका छैनन; बरु उहाँले आफूमाथि अपराध गर्ने तर पश्चात्ताप नगर्नेहरूलाई पनि क्षमा गर्न तयार हुनु भएको देखाउँछन् । जब चेलाहरूले सामारी गाउँलेहरूले येशूलाई अस्वीकार गरेपछि आकाशबाट आगो झार्ने प्रार्थना गर्न चाहन्थे (९:५४), येशूले ती चेलाहरूलाई झक्झक्याउनु भयो–निश्चित रूपमा त्यो क्रोधभन्दा क्षमाको भावना हो । त्यसपछि, लूकाले नै मात्र उल्लेख गरेको दृष्टान्त ‘सामारी जातिको भलोपन’ मार्फत येशूले सोही जातिको भलाइको स्तुति गर्नु भएको देखिन्छ (१०:३३) ।

	झन विशेष रूपमा, क्रूसमा येशूले उच्चारण गर्नु भएको प्रार्थना “ हे पिता, यिनीहरूलाई क्षमा गर्नुहोस्, किनकि यिनीहरूले के गर्दैछन् सो जान्दैनन् ” (२३:३४) लूकामै मात्र उल्लेख छ । यो प्रार्थना ख्रीष्टियन धर्ममा क्षमाको आदर्श नमुना हो, र यति महत्वपूर्ण वचन अरू कुनै सुसमाचारमा नआएको कुराले अचम्म लाग्न सक्छ ।

	यसरी, लूकाले येशूका शिक्षाहरू र व्यवहारका माध्यमबाट क्षमाको अभ्यासलाई अन्य कुनै सुसमाचारभन्दा गहिरो रूपमा प्रस्तुत गरेका छन् । यदि हामीले आफ्नै जीवनमा क्षमाको सद्गुण विकास गर्न चाहन्छौं भने, यस विषयमा अध्ययन गर्न लूका सुसमाचारभन्दा उत्कृष्ट स्रोत अरू हुन सक्दैन ।

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	भाग छ: यूहन्नाको वृतान्त

	PART SIX:  JOHN’S STORY

	 

	 

	 

	 

	 

	 

	 

	 

	 

	 

	 

	१८. यूहन्नाको सुसमाचार

	18.The Gospel of John

	 

	नयाँ नियममा समावेश चारवटा सुसमाचारहरूमध्ये यूहन्नाको सुसमाचार अन्तिममा लेखिएको मानिन्छ । यो इस्वी सम्वत् ८५ तिर लेखिएको ठानिन्छ, यद्यपि इस्वी ९० को दशकमा लेखिएको सम्भावनालाई पनि नकार्न सकिन्न ।

	पहिले लेखिएका तीनवटा सुसमाचारहरू (मत्ती,मर्कूस,लूका) भन्दा धेरै पछि लेखिएको हुनाले, यूहन्नाको सुसमाचारमा ती सुसमाचारहरूमा नपाइने अनेकौं नयाँ घटनाहरू र शिक्षा समावेश गरिएका छन् । यसबाट यस्तो बुझिन्छ कि प्रेरित यूहन्नाले पछि फर्केर पहिलेका लेखनहरूलाई ध्यानपूर्वक अवलोकन गर्दै, तिनमा छुटेका महत्वपूर्ण पक्षहरू समेट्ने प्रयास गर्नुभएको हो । तर, यो सुसमाचार केवल पहिले नपरेका सामग्रीहरूको थप मात्र होइन ।  यूहन्नाले आफ्ना सामग्रीहरू सातवटा विशेष चिन्ह (अर्थात् आर्श्चयकर्म) वरिपरि ध्यानपूर्वक संगठित गर्नुभएको छ, जसले गर्दा यस सुसमाचारमा कालानुक्रमिक भन्दा बढी विषयगत संरचना देखिन्छ ।

	यूहन्नाको सुसमाचारको शैली पनि अन्य तीनवटा सिनोप्टिक सुसमाचारहरूभन्दा भिन्न छ । सिनोप्टिकहरू प्रायः घटनाको वर्णनमा केन्द्रित छन् भने यूहन्नाको लेखन चिन्तनशील, दर्शनपरक तथा आध्यात्मिक गहिराइमा डुबेको छ । येशूको जीवन र शिक्षाहरूमा सबैभन्दा गहिरो आध्यात्मिक अन्तर्दृष्टि दिने सुसमाचार यदि कुनै हो भने त्यो यूहन्नाको नै हो ।

	 

	प्रेरित यूहन्नाको परिचय

	प्रेरित यूहन्ना, याकूबका सहोदर दाजु थिए । यी दुबै जना जब्दिया नामका माछा मछुवाराका छोराहरू थिए । सुरुवातमा यूहन्ना बप्तिस्मादाता यूहन्नाका अनुयायी थिए, तर पछि येशूले उहाँलाई आफ्ना बाह्र जना चेलाहरूमा समावेश गर्न आह्वान गर्नुभयो। यिनीहरू स्वभावतः दृढ विचारका र स्पष्टभाषी थिए, जसले गर्दा येशूले तिनीहरूलाई “गर्जनका छोरा” (मर्कूस ३:१७) उपनाम दिनुभयो । 

	येशूका मुख्य चेलाहरूको घेरामा पत्रुस, याकूब र यूहन्ना पर्दछन् । यिनीहरू केही विशेष चमत्कारहरूको प्रत्यक्षदर्शी बन्न पाएका थिए जस्तै येशूको रूपान्तरणको पर्वतमा भएका घटनाहरू । गेथसमनिमा येशूको अन्तिम प्रार्थनाको बेला पनि यी तीनै जना नजिकै थिए । यी घटनाहरूले देखाउँछ कि येशू यिनीहरूप्रति विशेष नजिक थिए ।

	तर यीमध्ये यूहन्नाको व्यक्तित्व विशेष रूपले शान्त, गहिरो र चिन्तनशील देखिन्छ । उहाँका लेखनहरू यूहन्नाको सुसमाचार, तीनवटा पत्रहरू (१,२,३ यूहन्ना) र प्रकाशित वाक्य नयाँ नियममा सबैभन्दा गहन धर्मशास्त्रीय सामग्री समेट्ने ग्रन्थहरूमा पर्दछन् । यूहन्ना नै “येशूले प्रेम गर्नुभएको चेला” (१३:२३) भनेर चिनिन्छन्, जसले उहाँ र येशूबीचको आत्मीय सम्बन्धलाई स्पष्ट पार्दछ ।

	प्रेरितहरूको कामको पुस्तकले देखाउँछ कि येशूको पुनरुत्थानपछि प्रारम्भिक मण्डलीमा यूहन्नाको भूमिका उल्लेखनीय रूपमा विस्तार भयो । प्रेरितहरूको सूचीमा उहाँ पत्रुसपछि दोस्रो स्थानमा उल्लेखित हुनुहुन्छ (प्रेरित १:१३) र विभिन्न सेवाहरूमा पत्रुससँग सहकार्य गर्दै देखिन्छन् । ख्रिष्टियन परम्पराअनुसार पछि यूहन्ना एशिया माइनरको एफिसस सहरतिर गएर त्यहाँबाट ती पत्रहरू लेख्नुभयो, र अन्त्यमा रोमी शासनद्वारा पत्मोस टापुमा निर्वासित हुनुभयो, जहाँबाट उहाँले प्रकाशित वाक्य लेख्नुभएको मानिन्छ ।

	यद्यपि यस तथ्यको ऐतिहासिक प्रमाण नपाए पनि परम्पराले यूहन्नालाई सबै प्रेरितहरूमध्ये सबैभन्दा लामो समय बाँच्नुभएको र प्राकृतिक मृत्यु हुने एकमात्र प्रेरित ठान्दछ । एक महत्वपूर्ण कुरो के हो भने बुढ्यौलीमा पुगेर यूहन्नाले पोलिकार्प नामक व्यक्तिलाई प्रशिक्षण दिनुभयो, जो स्मिर्नाका बिशप बने। पोलिकार्पले ती शिक्षाहरू ख्रिष्टियन धर्मशास्त्री इरेनियसलाई हस्तान्तरण गरे र ती शिक्षाहरू मार्फत आज हामीसम्म आइपुगेका छन् ।

	 

	यूहन्नाको श्रोताहरू

	यूहन्नाले यो सुसमाचार कसका लागि लेख्नुभयो भन्ने कुरो स्पष्ट रूपमा उल्लेख गरिएको छैन । तर प्रारम्भिक ख्रिष्टियन परम्पराले उहाँले एशिया माइनर (आजको टर्की क्षेत्र) का ख्रिष्टियनहरूलाई सम्बोधन गर्दै लेख्नुभएको मान्दछ । यद्यपि यो तथ्य यकिन गर्न नसकिने भए पनि, श्रोताहरू यहूदी समुदायबाट अस्वीकृत भएकाहरू थिए भन्ने स्पष्ट देखिन्छ। साथै, उनीहरू रोमी शासनको दबाबमा सम्राटलाई “प्रभु” भनेर पूजा गर्नुपर्ने सामाजिक, धार्मिक दबाबको सामना गरिरहेका थिए ।

	यूहन्नाको लेखनशैली पहिलाका सुसमाचारहरूसँग केही भिन्न देखिन्छ । जहाँ मत्ती, मर्कूस, र लूकाले ख्रिष्टि  विश्वासलाई यहूदी धर्मको निरन्तरता झैं देखाएका छन्, त्यहाँ यूहन्नाले ख्रिष्टिय विश्वासलाई यहूदी व्यवस्थाको आलोचना गर्ने दृष्टिकोणबाट प्रस्तुत गरेका छन् । उहाँले “यहूदीहरू” भन्ने पदावलीलाई प्रायः नकारात्मक सन्दर्भमा प्रयोग गर्नुभएको छ, तर यसबाट सम्पूर्ण यहूदी जनता नभई, यरूशलेमका धार्मिक अगुवा वर्गहरूको संकेत गरिएको हो, जसले येशूको विरोध गरेका थिए ।

	येशूको सेवकाईसम्बन्धी यूहन्नाको लेखमा येशू र यहूदी धार्मिक अगुवाहरूबीचका वादविवादहरू प्रमुख रूपमा देखिन्छन् । विशेषगरी, फरिसीहरूलाई ती प्रमुख विरोधीहरूको रूपमा चित्रण गरिएको छ । सन् ७० मा यरूशलेमको मन्दिर नष्ट भएपछि फरिसीहरूले यहूदी धर्मको धार्मिक नेतृत्व सम्हाले र मसीहमा विश्वास गर्नेहरूलाई सभाघरहरूबाट निष्कासित गर्न थाले। यूहन्नाले यस घटनाको प्रत्यक्ष उल्लेख गर्नुभएको छ (९:२२, १२:४२, विशेष गरी १६:२ मा) ।

	यसका अतिरिक्त, पहिलो शताब्दीको अन्त्यतिर ख्रिष्टियनहरूले रोमी शासनबाट पनि सतावट भोग्नुपरेको थियो। पहिलो ठूलो सतावट इस्वी ६४ मा सम्राट नेरोको पालामा सुरु भयो, जब रोममा आगलागी भएपछि ख्रिष्टियनहरूलाई दोष दिइयो । त्यसपछि सम्राट डोमिसियनको पालामा (इस्वी ८१–९६) साम्राज्यभर व्यापक सतावट आरम्भ भयो । कारण स्पष्ट थियो—ख्रिष्टियनहरूले सम्राटलाई “प्रभु” मान्न अस्वीकार गर्दै येशूलाई मात्र प्रभु ठान्दथे। तर डोमिसियन आफैंले त्यो उपाधि लिन खोजेको हुँदा, यसले द्वन्द्व उत्पन्न गरायो ।

	यूहन्नाको सुसमाचार यस्तो परिवेशमा लेखिएको देखिन्छ, जहाँ ख्रिष्टियनहरू यहूदी धार्मिक अगुवाहरू र रोमी शासक दुवैबाट अस्वीकृति र उत्पीडनको शिकार भइरहेका थिए। यस पृष्ठभूमिमा, यूहन्नाको लेखन उद्देश्य अत्यन्त स्पष्ट छ—ख्रिष्टियत नै साँचो परमेश्वरको आराधनामा यहूदी धर्मका सम्पूर्ण प्रतिज्ञा र आशाहरूको परिपूर्ति हो ।

	 

	जहाँ अन्य तीनवटा सुसमाचारहरूको श्रोताहरू यहूदी, रोमी वा ग्रीक ख्रिष्टियनहरू थिए, त्यहाँ यूहन्नाको सुसमाचार बहुसांस्कृतिक ख्रिष्टियन समुदायका लागि लेखिएको देखिन्छ ।

	 

	यूहन्नाको दृष्टिकोणः अनन्तकालको परिप्रेक्ष्य

	जसरी यूहन्नाको सुसमाचार शैली, सामग्री र उद्देश्यमा भिन्न छ, त्यसैगरी यसले समयलाई हेर्ने दृष्टिकोण पनि विशेष छ । जहाँ अन्य तीन सुसमाचारहरू प्रायः ऐतिहासिक क्रममा घटनाहरू वर्णन गर्छन—भूत, वर्तमान र भविष्यको परिप्रेक्ष्यमा—त्यहाँ यूहन्नाको दृष्टिकोण अनन्तकालको छ ।

	 

	सुसमाचारको प्रारम्भ “सुरुमा…” (१:१) भन्ने वाक्यबाट हुन्छ, जसले समयभन्दा परको येशूको अस्तित्वलाई जनाउँछ । सुसमाचारको अन्त्य पनि स्पष्ट रूपमा अनिश्चित भविष्यतर्फ संकेत गर्दछ (२१:२२–२५)। यसरी यूहन्नाको सुसमाचारले समयको पूर्णता समेटेको छ—सृष्टिको आरम्भदेखि अनन्त भविष्यसम्म ।

	 

	अन्य सुसमाचारहरूमा बारम्बार प्रयोग गरिएको “परमेश्वरको राज्य” भन्ने पदावली यूहन्नाको सुसमाचारमा केवल एकपटक (३:३–५) मात्र देखिन्छ । यसको सट्टामा, “अनन्त जीवन” शब्द प्रमुख रूपमा प्रस्तुत गरिएको छ (जस्तै ३:१५, ३:१६ आदिमा) । यसले देखाउँछ कि यूहन्नाको मुख्य चिन्ता पृथ्वीको राज्यभन्दा परको, आत्मिक र शाश्वत जीवनप्रति रहेको छ ।

	 

	यूहन्नाको सुसमाचारलाई दुई भागमा विभाजन गर्न सकिन्छ—पहिलो भाग (अध्याय १–१२) येशूको सार्वजनिक सेवकाईका घटनाहरू समेट्छ भने दोस्रो भाग (अध्याय १३–२१) येशूको क्रूसपूर्वका अन्तिम दिनहरूको वर्णन हो । यस दुईवटा खण्डको विभाजन “घडी” भन्ने प्रतीकात्मक वाक्यांशद्वारा चिनिन्छ । सुसमाचारको सुरुवाती भागमा येशूले “मेरो समय अझ आएको छैन” (२:४, ७:३०, ८:२०) भन्नुभएको छ, र दोस्रो भागमा “समय आइसकेको छ” भन्ने चारवटा वाक्यहरू (१२:२३, १२:२७, १३:१, १७:१) छन् ।

	 

	यूहन्नाले आफ्नो लेखनमा धेरै प्रतीकात्मक विरोधाभासहरूको प्रयोग गर्नुभएको छ—जस्तै प्रकाश र अन्धकार, प्रेम र घृणा, सत्य र असत्य, जीवन र मृत्यु, परमेश्वर र शैतान, ख्रीष्ट र प्रतिख्रीष्ट, विश्वास र अविश्वास । उहाँका लागि मानिसहरू यी दुई विरोधी ध्रुवमध्ये एकमा पर्ने छन्। बीचको कुनै तटस्थ क्षेत्र छैन । तर येशूको चित्रण एक प्रेममय र सत्यपरक परमेश्वरको रूपमा गरिएको छ, जसले मानिसहरूलाई अन्धकारबाट प्रकाशमा, मृत्युदेखि जीवनमा बोलाउनुहुन्छ ।

	 

	यसरी, यूहन्नाको सुसमाचार केवल ऐतिहासिक घटनाहरूको वर्णन मात्र होइन, तर अनन्तकालीन दृष्टिकोणसहितको गहिरो आत्मिक सन्देश हो—जसले येशूलाई साँचो प्रकाश, सत्य, जीवन र प्रेमको मूर्तरूपको रूपमा प्रस्तुत गर्दछ ।

	 

	 

	१९. यूहन्नाको चित्र: परमेश्वर

	19.John’s Portrait:  The Son of God

	 

	यूहन्नाले लेखेको येशूको जीवनको कथा सिनप्टिक (तीनवटै मिल्दोजुल्दो) सुसमाचारहरू मत्ती, मर्कूस, र लूका द्वारा प्रस्तुत वर्णनभन्दा धेरै भिन्न देखिन्छ । यो फरक हामी यूहन्नाले समावेश नगरेको तर अरू तीनवटै सुसमाचारहरूमा पाइने विषयवस्तुहरू हेर्दा स्पष्ट हुन्छ। साथै, यूहन्नाको सुसमाचारमा समावेश गरिएका त्यस्ता विवरणहरू पनि छन् जुन अरू कुनै सुसमाचारहरूमा भेटिँदैनन् ।

	यूहन्नाले येशूको जीवनसँग सम्बन्धित कैयौं महत्वपूर्ण घटनाहरू उल्लेख गरेका छैनन्, जस्तैः येशूको जंगलमा प्रलोभनमा पर्नु, उहाँको रूपान्तरण, पहाडको प्रवचन, र शिष्यमार्फत शिक्षा दिइएको प्रभुको प्रार्थना । तिनै गरी, यूहन्नाले येशूले दुष्ट आत्माहरू निकाल्नु भएको कुनै उदाहरण लेखेका छैनन्, र उनका सुसमाचारमा दृष्टान्तहरूको पनि पूर्णतः अभाव छ। सबैभन्दा आश्चर्यजनक पक्ष भनेको यो हो कि, प्रभु भोजको स्थापनाबारे पनि यूहन्नाले कुनै उल्लेख गरेका छैनन् । यस्ता धेरै महत्वपूर्ण विवरणहरूको अनुपस्थितिलाई अचम्म मान्नुपर्ने अवस्था छैन, यदि हामीले यस सुसमाचारलाई येशूको जीवनको एक पूरक विवरणका रूपमा बुझ्ने हो भने जो कि मुख्यतः अरू सुसमाचारहरूमा नपरेका घटनाहरू र शिक्षाहरूमा केन्द्रित गरिएको छ ।

	यस दृष्टिकोणको पुष्टि त्यसबेला अझ प्रष्ट हुन्छ जब हामी केवल यूहन्नाको सुसमाचारमा पाइने विशेष घटनाहरूलाई हेर्छौं । उदाहरणका लागि, केवल यूहन्नाले येशूको आरम्भिक गालीली सेवा कार्यहरूको उल्लेख गरेका छन्, जसमा पानीलाई दाखमद्यमा परिणत गर्नुजस्तो आश्चर्यकर्म पर्छ । अन्य सुसमाचारहरूमा येशूले बाल्यकाल र अन्तिम पास्काको समयबाहेक यरूशलेम भ्रमण गर्नुभएको विवरण पाइँदैन, तर यूहन्नाले आफ्नो सेवाको सुरुआतमै उहाँले मन्दिर सफा गर्नुभएको, मन्दिरभित्र शिक्षा दिनुभएको, सिलोआम पोखरीमा जन्मजात अन्धोलाई र बेतेस्दा पोखरीमा पक्षघाती व्यक्तिलाई निको पार्नुभएको वर्णन गरेका छन् ।

	त्यस्तै, यूहन्नाले येशू र निकोदेमस बीचको संवाद तथा येशू र शमरी स्त्रीबीचको संवाद पनि प्रस्तुत गरेका छन्, जुन अन्यत्र पाइँदैन । यिनका अतिरिक्त, उहाँले येशूका थुप्रै लामो प्रवचनहरू पनि समावेश गरेका छन्, जस्तै जीवनको पानी र जीवनको रोटीसम्बन्धी शिक्षाहरू ।

	केवल यूहन्नाले येशूको अभिषेकको घटना, उहाँले रोएको कुरा, यरूशलेम प्रवेशको विजय, येशूलाई मार्ने योजनाको उद्घाटन, मान्छेको छोरालाई महिमा दिने भविष्यवाणी र अन्तिम न्यायको भविष्यवाणी उल्लेख गरेका छन् । यस्तै, उहाँले अन्तिम भोजमा शिष्यहरूका खुट्टा धोएर सेवा गर्ने आदेश दिनुभएको, विस्तृत बिदाइ प्रवचन गर्नुभएको, पिलातससँगको वार्तालापमा गहिरो जवाफ दिनुभएको, क्रूसमा आफ्नो आमालाई यूहन्नाको संरक्षणमा दिनुभएको, र पुनरुत्थानपछि थोमासलाई आफूलाई देखाउनुभएको उल्लेख गरेका छन् । यी र अरू धेरै घटनाहरूले स्पष्ट रूपमा देखाउँछन् कि यूहन्ना आफ्नो प्रत्यक्षदर्शी अनुभवद्वारा पहिलेका सुसमाचारहरूमा उल्लेख नभएका पक्षहरू पूरक गर्न खोजिरहेका थिए ।

	 

	वास्तवमा हेर्ने हो भने, यूहन्नाको सुसमाचारको झन्डै ९० प्रतिशत सामग्री अन्य सुसमाचारहरूमा कतै भेटिँदैन । तर, यूहन्नाले केवल छुटेका विवरणहरू पूर्ति गर्न सुसमाचार लेखेका होइनन् । खासगरी, चौथो सुसमाचारले एउटा सशक्त प्रस्तावनाबाट सुरु गर्दै मुख्य विषयवस्तुमा प्रवेश गर्छ, जसले येशूको पहिचान र उहाँका कार्यहरूको झलक दिन्छ । यो प्रस्तावना संगीतको सिम्फोनीको आरम्भिक धुनसरह लाग्दछ जहाँ येशूलाई “वचन” को रूपमा चित्रित गरिएको छ, जो सृष्टिको प्रारम्भदेखि नै परमेश्वरसँग हुनुहुन्थ्यो र पृथ्वीमा पिताको प्रकटीकरणका रूपमा आएका थिए ।

	यस सुसमाचारले येशूलाई तिनका कार्यहरूको साक्षीहरूको गवाहीद्वारा प्रकट गर्छ। उदाहरणका लागि, बप्तिस्मादिने यूहन्ना, शिष्यहरू, र अन्य व्यक्तिहरूले येशूलाई “परमेश्वरको थुमा”, “मसीह”, र “परमेश्वरका पुत्र” को रूपमा घोषणा गरेका छन् । यदि हामी सिनप्टिक सुसमाचारहरू हेर्छौं भनेः मत्तीमा येशू राजा हुनुहुन्छ, मर्कूसमा सेवक, लूकामा मानव पुत्र, तर यूहन्नाको सुसमाचारमा येशू मुख्यतः परमेश्वरका पुत्रको रूपमा चित्रण गरिएका छन-स्वयं परमेश्वरकै रूपमा ।

	यस सुसमाचारमा येशूलाई अब मन्दिरजस्तो कुनै भवनभित्र सीमित नगरिकन, उहाँलाई नै परमेश्वरको उपस्थितिको मूर्त रूपमा प्रस्तुत गरिएको छ । साथै, पिता र पुत्रबीचको सम्बन्धमा अन्य सुसमाचारहरूभन्दा धेरै गहिरो रूपमा ध्यान दिइएको छ ।

	यूहन्ना येशूलाई “वचन” को रूपमा वर्णन गर्दै सुसमाचारको आरम्भ गर्दछन्, जो सृष्टिको समयदेखि नै परमेश्वरसँग हुनुहुन्थ्यो । त्यसैगरी, उहाँ येशूका वचनहरू अर्थात् शिक्षाहरूमा विशेष जोड दिनुहुन्छ । अन्य सुसमाचारहरूमा येशूको सेवा मुख्यतः छोटा भनाइहरू, दृष्टान्तहरू, र कार्यहरूमा आधारित छन् भने यूहन्नाको सुसमाचार लामो संवादहरू र प्रवचनहरूको संयोजनमा आधारित छ । यी शिक्षाहरू कहिलेकाहीं कठिन बुझिने खालका छन् (जस्तै ६:६०), तर सधैं येशूको दिव्य प्रकृति माथि केन्द्रित छन् ।

	अन्य सुसमाचारहरूमा येशूले तीनपटक आफ्नो मृत्युको भविष्यवाणी गर्नुभएको उल्लेख छ (मर्कूस ८:३१; ९:३१; १०:३३-३४), तर यूहन्नामा यी भविष्यवाणीकालाई तीनवटा “उठाइने” घोषणाहरूले प्रतिस्थापन गरिएको छ (३:१४; ८:२८; १२:३२)। यी घोषणाहरूले केवल क्रूसमा उठाइने कुरा मात्र नभई उहाँको पुनरुत्थानको महिमा पनि जनाउँछन् ।

	 

	येशूको दिव्यता प्रमाणित गर्न यूहन्नाले येशूका सातवटा मुख्य कार्यहरूलाई “संकेत” को रूपमा प्रस्तुत गरेका छन्। ती सातवटा संकेतहरू यस्ता छन्ः

	 

	१. काना गाउँमा विवाहको उत्सवमा पानीलाई दाखमद्यमा बदल्नु (२:१-११)

	२. कफरनाहुममा शाही अधिकारीको छोरालाई निको पार्नु (४:४६-५४)

	३. बेथस्दा पोखरीमा पक्षघाती मानिसलाई निको पार्नु (५:१-१५)

	४. पाँच हजार जनालाई भोजन दिनु (६:५-१४)

	५. पानीमाथि हिँड्नु (६:१६-२४)

	६. जन्मजात अन्धो मानिसलाई दृष्टि दिनु (९:१-४१)

	७. लाजरलाई मृत्युदेखि उठाउनु (११:१-४५)

	 

	यी सबै कार्यहरू सार्वजनिक रूपमा सम्पन्न भएका थिए र येशूको दिव्य पहिचानतर्फ औंल्याउँछन् । ती कार्यहरूले सृष्टि माथिको प्रभुत्व, अन्धकार माथि प्रकाश, समय र दूरीमाथिको शक्ति, पदार्थ र प्रकृतिमाथिको नियन्त्रण, र अन्ततः मृत्यु माथिको विजय प्रकट गर्छन् ।

	 

	यिनै संकेतहरूमार्फत यूहन्नाले येशू नै परमेश्वरका पुत्र हुनुहुन्छ भन्ने विश्वास गराउने उद्देश्य राखेका छन् । साथै, यूहन्नाको सुसमाचारमा येशूले “म … हुँ” भन्ने अभिव्यक्तिहरू पटक–पटक प्रयोग गर्नुभएको पाइन्छ । विद्वानहरूका अनुसार, यस्ता सातवटा प्रमुख घोषणाहरू छनः

	 

	१. “म जीवनको रोटी हुँ” (६:३५-५१)

	२. “म संसारको ज्योति हुँ” (८:१२)

	३. “म भेँडाहरूको ढोका हुँ” (१०:७, ९)

	४. “म असल गोठालो हुँ” (१०:११, १४)

	५. “म पुनरुत्थान र जीवन हुँ” (११:२५)

	६. “म मार्ग, सत्य र जीवन हुँ” (१४:६)

	७. “म दाखको बोट हुँ” (१५:१, ५)

	 

	यी सबै घोषणाहरूले येशूलाई मानिस जातिको उद्धारको लागि परमेश्वरको योजना भित्रको केन्द्रीय पात्रका रूपमा प्रस्तुत गर्छन् । यूहन्नाको सुसमाचारले येशूको पूर्ण दिव्य पहिचान, कार्य, र शिक्षाहरूलाई अत्यन्त गहिरो र विशेष तरिकाले उद्घाटन गर्दछ, जुन अन्य सुसमाचारहरूमा भेटिँदैन । यसैले, चौथो सुसमाचारले सिनप्टिक सुसमाचारहरूलाई पूरक गर्दै येशूको सम्पूर्णता बुझ्न एक अद्वितीय र अमूल्य योगदान दिएको छ ।

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	२०. यूहन्ना: विश्वास र प्रेमको सुसमाचार

	20.John: The Gospel of Belief and Love

	 

	यहाँ उसको विवरणको सुरुमा नै यूहन्नाले आफ्नो सुसमाचारका दुई प्रमुख विषयहरू संकेत गर्छन्, जब उहाँ लेख्छनः “किनभने व्यवस्था मोशाद्वारा दिइयो, अनुग्रह र सत्यताचाहिँ येशू ख्रीष्टद्वारा आए” (१:१७) । यूहन्नाको लागि, कृपा र सत्य प्रेम र विश्वासको रूपमा सक्रिय रूपमा प्रकट हुन्छन्, र यी नै दुई विषयहरू हुन् जुन यूहन्नाले सम्पूर्ण सुसमाचारमा विस्तारपूर्वक प्रस्तुत गरेका छन् । तर यूहन्नाले आफ्ना लेखनहरूमा जोडको सन्तुलन केही हदसम्म विभाजित गरेका छन् । अध्याय १ देखि १२ सम्म “विश्वास” भन्ने शब्द ७२ पटक प्रयोग भएको छ, भने अध्याय १३ देखि २१ सम्म केवल २३ पटक मात्र । यसको विपरीत, “प्रेम” भन्ने शब्द अध्याय १ देखि १२ सम्म केवल १२ पटक प्रयोग गरिएको छ, तर अध्याय १३ देखि २१ सम्म ४४ पटक उल्लेख गरिएको छ । अर्को शब्दमा भन्नुपर्दा, यूहन्नाले आफ्नो सुसमाचारको पहिलो भागमा विश्वासमा धेरै जोर दिएका छन् भने दोस्रो भागमा प्रेममा ।

	 

	विश्वास

	यूहन्नाले आफ्नो सुसमाचारको सुरुवात नै विश्वासको विषयमा बलियो जोड दिँदै गर्नुहुन्छ । उहाँको विवरणको पहिलो अध्यायमै हामी पढ्छौं कि येशू “उनीद्वारा सबैले विश्वास गरून् भनेर त्यस ज्योतिको गवाही दिन उनी साक्षी भई आए” (१:७), र “तर जतिले उहाँलाई ग्रहण गरे र उहाँको नाउँमाथि विश्वास गरे, उहाँले तिनीहरूलाई परमेश्वरका सन्तान हुने अधिकार दिनुभयो” (१:१२) । विश्वासको विषयलाई झनै स्पष्ट रूपमा यूहन्ना ३:१६ मा देख्न सकिन्छ जसलाई नयाँ नियमको सबैभन्दा प्रसिद्ध पद मानिन्छ “परमेश्वरले संसारलाई यति प्रेम गर्नुभयो कि उहाँले आफ्ना एकमात्र पुत्र दिनुभयो, ताकि जो कोही उहाँमा विश्वास गर्छ, ऊ विनाश नहोस् तर अनन्त जीवन पाओस्‌” । यो शिक्षा यूहन्ना ३:३६ मा पुनः दोहोर्याइएको छ, जहाँ यूहन्ना भन्छनः “जसले पुत्रमाथि विश्वास गर्छ, त्यससित अनन्त जीवन छ । जसले पुत्रको आज्ञापालन गर्दैन, त्यसले जीवन देख्नेछैन, तर परमेश्वरको क्रोध त्यसमाथि रहिरहन्छ” । 

	यो विषय यूहन्नाको सम्पूर्ण सुसमाचारमा निरन्तर रूपमा देखिन्छ, र विश्वासको महत्वलाई हामी अन्य सुसमाचार लेखकहरूको तुलनामा यूहन्नाले यस विषयमा दिएका धेरै सन्दर्भहरूबाट बुझ्न सक्छौं । यद्यपि विभिन्न अनुवादहरूमा थोरै भिन्नता हुन सक्छ, उदाहरणका लागि,अनुवादमा “विश्वास” भन्ने शब्द मत्तीको सुसमाचारमा ९ पटक, मर्कूसमा १५ पटक, लूकामा १० पटक, र यूहन्नाको सुसमाचारमा आश्चर्यजनक रूपमा ९५ पटक आएको पाइन्छ ।

	तर यूहन्नाले केवल परमेश्वरमा विश्वासको कुरा गर्नुहुन्न, उहाँ येशू ख्रीष्टलाई परमेश्वरको पुत्रको रूपमा विश्वास गर्ने कुरामा जोड दिनुहुन्छ । त्यसैले उहाँको सुसमाचारमा येशूका अद्भुत कार्यहरू प्रायः विश्वाससँग जोडिएको पाइन्छ । उदाहरणका लागि, येशूले पानीलाई दाखमद्यमा परिणत गर्नुभएको पहिलो अद्भुत कार्यपछि, यूहन्नाले लेख्छन : “उहाँका चिन्हहरूमध्ये यो पहिलो चिन्ह येशूले गालीलको कानामा गर्नुभयो । यसरी उहाँले आफ्नो महिमा प्रकट गर्नुभयो, अनि उहाँका चेलाहरूले उहाँमाथि विश्वास गरे” (२:११) । यस्तो ढाँचा बारम्बार देखिन्छ अद्भुत कार्यहरू केवल येशूको पहिचानको प्रमाणस्वरूप मात्र उल्लेख गरिएका होइनन्, तर चेलाहरूको विश्वासको कारणस्वरूप प्रस्तुत गरिएका छन् ।

	तर यूहन्नाले देखाउँछन् कि येशूमा विश्वास सधैं सही कारणले गरिएको हुँदैन । वास्तवमा उहाँ लेख्छन : “जब उहाँ निस्तार–चाड़का भोजको बेला यरूशलेममा हुनुहुन्थ्यो, तब उहाँले गर्नुभएका चिन्हहरू देखेर धेरैले उहाँको नाउँमा विश्वास गरे । तर येशूले आफैलाई तिनीहरूका भरमा छोड्नुभएन” (२:२३-२४) । यूहन्नाले यस्तो विश्वास गर्नेहरू, जस्तै निकोदेमस (३:१-२१) को उदाहरण पनि दिनुहुन्छ, जो लगभग विश्वास गर्छन् तर पूर्ण रूपमा स्वीकार गर्न सक्दैनन् ।

	शायद सबैभन्दा उल्लेखनीय कुरा, यूहन्नाले यहूदीहरू र उनीहरूका धार्मिक अगुवाहरूको गलत वा अभावग्रस्त विश्वासलाई बाहिरी र तिरस्कृत वर्ग जस्तै जातिहरू र सामरीहरूको साँचो विश्वाससँग निरन्तर तुलना गर्नुभएको छ । येशूले इनारको छेउमा भेट गर्नु भएको सामरी स्त्रीको कथा (४:१-४२) यसको महत्वपूर्ण उदाहरण हो र यो केवल यूहन्नाको सुसमाचारमा पाइन्छ । यूहन्नाले यो स्त्रीको कथा निकोदेमसको कथाको छेउछाउमा राख्नु भएको छ (जसले गर्दा दुई व्यक्तिहरूको सीधा तुलना सम्भव हुन्छ), र यो कथा यस्तो शक्तिशाली विश्वासको घोषणासँग समाप्त हुन्छः“त्यो शहरका धेरै सामरीहरूले त्यो स्त्रीको साक्षीका कारण येशूमा विश्वास गरे र उहाँका वचनहरूले गर्दा धेरै अरू पनि विश्वास गरे। तिनीहरूले त्यो स्त्रीलाई भनेः ‘अब त केवल तिमीले भनेका कारण हामी विश्वास गर्दैनौं; हामी आफैंले सुनेका छौं, र जान्दछौं कि यो मानिस साँच्चै संसारको उद्धारकर्ता हो’” (४:३९-४२) ।

	तर यूहन्नाले विश्वासको विषयमा दिएको सबैभन्दा ठूलो उदाहरण शायद अर्कै विशेष कथा हो – येशूको पुनरुत्थान देख्न अस्वीकार गर्ने चेलो थोमासको कथा (२०:२४-२९)। केवल यूहन्नाले येशूका ती शब्दहरू रेकर्ड गरेका छन्ः “…तँले मलाई देखेर विश्वास गरिस्; धन्य छन् ती, जसले नदेखी विश्वास गर्छन्” (२०:२९)। सबै प्रारम्भिक चेलाहरूले येशूको पुनरुत्थान देखेपछि मात्र विश्वास गरे, र यूहन्ना स्वयंले पनि यसो गरेको कुरा स्वीकार गर्छन् (२०:८) । तर उहाँले देखाउनुहुन्छ कि येशूको अन्तिम आशिष भविष्यमा आउने सबै विश्वासिहरूका लागि थियो, जसको विश्वासले तिनीहरूलाई कुनै अर्थमा प्रेरितहरूभन्दा पनि अझ धन्य बनाउनेछ ।

	 

	प्रेम

	प्रेमको विषय चौथो सुसमाचारको मुटुमा पर्छ र वास्तवमा यो यूहन्नाको सन्देशको सबैभन्दा मौलिक विषय हो । वास्तवमा, “प्रेम” भन्ने शब्द यूहन्नाको सुसमाचार र उहाँको पहिलो पत्रीमा अन्य कुनै पनि पुस्तकभन्दा बढी पटक प्रयोग भएको पाइन्छ ।

	यूहन्नाले आफ्ना सुसमाचारमा समावेश गरेका सबै विषयहरूलाई प्रेमले घेरिएको छ । उहाँले आरम्भमा परमेश्वरको प्रेमसम्बन्धी येशूका शब्दहरू उद्धृत गर्दै (“परमेश्वरले संसारलाई यति प्रेम गर्नुभयो.” (३:१६) लेखनी सुरु गर्नुहुन्छ, र अन्त्यतिर येशूले पत्रुसलाई “…के तिमी मलाई प्रेम गर्छौ?…” (२१:१५-१७) भनेर सोध्ने प्रश्नसँग अन्त्य गर्नुहुन्छ ।

	यी दुई बिन्दुहरूबीच, यूहन्ना निरन्तर रूपमा प्रेमको विषयमा फर्किरहनुहुन्छ, र उहाँलाई प्रायः दिइने उपाधि “प्रेमको प्रेरित” पूर्ण रूपमा योग्य देखिन्छ। तुलना गरौं : अनुवाद अनुसार “प्रेम” भन्ने शब्द मत्तीमा १५ पदहरूमा, मर्कूसमा ७ पदहरूमा, लूका मा १४ पदहरूमा पाइन्छ भने यूहन्नाको सुसमाचारमा ३९ पदहरूमा ५० पटकभन्दा बढी प्रयोग भएको पाइन्छ ।

	जसरी माथि देखिएको थियो, सुसमाचारको दोस्रो भागमा (अध्याय १३-२१) प्रेमको विषय विशेष रूपमा विकास गरिएको छ, र विशेष गरी अन्तिम भोजनको साँझ येशूले चेलाहरूसँग गर्नुभएको शिक्षा जुन “माथिल्लो कोठाको प्रवचन” भनेर चिनिन्छ सम्पूर्ण सुसमाचारहरूमा प्रेमको सबैभन्दा महत्वपूर्ण चर्चा हो ।

	दुई पदहरू यूहन्ना १३:३४–३५ यस खण्डको केन्द्रबिन्दु हुनः “म तिमीहरूलाई नयाँ आज्ञा दिन्छुः एकअर्कालाई प्रेम गर । जसरी म तिमीहरूलाई प्रेम गरेँ, त्यसरी नै तिमीहरूले पनि एकअर्कालाई प्रेम गर्नुपर्छ । सबैले तिमीहरूलाई मेरो चेला भनेर चिन्नेछन्, यदि तिमीहरूले एकअर्कालाई प्रेम गरे” ।

	धेरै हिसाबले यूहन्नाको सुसमाचारको दोस्रो भाग यी दुई पदहरूमा संक्षेप गर्न सकिन्छ, र प्रेरितले यो शिक्षालाई पुस्तकको बाँकी भागमा दोहोर्याएर व्याख्या गर्नुहुन्छ ।

	यूहन्नाको सुसमाचारमा, हामी “छिमेकीलाई प्रेम गर” भन्ने आज्ञा (मत्ती २२:३९, मर्कूस १२:३१, लूका १०:२७) वा “तिमीहरूको शत्रुलाई पनि प्रेम गर” भन्ने सन्देश (मत्ती ५:४४, लूका ६:२७) भन्दा भिन्न रूपमा, “एकअर्कालाई प्रेम गर” भन्ने स्पष्ट निर्देशन पाउँछौं – जसको अर्थ हो : सबैलाई प्रेम गर (यूहन्ना १३:३४-३५ आदि) । यो आज्ञा परमेश्वरको प्रेमसँग समानान्तर छ, जसले आफ्नो एकमात्र पुत्र दिनुभयो ताकि “जो कोही” विनाश नभई अनन्त जीवन पाओस (३:१६) ।

	यूहन्नाको आज्ञामा अर्को भिन्नता पनि छ : हामीलाई केवल आफूलाई जति प्रेम गर्न होइन, तर ख्रीष्टले जति प्रेम गर्नुभयो त्यति प्रेम गर्न भनिएको छ जुन येशू ख्रीष्टले देखाउनुभएको सर्वोच्च बलिदानीपूर्ण प्रेम हो । यो एउटा असाधारण आज्ञा हो । आत्मिक रूपमा भन्नुपर्दा, यो भन्नु सरह हो “हामी सबैले सगरमाथा चढ्नुपर्छ” । हामीमध्ये केहीले कहिलेकाहीँ त्यो उचाइ चढ्न सक्छौं, तर कोही पनि त्यस स्थानमा स्थायी रूपमा बस्न सक्दैन । तर यही आज्ञा सुसमाचारको दोस्रो भागमा बारम्बार दोहोर्याइएको छ र यूहन्ना १५:१२–१३ मा संक्षेप गरिएको छः “मेरो आज्ञा यो होः एकअर्कालाई म जस्तै प्रेम गर। कुनै मानिसको भन्दा ठूलो प्रेम त्यो होइन, कि उसले आफ्ना साथीहरूको लागि आफ्नो जीवन देओस्‌” ।

	यो आज्ञाको दोहोर्याइको अर्थ गम्भीर छ यो यूहन्नाको शिक्षाको एक महत्वपूर्ण पक्ष हो। उहाँले दुई पटक लेख्नुहुन्छ कि “परमेश्वर प्रेम हो”, अनेकौँ पटक पिताले पुत्रलाई प्रेम गर्नुहुन्छ भन्छन्, र अनेकौँ पटक हामीले एकअर्कालाई उहाँजस्तै प्रेम गर्नुपर्ने भन्छन् । तर यदि हामी यूहन्नाको विवरणलाई ध्यानपूर्वक पढ्छौं भने, उहाँ केवल यिनै कुरालाई दोहोर्याइरहनु भएको छैन, तर पुस्तकको प्रगति अनुसार उहाँले यिनको व्याख्या र विस्तार गर्दै जानु भएको छ ।

	 

	प्रेम कसरी अभ्यास गर्ने त ? धेरै मानिसहरू यूहन्नाको लेखनलाई प्रेमको “सिद्धान्त” को रूपमा हेर्छन् भने पावलको लेखनलाई (१ कोरिन्थी १३ आदि) “व्यावहारिक” रूपमा बुझिन्छ । तर यूहन्नाले आफ्नो सुसमाचारलाई येशूको जीवनबाट लिएको उदाहरणहरूद्वारा सघन रूपमा व्यावहारिक बनाएका छन् । यूहन्नाको दृष्टिमा, येशू न केवल संसारमा परमेश्वरको प्रकट रूप हुनुहुन्थ्यो, तर परमेश्वरको प्रेमको प्रकट रूप पनि हुनुहुन्थ्यो । शायद यसको सबैभन्दा स्पष्ट व्यावहारिक उदाहरण भनेको येशूले चेलाहरूको खुट्टा धुनुभएको घटना हो (यूहन्ना १३:१-१७) । नयाँ नियममा ख्रीष्टको वास्तविक बलिदानबाहेक योभन्दा व्यावहारिक प्रेमको अर्को उदाहरण भेटिँदैन । तर यो घटना पावलले आफ्ना कुनै पनि पत्रहरूमा उल्लेख गर्नुभएको छैन ।

	वास्तवमा, पावल र यूहन्ना दुवैले प्रेमको व्यावहारिक उपयोगमा जोड दिएका छन्, तर यूहन्नाले ख्रीष्टको जीवनका उदाहरणहरूद्वारा यो कुरा देखाउनु भएको छ । यूहन्नाले केवल “तिमीहरूको शत्रुलाई प्रेम गर” भन्नु हुन्न, वा धैर्य र क्षमाजस्ता प्रेमका पक्षहरू वर्णन गर्नु हुन्न; उहाँ अझ चकित पार्ने गरी देखाउनुहुन्छ कि येशूले त आफैलाई धोका दिने यहूदा इस्करियोटीको खुट्टा पनि धोएर प्रेम गर्नुभयो र उहाँलाई रोटी दिनुभयो (१३:११-१४, २६)। यदि हामी उहाँको विवरण ध्यानपूर्वक पढ्छौं भने मात्र हामी “ख्रीष्टले प्रेम गरेजस्तै प्रेम गर” भन्ने शिक्षालाई, उहाँकै उदाहरणद्वारा सिकाइएको भनेर बुझ्न सक्छौं ।

	तर प्रेम यदी यूहन्नाको सुसमाचारको सबैभन्दा महत्वपूर्ण विषय हो भने पनि, यसलाई विश्वासबाट अलग गर्न सकिँदैन । माथिल्लो कोठाको प्रवचनको बीचमा नै येशूका वचनद्वारा यूहन्नाले देखाउनुहुन्छ कि प्रेम र सत्य (वा प्रेम र विश्वास) यी दुई महान् विषयहरू कसरी आपसमा बाँधिएका छन्ः “…किनभने तिमीहरूले मलाई प्रेम गर्यौ र विश्वास गर्यौ कि म परमेश्वरबाट आएको हुँ, त्यसैले पिता स्वयंले तिमीहरूलाई प्रेम गर्नुहुन्छ” (१६:२७) ।

	अन्ततः, यूहन्नाको लागि प्रेम र विश्वास छुट्टै हुन सक्दैनन् । हामी विश्वास बिना परमेश्वरले देखाउनु भएको प्रकारको प्रेम विकास गर्न सक्दैनौं, न त प्रेम बिना साँचो विश्वास गर्न सक्छौं। जस्तै भनिएको छः “विश्वास प्रेमको आँखो हो, प्रेम विश्वासको हृदय हो”; दुवै अनन्त जीवनका लागि आवश्यक छन्, जुन यूहन्नाले देखाउँछन् कि परमेश्वरले सुरुदेखि नै हामीलाई दिन चाहनु भएको हो ।

	यो पुस्तक प्रकाशकद्वारा निःशुल्क रूपमा वितरण गरिएको हो। यसको सामग्री प्रतिलिपि अधिकारयुक्त (कपीराइट) भए तापनि, त्यसका अंशहरू निष्पक्ष प्रयोग (fair–use) अन्तर्गत उद्धृत गर्न सकिन्छ, र यो पुस्तक जबसम्म शुल्क नलिइ दिइन्छ तव सम्म निःशुल्क रूपमा वितरण गर्न सकिन्छ । “ तिमीहरूले सित्तैँमा पायौ, सित्तैँमा देओ” (मत्ती १०:८) । 

	तपाईंले प्रकाशकका वेबसाइटहरूबाट निःशुल्क बाइबलहरू र ख्रीष्टियन पुस्तकहरू पनि डाउनलोड गर्न सक्नुहुन्छ, जस्तै : https://www.freechristianebooks.org/ , https://tacticalchristianity.org/ र http://www.livingwithfaith.org/ यी वेबसाइटहरूमा समय–समयमा नयाँ पुस्तकहरू थपिँदै जान्छन् । नेपाली भाषमा अनुवाद भएका पुस्तकहरु https://www.freechristianebooks.org/Nepali-translations.html बाट डाउनलोड गर्न सक्नुहुन्छ ।

